
Джуджыд керӧс вылын нюжӧдчӧма Карӧбйыв сикт. 
Дзик керкаяс бердсянь заводитчӧны колхознӧй паськыд 
муяс да помасьӧны найӧ вадор кыркӧтш дорын, а мӧдар 
бокас кыссьӧны ылын лӧзалысь вӧр бердӧдз. Кор 
пӧльтыштас тӧв—гызьӧ дзоньнас муяс вылын веж нянь 
мореыс, муӧдз лайкъялӧ-копрасьӧ ӧдйӧ пуритысь лӧз 
рӧма ӧзим. И оз позь сэк нимкодясьтӧг видзӧдны сы 
вылӧ. Сынӧдыс ымралӧ, юмов кӧра ӧзимъяслӧн запахыс 
сорлассьӧ льӧм пуяслӧн, кыдзьяслӧн да унапӧлӧс рӧма 
дзоридзьяслӧн ароматкӧд.

А та весьтті, гӧлубӧй небесаті, ньӧжйӧник шлывгӧны 
прӧшви узор сера кокньыдик кымӧръяс.

Купайтчӧны шонділӧн югӧръясыс гӧлубӧй лента моз 
нюклясьысь зеркалӧ кодь веркӧса Эжваын. Мичаӧсь тайӧ 
местаясыс шондіа гажа лунӧ...

Но сійӧ кадӧ, кор заводитчӧ миян повествование, эз 
вӧв шондіа мича лун, а буситіс посньыдик зэр...

Джуджыд кыркӧтш увті визувтіс паськыд ю. Буси­
тысь зэр ӧшаліс быттьӧ кисея занавес, и сы вӧсна ывлаыс 
кажитчис гажтӧмӧн. Жугыля сулалісны керӧс йылын 
сиктса керкаяс.

Но кыркӧтш дорті восьлалысь Михаил Юшков, мӧдӧд 
полеводческӧй бригадаысь бригадир, тыдалӧ, эз казяв 
тайӧс. Сійӧ тувччаліс гырыся, син вылас армейскӧй обра­
зеца фуражкасӧ лэдзӧмӧн, да быттьӧ эз и кывлы, кыдзи 
зэр войтъяс визувтісны голяӧдыс, чужӧмӧдыс, веська­
лісны гимнастёркалӧн сулалысь воротник улас.

Талун Юшковлӧн бригада помалӧ силосуйтчӧм. Коли 
сӧмын тыртыштны медбӧръя гу, а сэсся вевттьыны. Не­
кутшӧм лёк поводдя эз вермы торкны колхозникъяслысь 
удж. Тыдалісны нин ӧтувъя зільӧмлӧн плодъясыс — 
силосуйтӧма планысь вывті комын саяс тонна.

Аслас керка дінӧ воӧм мысти Юшков, шуйга кисӧ 
вылыс потш вылӧ муртса инмӧдлӧмӧн, чеччыштіс потшӧс 
вомӧн да кильчӧ помас нин паныдасис томиник нывба­
бакӧд, коді сійӧс аддзӧм мысти тӧдчымӧнъя шайпаймуні.

— Марья! Ті татшӧм водз пажнайтны воид? ӧні жӧ 
сӧмын луншӧр кад.

Бригадир видзӧдліс зепсьыс перйӧм вороненӧй стальӧн 
лӧсталысь часі вылӧ да, нывбабалысь шӧйӧвошӧмсӧ 
казялӧмӧн, тревожнӧя видзӧдліс сы вылӧ.

— Гашкӧ, кӧтасьӧмысь повзид?
Сійӧ сулаліс Марья водзын — ыджыд тушаа ён зон. 

Чуть-чуть читкыльӧсь сьӧд юрсиыс мыччысьӧма фуражка 
козырёк увсьыс, карӧй синъясыс сюся видзӧдісны 
нывбаба вылӧ. Ыргӧн рӧма гожъялӧм чужӧм вылас тӧд­
чис пульсируйтны вир сӧн.

Найӧ сулалісны воча — ӧтиыс яндысьӧмысла эз лысьт 
лэптывны синъяссӧ, мӧдыс жӧ видзӧдіс кӧритан синъясӧн 
да виччысис вочакыв.

— Эг ме ӧтнам лэччы вӧрсьыс,— чуть кывмӧн шуыш­
тіс Марья.— Мичаммас да удитам на. Абу ӧд нужда зэр 
улас...

А ачыс мучитчӧмӧн мӧвпаліс: «Мыйла и кывзім Пек- 
лаыслысь? Мед эськӧ ӧтнасӧн лэччис. Но ӧтнастӧ эз 
лысьт, нуӧдіс миянӧс. А ми, йӧйяс моз, кывзім».

— А-а... Вот мый!— кыдзкӧ тешкодя артмис Юшков­
лӧн. Сэсся сійӧ кутіс Марьяӧс сойӧдыс, кыскыштіс по­
тшӧс дорӧ, кысянь тыдаліс рудӧдӧм Эжвалӧн гажтӧм 
веркӧсыс.

— Со, видзӧд, сплавщикъяслы оз зэр! — и сійӧ индіс 
кинас берегӧ ляскысьӧм буксирнӧй головка шлактуй- 
тысьяс вылӧ. — А ті повзид ньӧдздӧмысь! Абу ӧмӧй

яндзим! Ӧні кӧ корӧсьсӧ ог перйӧ, кор кутам веточнӧй 
кӧрымсӧ заготовитны? Турун пуктігӧн? Сэки сёр лоӧ.

Марья мыйкӧ заводитліс вочавидзны, мездыны кисӧ, 
но сылӧн нинӧм эз артмы.

— Тэ ногӧн, зэрыштӧ кӧ — и уджавны оз позь? — 
водзӧ укӧрайтіс сійӧс бригадир. — Сідзкӧ, вай пуксям 
чоя-вока да кутам виччысьны енлысь милӧсть. Гашкӧ, 
коркӧ зэрыс дугдас. А оз кӧ дугды? Эк, Марья, Марья! 
Некор эг чайтлы, мый менам чой тадзи вӧчас.

— Миша!— друг лэптіс яндысьысь синъяссӧ вокыс 
вылӧ Марья. — Сідзи и артмис, кыдзи тэ висьталін. Пер­
вой кутіс Пекла нуӧдчыны, а сэсся ставӧн эновтісны 
уджсӧ. Дерт, и ме тшӧтш...

Марья сюйыштіс кӧтасьӧм юрси пратьсӧ чышъян улас, 
пыркнитіс юбка бӧждорсӧ да полігтыр, быттьӧ оправ- 
дайтчиг, шуис:

— Ме бӧр петкӧда йӧзсӧ. Рытӧдзыд уна на удитам 
корӧсьтӧ вундавны...

Тайӧ лоӧмторйыс торкис Юшковлысь кыпыд настрое­
ниесӧ, и сылӧн кусі пытшкӧсса радлуныс. Сійӧ ӧні друг 
быттьӧ казяліс ӧшйӧм руд кымӧръяссӧ, руд ывлавывсӧ, 
буситысь зэрсӧ. «Колӧ Пекла коддемъяссӧ ӧдйӧджык 
петкӧдны сӧдз ва вылӧ, — думыштіс ачыс.— Мед асла­
ныс дзуртӧмӧн эз заразитны мукӧдӧс».

И шуис чойыслы:
— Ме кая тіянкӧд корӧсь вундавны! А тэныд сӧве­

туйта овны ас юрӧн.
— Миша, силосуйтчанінад тэ коланаджык. Ми ӧд 

витӧнӧсь, кыдзкӧ-мыйкӧ асьным нин...
— Витнад витӧн, а дышныд— комынлӧн мында. Си- 

лосуйтчӧмсӧ и метӧг эштӧдасны.
И недыр мысти Михаил Юшков восьлаліс вӧрлань, 

а сы бӧрся вӧтчисны яналӧм юрсӧ ӧшӧдӧмӧн вит нывбаба...

... Рытнас колхоз правлениеын вӧчисны лунся уджлы 
итог. Кыкнан бригадирыс отчитывайтчыны асланыс 
бригадаяслӧн удж йылысь.

— Силосуйтӧма ставсӧ 90 тонна,— висьтавліс первой 
бригадаса бригадир Агнюша Попова,— коли ещӧ сило­
суйтны...

— Агнюша!—торкис Поповаӧс колхозса председатель, 
сьӧд уска, сэтшӧм жӧ синкымъяса Иван Леонтьевич.



Синкымъясас сылӧн эзысьӧн югъялісны ӧткымын дзор 
сіяс, мугов чужӧмыс век быттьӧ сераліс.—Ми та йылысь 
тӧдам нин.

Иван Леонтьевич сувтліс недыр кежлӧ, малыштіс 
кинас сідзи нин шыльыда куйлысь юрсисӧ и, гӧлӧссӧ 
чинтӧмӧн, быттьӧ видзчысиг, водзӧ нуӧдіс:

— Бурджык лоӧ, тэ кӧ, Агнюша, висьталан миянлы, 
мыйла тэнад бригадаыд эз тырт ас кадӧ плансӧ.

— А та йылысь ӧмӧй ті он тӧдӧй, Иван Леонтьевич?
— Но, шуам, тӧда,— важмозыс гӧлӧссӧ лэптывтӧг 

шуис председатель.— А босьтны кӧ Юшковӧс, сійӧ оз 
тӧд. Тэ, Агнюша, эн меным, а сылы висьтав, и мукӧдлы 
тшӧтш.

Тані, тыдалӧ, Агнюшалы изменитіс векся спокойнӧй 
характерыс. Михаил гӧгӧрвоис та йылысь сылӧн юалана 
видзӧдлӧмысь, коді ёнджыкасӧ муніс вызов вылӧ. Гӧгӧр­
воис и Агнюшалӧн чуть-чуть тіралысь вомкӧтш сертиыс, 
ковта улын тэрыба лыбавлысь морӧс сертиыс.

Агнюша вештіс синъяссӧ мӧд бригадаса бригадир 
Юшков Михаил вылӧ, коді, кажитчӧ, веськодя нямраліс 
юрси читкыльяссӧ. Налӧн синъясыс вочаасисны. Агню­
шалӧн сьӧд бархат кодь синъясыс быттьӧ дивуйтчӧмӧн 
видзӧдісны Михаил вылӧ. Бригадир аддзис сэсь кӧри­
тӧм: «Парторг, а он тӧд ӧнӧдз, мыйла первой бригада 
кольччӧ? И кӧсъян пытайтны менӧ, отсӧг сетӧм пыдди...»

«А синъясыс, синъясыс сылӧн кутшӧмӧсь! — друг мӧв­
пыштіс Михаил,— Мыйла нӧ водзджык эг казявлы 
Агнюшалысь татшӧм синъяссӧ». Сійӧ кыдзкӧ ӧні выль 
ногӧн видзӧдліс Агнюша вылӧ да казяліс, мый сылӧн 
не сӧмын синмыс, но и став туша тэчасногыс, правиль­
нӧй чертаяса чужӧмыс зэв лӧсьыдикӧсь.

«И мый йылысь сӧмын ме мӧвпала!— сэки жӧ кутіс 
видны асьсӧ Юшков.— Йӧзыс делӧвӧй сёрни нуӧдӧны, 
а мем юрӧ пырӧ код тӧдас мый. Но, тырмас сэсся та 
йылысь!»

— Агнюша, мый чӧв ланьтін? Гашкӧ плансӧ вӧлі 
сетӧма тіянлы ыджыдджыкӧс?

Председатель кывъясысь Агнюша кыліс сюся маски­
руйтӧм серам. Но дорйысьны вӧлі некыдз: Иван Леон­
тьевич вермис и имеитіс право требуйтны объяснение. 
Агнюша кӧ вӧлі председательӧн, эськӧ сідзи жӧ вӧчис: 
первой шмонитыштіс, а сэсся и велӧдіс, отсыштіс, индіс 
вернӧй туй — сьӧкыд положениеысь петан туй.

6



Ӧні Агнюша видзӧдіс рама, дӧверчивӧя, кыдзи ныв 
аслас батьыс вылӧ. Сы пытшкысь став воддза дӧзмӧмыс 
воши. Тайӧ эз коль казявтӧг Иван Леонтьевич синъ­
ясысь. И сійӧ заводитіс ачыс вайӧдны Агнюшаӧс весь­
кыд сёрни вылӧ.

— Вот, Агнюша, босьтам Юшковлысь бригадасӧ. 
Налӧн эз вӧв некутшӧм торъя условие, а Юшков талун 
кежлӧ планысь вывті силосуйтіс комын сизим тонна.

— Омӧльджыка старайтчам, вот и эг эштӧдӧй. Да 
сэтчӧ жӧ, зэрыс мешайтыштіс.

— Ӧні гӧгӧрвоин, мыйын вӧлӧм помкаыс, коді мешай­
тіс тіянлы планнытӧ тыртны? Колӧ сразу веськыда вись­
тавны, мый вом паськӧдӧмӧн виччысим поводдя мичам­
мӧм. А ӧткымынӧн и тэнад бригадаысь уджалісны по­
воддя вылӧ видзӧдтӧг. Надя кӧ аслас нывъяскӧд эз тырт 
плансӧ, то Зина вевтыртіс. А оз ӧмӧй вӧлі позь Надяӧс 
подтянитны неуна? Дерт, ми Надякӧд та йылысь сёрни­
там на. Ми решитім аски вӧчны правлениелысь заседа­
ние, сёрнитны на йылысь. Но и тэныд, Агнюша, колӧ 
чорыдджыка видзӧдны аслад йӧз бӧрся. Неужели ми 
артельӧн огӧ вермӧ бурмӧдны положениесӧ? Ме думай­
та, вермам, и, медводз, тэнад аслад зільӧмӧн... Тэ вот 
талун веткормтӧ эн заготовит, а Юшков заготовитіс.

— Ме ыстылі жӧ йӧзсӧ, но зэр вӧсна бӧр лэччӧмаӧсь.
— А мыйла Юшковлӧн эз лэччыны?
-— Ме ог тӧд...
-— Д а сійӧн, Агнюша, мый Юшков эз яндысь лэччӧм 

йӧзсӧ бӧр катӧдны вӧрӧ. И не сӧмын катӧдіс, но и накӧд 
тшӧтш ачыс уджаліс.

Агнюша эз виччысь, мый татшӧм веськыда кутасны 
Бинтуйтны сійӧс, мый став мыжыс водас сы вылӧ. И ста­
выс тайӧ Надя понда, сылӧн асныралӧм вӧсна. Кымы­
нысь найӧ вензьывлісны, но Надя век вӧчлывліс ас ногыс. 
А ӧні ӧтвечайт сы вӧсна.

Агшошалы тайӧ эз во сьӧлӧм вылас, и сійӧ шуис 
веськыда:

— Омӧль кӧ, вештӧй менӧ! Пуктӧй выльӧс!
Пуксис чӧв-лӧнь. Толькӧ кыліс комнатаын счетовод- 

лӧн перӧӧн гижӧм шыыс да Агнюшалӧн тэрыба лолалӧ­
мыс.

— Тайӧс тэ збыльысь?
Но Агнюша нинӧм эз вочавидз, юрсӧ ӧшӧдӧмӧн пыр 

пукаліс ӧтмоза.



Иван Леонтьевич вӧлі важмоз спокойнӧй, сылӧн 
чужӧм вылас эз вӧрзьыв ниӧти вир сӧн. Кажитчис, сійӧ 
водзвыв виччысис татшӧм горӧдӧмсӧ, и ӧні сетіс кад 
успокоитчыны Агнюшалы. Бригадир вылӧ видзӧдлытӧг, 
тэрмасьтӧг гартыштіс чигарка, сюйис мундштукӧ, бӧр 
чукӧртіс да пуктіс кӧшеляс пызан вылӧ киськассьӧм 
махоркасӧ, тэрмасьтӧг ӧзтіс, кусӧдіс изтӧгтув и кор 
убедитчис, мый изтӧгтувйыс кусі, пуктіс сійӧс пепель- 
ницаӧ.

— Тэнад ставыс, Попова ёрт? Ещӧ нинӧм он висьтав?
— Ог. Ставыс.
— Успокоитчин?
— Да.
— Сідзкӧ, тэ лыддян асьтӧ омӧль бригадирӧн? Сом- 

невайтчан аслад вынъясын?
Иван Леонтьевич зілис веськавны Агнюшалы дойма­

на местаас да казяліс, мый эз ӧшибитчы: Агнюша кыдз­
кӧ ставнас йӧжгыльтчис. Воддза выражениеыс, коді вӧлі 
чужӧм вылас минута сайын на, воши, а синъясыс рама 
мыджсисны пызанӧ.

— Да-а-а...— нюжӧдіс Иван Леонтьевич синъяссӧ 
мудера читкыралӧ, сэсся шыӧдчис Михаил дорӧ:— А 
тэ кыдзи чайтан, Юшков ёрт? Ӧд, шуам, ме кӧ сомне- 
вайтча аслам вынъясын, тайӧ, ме ног, абу буртор. П рав­
да, Юшков ёрт?

— Дерт, сідзи...— Михаил вочавидзигмозыс видзӧд­
ліс Агнюша вылӧ, коді, кажитчӧ, йӧжгыльтчис ещӧ 
ёнджыка.

А Иван Леонтьевич эз тэрмась. Сійӧ, табак тшынсӧ 
вомсьыс пуркнитлывліс кажитчӧ, веськодя видзӧдіс 
Агнюша вылӧ.

— Да... А ми, Попова ёрт, веритам тэнад способ- 
ностьясӧ, надейтчам тэ вылӧ. Тэ ӧд он нин первой во 
бригадирав, а нёльӧдӧс! Тайӧ каднас ми бура тӧдмалім 
тэнӧ. Быд во тэнад бригада вӧвлі передӧвӧйӧн, а кол­
хоз — миян районын сідзжӧ мунліс медводзын став 
уджъяс кузя. Таын и тэнад вӧлі заслугаыс. И нимыд 
сэки юраліс район пасьта. А таво кольччыны кутін, 
ассьыд местатӧ сетін Юшковлы. А кор нӧ мӧд бригада 
вӧвлі передӧвӧйӧн?

— Ме дырйи некор на эз,— лӧня шуыштіс Агнюша.
— А таво вторӧй бригада панйис тіянӧс. Гӧриг- 

кӧдзигӧн переходящӧй флажок век вӧлі на ордын, сило-

суйтчӧмлысь план вевтыртісны. Тадз кӧ ті и водзӧ кутан­
ныд уджавны, турун пуктігӧн дзикӧдз панъясны тіянӧс, 
й ӧ з  миян зільӧсь, старатливӧйӧсь. Сямман кӧ наӧн весь­
кӧдлыны— гӧраяс бергӧдасны!.. Тыдалӧ, Юшков ёрт, 
ковмас босьтны Агнюшалысь бригадасӧ буксир вылӧ да 
отсыштны налы силосуйтчӧмсӧ помавны.

Тайӧ нин вӧлі дзик виччысьтӧм. Агнюша тэрмасьӧмӧн 
кыпӧдчис местасьыс, видзӧдліс Иван Леонтьевич вылӧ, 
сэсся Михаил вылӧ, и ярскӧба шуис:

— Помалам асьным! Отсӧг оз ков. Мӧд бригадалы ті 
шойччӧг аски сетӧ, уджыс кӧ абу.

— Уджыдтӧ эм!— паськыда нюмдіс Иван Леонтьевич 
да мигнитіс Михаиллы.— Найӧ ещӧ на тонна-мӧд вер­
масны силосуйтны. А век жӧ бурджык лоӧ, отсыштасны 
кӧ артельӧн тіянлы, мед ӧтвылысь видзьяс вылӧ петны. 
А то мӧд бригада тэрмасьӧ.

— Ме и думайта, Иван Леонтьевич, аски петны ытш­
кыны Чипсана шорӧ,— шуис Юшков, кодлы жаль нин 
лоис Агнюшаыд

— Чипсана шорӧ?
— Да. Ме вӧлі сэні. Додь ветымын шедас.
— Но...— председательлӧн синъясыс радлісны, кӧть 

сійӧ и кутіс асьсӧ.— Вот тайӧ да! Ме мӧвпалі жӧ та 
йылысь, но полі — вын, мися, таво оз на тырмы.

— Коркӧ ӧд сэні бур видзьяс вӧвліны,— лэптіс 
тшӧтш юрсӧ бумагаяс вылысь счетовод Петрович.— ӧні, 
дерт, эновтлӧм бӧрад, кӧнкӧ, тырисны-а.

— Нинӧм. Т а в о  пуктам. Век нин содтӧд турун. А сэсся 
позьӧ и весавны видзсӧ,— Михаил кыпӧдчис места­
сьыс, заправитіс чукрассьӧм гимнастёркасӧ.— Ме та 
йылысь сёрнитлі колхозникъяскӧд — ошкисны. Колӧ пӧ 
видзьястӧ паськӧдны. А первой чуйдіс та йылысь Яков 
дядь. Выль видзьяс, шуӧ, кӧсъяд вӧчны, а дедъясыдлӧн 
вӧчлӧм видзьясыд эндӧмаӧсь.

— Кымын додь, шуан, Михаил Егорович, шедӧ сэсь? 
Ветымын?

— Да. А гурйысьыштан кӧ, и унджык.
— Сідзкӧ, тэ каян Чипсана шорӧ, а Агнюша аско­

м ы сь— Тӧда шорӧ. Тайӧ к ы к н а н  участоксӧ ковмас эштӧд­
ны мӧдлапӧвса видзьяс вылӧ вуджтӧдз.

-— Оз-ӧ рискованнӧ ло, Иван Леонтьевич? Вӧрса 
видзьяс вылысь турунтӧ пуктам, а бур турунсӧ сэсся огӧ 
удитӧ идравны?— видзчысьӧмӧн шуыштіс Агнюша.

— Тэ кӧсъян шуны, Агнюша, мый ми кӧ кутам пась­
кӧдны видзьяслысь площадьсӧ, то огӧ вевъялӧ став 
турунсӧ идравны?

— Няньыд вермас талявны...
— Колӧ вӧчны сідзи, мед став турунсӧ идравны нянь 

вотӧдз. Колӧ артыштны гӧгӧрбок, мед эштӧдны ас кадӧ 
турун идралӧм. Тэ эськӧ мый сӧветуйтін, Агнюша?

Агнюша нинӧм эз куж вочавидзны. Сійӧ чувствуйтіс 
и гӧгӧрвоис, кыдзи колӧ и ковмас уджавны, но эз на 
куж сразутӧ чукӧртны юрас жӧдзысь мӧвпъяссӧ да вись­
тавны сійӧс яснӧя, гӧгӧрвоана.

— Уджавны сьӧлӧмсянь—и ставыс!—артмис друг 
сылӧн.

— Вернӧ — уджавны сьӧлӧмсянь. Толькӧ не сьӧдас, 
а тӧлкӧн, Агнюша. Первой-кӧ, котыртны уджсӧ кужӧмӧн. 
Мӧд-кӧ, бура расстановитны йӧзӧс. Сувтӧдавны сідзи, 
кӧні найӧ вермасны сетны вылынджык производитель­
ность. Вот та йылысь, бригадир ёртъяс, и думыштлӧй. 
Мед нин эз ло сідзи, кыдзи силосуйтчигӧн: ӧти бригада 
планысь вывті силосуйтіс, а мӧд — плансӧ эз тырт.

— Аски тыртам, Иван Леонтьевич,— сьӧлӧмсяньыс 
шуис Агнюша да видзӧдліс Юшков вылӧ. «Тыртанныд* 
тыртанныд»,— висьталісны сылӧн синъясыс. И Агнюша- 
лӧн друг быри кыпавлӧм ӧбидаыс.

и
Колхоз правлениеысь Михаил да Агнюша петісны 

ӧтлаын да кыдзкӧ ачыс нин артмис, мый ӧтлаын жӧ 
воисны Эжва кыр йылӧ. Кӧть неважӧн на дугдіс буситны 
зэр, и кыр йылыс абу на удитӧма косьмыны да гуранъ­
ясын пукаліс ва, но тайӧ эз кут томйӧзӧс гажӧдчӧмысь.

Сьӧлӧмтӧ вӧрзьӧдысь биа гыӧн лолалӧ гудӧк. Берга­
лӧны кадриль йӧктысь параяс. Гожъялӧм чужӧмъяс 
вылын ныв-зонлӧн ыпъялӧ гаж. Агнюшалӧн пӧдругаясыс 
йӧктісны, а сійӧ, Михаилкӧд варовитіг, виччысис кад- 
рильлысь помасьӧмсӧ.

— Кӧсйыси аски эштӧдны силосуйтчӧм, сеті кыв, а 
ӧні вот мӧвпала и пола...— Агнюшалӧн гӧлӧсыс ори.

Агнюша видзӧдіс кытчӧкӧ ылӧ, йӧктысьяс юр вывті. 
Сылӧн синъясас тӧдчис шог, синкымъясыс кӧрсьӧмаӧсь,, 
вӧсньыдик паръясыс дрӧгниталыштісны.

Михаил гӧгӧрвоис Агнюшаӧс да небыдика босьтіс 
сійӧс сойӧдыс. Чуньяс улас кылісны ён мускулъяс.

— Тэд жӧ предложитлыны отсӧг, но ӧткажитчим 
А ме думысь, Агнюша, общӧй удж ради мукӧддырйиыс 
позьӧ и вунӧдлыны самолюбие йывсьыд.

— Тані абу толькӧ самолюбие, бригадир ёрт!— и 
Михаил чувствуйтіс, кыдзи Агнюша ньӧжйӧник, но 
чорыда мездысьӧ сы киясысь.— Тані дзонь бригадалӧн 
гордость!

— Дерт, тайӧ бур, ті кӧ ас выннаныд справитчан­
ныд. А онӧ кӧ эштӧдӧ да подведитанныд став колхозсӧ? 
Пока абу сёр, ми вермам сёрнитчыны та йылысь, Агню­
ша, ме рад отсыштны.

Агнюша паръяс вывті котӧртіс нюм.
— Кӧть тэ и зэв ёна зілян отсавны, но мем век жӧ оз 

ков сійӧ.
— Мыйла?
— Ме, кажитчӧ, висьталі нин та йылысь. Дай ме 

верита — асьным справитчам. Аски силосуйтчӧм помалам!
— Риск?
— Абу риск, а вынъяс лючки арталӧм.
— Мед нӧ лоас сідз... Но ещӧ бур, мый эскан бри­

гада вынӧ. Тайӧ ӧтиторйыс вермас сетны ыджыд вын...
— Нёльӧд во бригадиралігӧн ме велалі эскыны йӧз­

лы,— вочавидзис Агнюша да здук кежлӧ лэптыліс синъ­
яссӧ Михаил вылӧ. Наын эз нин тӧдчы воддза шогыс, а 
вӧлі эскӧм, чорыд эскӧм.— Вернӧ ӧнтай шуис Иван 
Леонтьевич, мый йӧз вермасны гӧраяс бергӧдны, сӧмын 
колӧ кужны найӧс нуӧдны. А ме ӧмӧй верма не эскыны 
аслам бригадаса колхозникъяслы, кодъясӧс ме тӧда нин 
зэв бура?

— Тэныд, Агнюша, тыдалӧджык. Вермад кӧ аскиа 
лунӧ справитчыны — тэ прав.

Друг быттьӧ кодкӧ чушкис Агнюшаӧс— сылы зэв 
окота лои Михаилӧс дойдыштны. Тайӧ кӧсйӧмыс вӧлі 
сэтшӧм ён, мый Агнюша эз вермы кутчысьны.

— А тэ асьтӧ, Юшков ёрт, лыддян правӧн?
— Кыдзи?— эз гӧгӧрво Михаил.
— Сюйсян отсӧгӧн, кор сійӧс оз корны?
— Тэ эн гӧгӧрво менӧ, Агнюша...
Но Агнюша, мудера нюммунӧмӧн, тэрыба вешйис 

пӧдругаяс дорас.
Михаилӧс и збыльысь дойдісны Агнюшалӧн кывъясыс.

Но збыльысь али сералӧм могысь шуис тайӧс Агню­
ша, сійӧ эз вермы тӧдны. Збыльысь кӧ, мыйла колӧ 
вӧлі Агнюшалы нюммуннысӧ? Да, кутшӧма заставитлӧ 
мукӧд дырйи нервничайтны мортӧс прӧстӧй, немторйӧн 
тӧдчытӧм мимика! Аслас нюмыслы Агнюша, дерт, эз 
•сет сы мында тӧдчанлун и эз куж думыштны, мый 
Михаил сійӧс пыдди пуктас.

А Агнюша, Зинаӧс сойбордйӧдыс босьтӧмӧн, нуӧдіс 
йӧзсьыс бокӧ.

— Лок ветлам мекӧд здук кежлӧ.
■— Кытчӧ? Мыйла?
— Колӧ, Зина.
Зина муніс бригадир бӧрся.
Агнюша пуксис дзик бужӧд дорас, ӧшӧдіс кокъяссӧ 

кырӧмӧ, Зина жӧ — ньӧжйӧник, виччысьӧмӧн, мед не 
пачкайтны гырысь цветъяса еджыд маркизетӧвӧй платье­
сӧ. Но век жӧ пуксигас буждыштӧм сёй кӧмӧкъяс весь­
калісны шӧвк носкияс вылас.

— Тьфу! П уксьы сяс жӧ кытчӧкӧ!.. Носкиӧс со 
бара...— Но, Агнюшалысь стрӧг видзӧдлассӧ аддзӧмӧн, 
тшӧкмуні да пыр жӧ вунӧдіс носкияс йывсьыс.

Зэрысла ойдыштӧм Эжва муткыртіс-нуис паськыд 
руд веркӧс вылас вижов быг чукӧръяс. Быгйыс торъя 
уна вӧлі чукӧрмӧма берегдорса вабергачӧ. Сэні, то быг 
письыс мыччысьлӧ, то бӧр вӧтліг бергалісны керъяс, 
потшъяс, лысъяс и быдсяма лӧптыс, кодъясӧс ваберга­
чыс аслас выннас кыскӧма татчӧ и ӧні, быттьӧ на вылын 
сераліг, ворсӧ... Со кывтӧ ыджыд кер, лӧня, величествен- 
пӧя, быттьӧ чувствуйтӧ ассьыс солидностьсӧ. Но вот сійӧ 
воис вабергачлӧн владениеясӧ да заводитіс ньӧжйӧник 
бергавны. Быд кругӧн сылӧн ӧдыс ӧддзӧ, быд кругӧн 
матыстчӧ вабергач шӧрлань — бурлитысь паськыд ворон- 
калань. И вот бурлитысь воронкабердса мощнӧй вын 
босьтӧ сійӧс и кокньыдик сартасӧс моз кыскӧ воронкаӧ, 
сӧмын тыдовтчылӧ керйыслӧн вывлань качлӧм помыс.

Нывъяс видзӧдісны тайӧ серпас вылас, и налы лоис 
страшнӧ.

— Быттьӧ зверь... Аддзан, кыдзи керсӧ гулькни­
тіс?— и Зина вештіс синъяссӧ вабергачысь, быттьӧ пов­
зьӧмӧн бӧрыньтчыштіс. Зина виччысис пӧдругаыслысь 
сёрнитны заводитӧм. Кымын дыр пукалӧны найӧ, сымын 
Зиналӧн бырӧ терпениеыс.

А Агнюша быттьӧ эз и казяв тайӧс. Сійӧ видзӧдіс 
вабергачӧ, любуйтчис сылӧн чуймӧдана вынӧн.

Зина эз вермы терпитны тайӧ чӧв олӧмсӧ, тэрыба 
кыйкнитліс бӧрвыв. «Сідзи и эм — йӧктӧны». Кымынысь 
ме шулі: «Эн йӧкты, Миша, некодкӧд, меысь ӧтдор». Сійӧ 
видзӧдіс, кыдзи Юшков плавнӧя бергалӧ нывкӧд, кыдзи 
нылыслӧн платьеыс бергӧдчигас тӧвзьыштлӧ веерӧн. 
Аддзис, кыдзи Михаиллӧн юрыс копыртчыштӧма нывлӧн 
причёска бердӧ. Ставсьыс таысь Зиналӧн кыптӧ ас пытш­
кас Агнюша вылӧ дӧзмӧм, и сійӧ ӧні бергӧдчывтӧг нин 
видзӧдӧ йӧктысьяс вылӧ.

— И тэныд окота?—кылӧ сійӧ Агнюшалысь юалӧм.
— А тэд абу?
— Менам нин кокӧй оз ветлы.
— Водз пӧрысьмин...
— Пӧрысьман, небось, быд лун видӧмтӧ кывзігӧн. 

Талун со Иван Леонтьевич кутшӧма видіс, эз эшты сило- 
суйтчӧмыд да... Зина!— недыр чӧв олӧм мысти шыасис 
Агнюша.— Вай аски силосуйтчыны тшӧтш петӧй.

— Миян уркӧвӧй тыртӧма. Мый вылӧ сэсся сійӧс 
сетны?

— Колӧ отсавны Надялы, а то налӧн аски оз эшты.
— Меным кутшӧм мог йӧз дінӧдз? Ми босьтлім ас 

вылӧ уркӧвӧй и эштӧдім. Омӧльджыка колӧ зэрсьыс дзеб­
сясьны. Век йӧз вылӧ надейтчӧны.

— Мый лоаныс — лоӧма нин, а отсыштны ковмас — 
бригадаыс ӧти. Ог кӧ аски эштӧдӧй — позорыс тшӧтш и 
тэныд лоӧ, Зина.

— А тэ вунӧдін ассьыд кывтӧ? Помнитан, шулін, эштӧ- 
данныд вит гу и шойчанныд. Ме нин висьталі нывъяслы,, 
мися, аски позьӧ шойччыштны, горт гӧгӧрын мый­
сюрӧ вӧчны.

— Ставыс тайӧ вернӧ, но силосуйтчыны аски ковмас 
петны! Мый кӧть и ті уркӧвӧй эштӧдінныд? Бригада 
дзоньнас плансӧ эз на тырт.

— Ме ог пет аски силосуйтчыны, а мукӧдӧс ог тӧд.
— Петан!— Агнюша сэтшӧма чабыртіс Зинаӧс сойӧ­

дыс, мый сійӧ быдсӧн горӧдыштіс.— Ме петкӧда нывъ­
ясӧс, и найӧ петасны.

— Петкӧд, колӧкӧ, а ме —ог!— Зина чеччыштіс кок йы­
лас да, крута бергӧдчӧмӧн, мӧдіс гажӧдчысь томйӧзлань.

Сылы кажитчис, мый Михаил бӧръя каднас этша 
торйӧдӧ сылы кадсӧ, нарошнӧ зільӧ колльӧдны кадсӧ

мукӧдкӧд, и таысь медся ёна мыжа Агнюша. «Мед ӧні 
видзӧдлас!»— котӧртігмозыс шуис аслыс Зина. Муртса на 
воис пӧдругаяс дінас, кыдзи гудӧк гораа сявкнитіс 
ладъяснас, а сэсся кутіс кисьтны «русскую».

— Мый нӧ Агнюшаыд висьталіс?— юасисны Зина­
лысь нывъяс.

— Немтор,— дӧзмӧдчысь гутъясысь моз ӧвтыштчис 
наысь сійӧ.

Шутьлялӧм, клопайтӧм да гудӧклӧн тэрыб переборъ- 
яс улӧ кругын йӧктіс гӧрдӧдӧм чужӧма, еджыд юрсиа 
зон. Круг гӧгӧр кытшов вӧчӧм бӧрын сійӧ яра заводитіс 
йӧктыны вприсядку, и сэки гимнастёрка вылас ӧшлӧм 
медальясыс гораа зильгисны, а киясыс кадысь кадӧ 
ӧвтыштлісны синъяс вылас лэччысь юрси пратьяссӧ.

— Давай, Вася, давай!
— Гармонист, содты жарсӧ!
— Петкӧдлы, кыдзи йӧктӧны миян зонъяс!
— Мед нывъяс велӧдчыштӧны...
— Налы нӧшта кыськӧ Вася моз дай...
И Вася, тайӧс чувствуйтӧмӧн, вӧчаліс то ӧти, то мӧд 

замысловатӧй коленояс. Сылӧн йӧктісны не сӧмын кокъ­
ясыс, но и став упругӧй мускулъясыс, ставнас гажӧн ӧз­
йысь чужӧмыс, весигтӧ чангыля ичӧтик нырыс кадысь 
кадӧ, кажитчӧ, кӧрсьывліс музыкалӧн такт серти, вӧрисны 
пельясыс.

Нывъяс видзӧдлывлісны на пиын сулалысь Зина 
вылӧ, тӧдӧмӧн, мый толькӧ сійӧ вермас йӧктӧмын дорйы­
ны нывъяслысь честьсӧ, зілисны ызйӧдны Зинаӧс, коді, 
кажитчӧ, веськодя видзӧдіс кругын йӧктысь Вася вылӧ.

Збыльысьсӧ тадзи толькӧ кажитчис. Зиналы важӧн 
нин вӧлі окота петны круг шӧрӧ. Сэсся сійӧ эз вермы 
кутчысьны да паськыда шевкнитіс кияснас пельпомъяс 
вылӧ плавгӧм шӧвк шальсӧ да плавнӧя мӧдіс круг кузя 
посньыдик шагъясӧн, чуть-чуть боквыв пӧлӧстчыштӧмӧн. 
Кажитчӧ, сійӧ эз йӧкты, а кывтіс паруса пыж моз, кодӧс 
вӧтлӧ тӧдчытӧм тӧвлӧн ловшыыс.

Ӧні зонъяслӧн клопайтӧм да икйӧдлӧм шыӧ ӧтлаа­
сисны тшӧтш нывъяслӧн гӧлӧсъяс:

— Зиночка! Эн сетчы!
— Кутчысь, Вася!
— Давай, давай, гармонист!
— Ик-ик! Ик-и-ук!
Но йӧктысьяс и тшӧктытӧг зілисны петкӧдлыны

ассьыныс кужӧмлуннысӧ, некоднаныс эз кӧсйыны кокниа 
сетчыны.

Зина ӧні, коскас кияссӧ пуктӧмӧн, тэрыба перебирай- 
тіс кокъяснас, а Вася гартчис сы гӧгӧр ухарскӧй чечот- 
каӧн.

Зиналӧн вуні став воддза дӧзмӧмыс, чужӧм вылас 
пӧртмасис радлун, гордость. Кыдз нӧ! Ӧд ставныс видзӧ­
дӧны сы вылӧ, и на пӧвстын тшӧтш Михаил. «Но и мед, 
мед видзӧдас,— мӧвпаліс Зина.— Вот ме кутшӧм! Со 
ставнам тэ син водзын, видзӧд!»

Медбӧръя круг. И быттьӧ сёрнитчӧм серти, йӧктысьяс 
сувтісны, сувтӧ гудӧк. И чӧв-лӧняс пыр жӧ ызӧбтӧны 
аплодисментъяс.

Зина кыліс пельпомъяс вывсьыс кодлыськӧ кияс. Кӧть 
и эз аддзы, но ӧти инмӧдчӧм сертиыс тӧдіс, кодлӧн найӧ. 
Тадзи вермӧны инмӧдчыны сӧмын сылӧн киясыс... Зина 
кыліс, кыдзи лигышмуніны кокъясыс.

— Кутшӧм тэ молодчина!— Михаил гӧлӧсын ошкана 
тоныс дзикӧдз пӧкӧритіс Зинаӧс, и сійӧ, аслыс казявтӧг, 
топӧдчыштіс Михаиллӧн вына пельпомъяс бердӧ. Кытчӧ 
вошины сылӧн скӧралӧмыс, упрёкъясыс, кодъясӧс Зина 
дасьтыліс Михаиллы?

Сійӧ видзӧдіс Михаиллӧн мелі синъясӧ, кӧні тӧдчӧ 
помтӧм радейтӧм, читкыля юрсиыс вылӧ, гожъялӧм 
чужӧмыс вылӧ. И сылы кажитчӧ сэтшӧм донаӧн тайӧ 
ставыс, матысаӧн, коланаӧн.

Пӧдругаяслӧн сьылӧм, гудӧклӧн ворсӧм, гажа гожся 
вой, орччӧн восьлалысь Михаил — ставыс тайӧ содтісны 
Зиналысь шудсӧ.

Томйӧз разӧдчӧны. Заводитчӧ кыа. Кӧнкӧ ылын грезд­
лань мунысьяслӧн кылыштӧ сьылӧм.

— Мый ӧдйӧ рытыс коли!— ышловзьӧ Зина Михаил- 
лань топӧдчыштіг.— Он и удитлы прамӧйджыка гажӧд­
чыштны. Дай некӧн. Клубын ремонт эз на помась. Дерт 
эськӧ, и ывлавылад гажа, но...

— Абу зэв лӧсьыд, торъя нин талунъя кодь зэр 
бӧрад,— содтыштіс Михаил.

— Тӧдан, мый ме думайтлывла?— мечтательнӧя водзӧ 
нуӧдіс Зина.— Мед эськӧ миян сиктын вӧлі культура 
керка став удобствоясӧн.

— И, дерт нин, настоящӧй танцовальнӧй залӧн...
— Кӧнешнӧ, Миша... Ме ёна радейта танцуйтны, и 

танцовальнӧй залтӧм клубыд эськӧ гажтӧм лои.

— Вернӧ, Зина. Миян абу на ставыс бур. Босьтам 
кӧть спорт. Омӧля ми сійӧс паськӧдам. А, гашкӧ, тэысь 
кутшӧм спортсменка лоис.

— Код сайын делӧыс?— веськыда синмас Михаиллы 
видзӧдліс Зина.— Томйӧз ӧмӧй ӧткажитчасны? Ме зэв 
радейта волейбол. Помнита — ми ворслывлім школаын...

— Организаторыс абу, чуйдысьыс. А босьтчам кӧ 
ми — ставсӧ вермам вӧчны,— Михаил чорыда топӧдліс 
Зиналысь кияссӧ, но мӧдыс быттьӧ эз кыв доймӧмсӧ.

— И вӧчам! Лоӧ миян ставыс: и культура керка, и 
спортплощадка, и стадион! Лоӧ! А мый ті ӧнтай сёрни­
тінныд Агнюшаыскӧд?— друг мӧдарӧ кежӧдіс сёрнисӧ 
Михаил.

— Кор? Кӧні?
— Сэні тай пукалінныд, кыркӧтш дорас.
Зиналӧн чужӧмыс лои гажтӧм, быттьӧ сэті котӧртіс 

вуджӧр.
— Удж йылысь, аскиа лун йылысь.
— Но и мый решитінныд?
— Выльторсӧ немтор эгӧ. Важас колим, силосуйтчӧмӧ.
— Талун правлениеын чорыда тіянлысь бригадатӧ 

пыркӧдісны. Агнюшалы сетісны задание — аски сило- 
суйтчӧмсӧ эштӧдны. А ӧти бригадалы, дерт, сьӧкыд лоас 
тайӧс вӧчны. Ми вӧзйим сылы отсӧг — ӧткажитчис, 
асьным пӧ эштӧдам.

— Мыйла нӧ нин отсӧгсьыс ӧткажитчис?
— Позорӧн лыддьӧ. Гордӧй зэв Агнюшаыд.
Зина ӧні гӧгӧрвоис ставсӧ. Вот мыйла, сідзкӧ, Агню­

ша корис петны удж вылӧ, а сійӧ эз сӧгласитчы. Зина ӧні 
дась вӧлі пыр жӧ котӧртны да корны прӧща. Агнюша 
прӧститас Зиналысь ӧшибкасӧ. «Кутшӧм ме йӧй! Сёрнита 
кутшӧмкӧ гортгӧгӧрса удж йылысь, кор на бригадалӧн 
силосуйтчӧмыс абу эштӧма».

Зина кывйысь кывйӧ висьталіс Михаиллы Агнюшакӧд 
сёрнисӧ. Сійӧ тӧдіс водзвыв — Михаил.оз ошкы тэысь, но 
видӧм бӧрас, гашкӧ, оз ло сэтшӧм сьӧкыд!..

— Вот так комсомолка!—Зиналысь висьталӧмсӧ кыв­
зӧм бӧрын артмис Михаиллӧн.— Вӧчинныд некымын 
морт неыджыд удж — и пом. А бригадалӧн честьыс3

Зиналы ӧні и збыльысь вӧлі яндзим. «Мый тон ӧні 
думайтӧ Агнюша? Дерт, сійӧс жӧ, мый Миша висьталіс. 
Тадзи жӧ шуасны и комсомолецъяс, тадзи шуас быдӧн».

Зиналӧн доршасис синваыс. Мед эськӧ Михаил эз

казяв, нӧшта ёнджыка копыртіс юрсӧ. «Ме мӧвпалі 
сӧмын ас йылысь, а бригада вӧсна шог эз босьт». Зина 
эз лысьт видзӧдлыны Михаиллы синмас, кор сійӧ лэп­
тыштіс тшӧкаӧдыс Зиналысь юрсӧ.

— Тэ он-ӧ бӧрд?
— Ог эськӧ да... Яндзим меным.
— Сідзкӧ, гӧгӧрвоин ӧшибкатӧ... Тайӧ — бур, мӧдысь 

он нин вӧч тадзи. Век колӧ первой артыштны бура гӧгӧр­
бок, сэсся и шуны, а не мӧдарӧ тэ моз — первой шуны, а 
сэсся думайтны — оз-ӧ ковмы каитчыны тэрмасьӧмысь.

Зиналы первойысь кутіс кажитчыны — Михаил абу 
сӧмын радейтысь зон, но и ыджыдджык ёрт, велӧдысь, 
коді вермӧ отсыштны сьӧкыд кадӧ аслас сӧветӧн, инды­
ны вернӧй туй, и код вылӧ позьӧ надейтчыны, кодлысь 
колӧ велӧдчыны.

— Ме думайта, аски ті эштӧданныд силосуйтчӧм^ 
Агнюша сетіс кыв, а сійӧ аслас кывлы кӧзяин.

— Эштӧдам,— лӧня, но чорыда эскӧдіс Михаилӧс 
Зина.— Дзик эштӧдам!

Зинакӧд торйӧдчӧм бӧрын кыпыд сьӧлӧмӧн Михаил 
мӧдіс гортас. Сэзь небеса, асыввылын ворсӧдчысь кыа, 
зеркальнӧй веркӧса Эжва висьталісны мича поводдя пук­
сьӧм йылысь.

Дум вылас уси Агнюшакӧд рытъя сёрниыс. «Дипло­
матическӧй сёрни,— мӧвпыштіс сійӧ.— Мыйла Агнюшаыс 
мекӧд тадзи сёрнитӧ? Гашкӧ сылы завидь, мый менам 
бригада ордйис сылысь бригадасӧ? Оз вермы лоны — 
Агнюша абу сэтшӧм йӧз лыдысь. Гашкӧ тайӧ кӧдзыд 
отношениеыслы эм кутшӧмкӧ мӧд помка, но ме сійӧс эг 
казяв?»

И кымын ёна мӧвпаліс Михаил, сымын чорыдджыка 
кутіс эскыссьыны сылы, мый талы помкасӧ колӧ корсьны 
мӧдлаысь.

Кильчӧ вылӧ кайӧмӧн тшӧтш мамыс восьтіс кильчӧ 
ӧдзӧссӧ, быттьӧ виччысьӧма. И пӧрысь мамыс чукырӧсь 
кияснас небзьӧдӧ сылы пӧдушкаяссӧ, лӧсьӧдыштӧ вӧсньы­
дик эшкынсӧ, прӧстынясӧ. Михаиллы окота кутлыштны, 
меліавны тӧждысьысь мамсӧ.

- Мам, тэ, кӧнкӧ, пӧттӧдзыд нин узин, а пиыд вӧ­
листи гуляйтанінысь воӧ.

— Мед, мед, пиук. Том дырйиыд жӧ ветлыны, а .ме 
кадӧ воан да, небось, он пет... Залавкаас со сэні йӧв,— 
сёйышт. Кынӧмыд ӧд сюмаліс кӧнкӧ?

— Оз ков сёйнысӧ, унмӧй локтӧ. Мам, асывнас кӧ ме 
ог садьмы, то кисьт ме вылӧ ведра ва. Водз колӧ мунны 
ытшкыны Чипсана шорӧ.

— Узь, узь, а то асылыс воас!— и мамыс ньӧжйӧник 
пӧдлаліс ӧдзӧссӧ, колис писӧ ӧтнассӧ.

Коркӧ, том дырйиыс, тадзикӧн жӧ сёрӧн волывліс 
гортас Матрена войпукысь. Бур нылӧн лыддьысьліс М ат­
рена. Уна корасьысь мунлісны нинӧмӧн, эз туйны мам- 
батьыслы. Эз туй налы и Матреналӧн радейтана зон­
мыс — сійӧс сетісны мӧд вӧлӧстьӧ, бура олысь крестья­
нин пи сайӧ. Эз кокни вӧв энька-айка дінын олӧмыс. 
Быдторсӧ терпитліс налысь том ичмонь. Сэсся чужи 
ныв — Марья, мужиксӧ нуисны германскӧй война вылӧ. 
Сэтчӧ сійӧ и уси — гортас эз волы.

Дӧваӧн кольӧм бӧрын Матрена юксис энька-айка 
дорсьыс. Овмӧдчисны куим арӧса Машакӧд керкапӧлӧ.

Но регыд кыссис Матреналӧн ӧтнасӧн олӧмыс. Сал­
датысь воӧм бӧрын Юшков Егор гӧтрасис сы вылӧ. Бара 
Матрена веськалі энька-айка дорӧ. Но налы сьӧлӧм сер­
тиныс нин лои ичмонь. Егор эз лэдз ӧбӧдитны гӧтырсӧ. 
Олісны гӧля, но шудаа. Регыд помасис и тайӧ шудыс — 
Айкинасянь петысь бандаяс чорыда расправляйтчисны 
сиктса активистъяскӧд, коммунистъяскӧд. А Егор вӧлі 
коммунист, комбедын юралысь. Лёкысь видзӧдісны сы 
вылӧ сиктса озыр йӧз, виччысисны удобнӧй кад распра­
витчыны сыкӧд. Егор муніс партизанъяскӧд.

Воис шуштӧм кад... Озырджык олысьяс, кулакъяс, 
купеч Микит Иван встретитісны воысь белӧй бандитъ­
ясӧс нянь-солӧн, вичко звӧнӧн. Заводитчис расправа.

Пышйӧм активистъяслӧн семьяясыс нуисны ӧтвет 
бандитъяс да кулакъяс водзын. Эз вунӧдны и Матрена­
ӧс. Кӧдзыд асывводзын воисны на ордӧ куим салдат, 
кутісны юасьны Егор йылысь, нӧйтісны энька-айкаӧс.

— Коммунистӧс чужтід! Змейӧс! Сволочьяс!— горзіс­
ны найӧ керкатырӧн.

— А кӧн сылӧн гӧтырыс? Кытчӧ дзебсис?
Матренаӧс петкӧдісны гӧбӧчысь юрсиӧдыс да кутісны

нӧйтны нагайкаясӧн. Бандитъяслы весиг эз вӧв яндзим 
сы вылысь кульны паськӧмсӧ... Пӧттӧдзыс нӧйтӧм бӧрын 
садьтӧм Матренаӧс шыбитісны посводзӧ.

— Смотри, старик, эн лысьтӧ пыртны керкаад. Пон­
лы — понлӧн смерть!

Белӧйяс пышйӧм бӧрын сійӧ жӧ тулыснас Матрена

чужтіс Мишаӧс. Эз вӧв радлунлӧн помыс, кор Егор, гор­
тас воӧм бӧрын, босьтіс киясас юрсӧ муртса кутысь писӧ, 
а мам шуда синмӧн видзӧдіс, мед эськӧ ичӧтик Мишук эз 
вильскӧбты-усь сы киысь. Ӧні на Матрена син водзын 
тайӧ кадыс. Егоркӧд тшӧтш воис гаж, шуд. Матреналы 
торъя нин нимкодь вӧлі, мый Егор ӧткодя видзӧдіс Маша 
вылӧ и Миша вылӧ. Маша сійӧс нимтіс батьӧн, и некыдзи 
эз кӧсйы гӧгӧрвоны, мый Мишалӧн батьыс сылы абу бать.

Д а и Егор некор эз зіль пырны тайӧ посниторъясас. 
Аслас ичӧтик семейнӧй шудӧ вӧйӧмӧн Матрена эз и 
казявлы на семья весьтӧ кыпӧдчысь бедасӧ.

Сиктын котыртчис колхоз. Кулакъяс кыдз мый вер­
мисны водзсасисны талы, паськӧдісны агитация, повзьӧд­
лісны быд лёкторнас.

Но колхоз век жӧ котыртчис. Эз этша вын пукты та 
вылӧ сельсӧветса председатель коммунист Егор Юшков. 
Но вот ӧтчыд Егор эз во черикыянінысь. Вежон мысти 
аддзисны сылысь шойсӧ ю дорысь, дрӧбитӧм юрлыаӧс.

... Югыд луныс гажтӧмӧн лои Матреналы. Но Егор­
лӧн ёртъясыс, сиктса активистъясыс, гӧгӧртӧдісны ӧтка 
нывбабаӧс тӧждысьӧмӧн, эз лэдзны усьны сьӧлӧмнас. Эз 
вунӧд сы йылысь и сӧветскӧй власть. Омӧлик киссьӧм 
керкаысь найӧ вуджисны овны кулак Микол керкаӧ, коді 
ӧтветитіс сӧветскӧй суд водзын Юшков Егорӧс виӧмын 
участвуйтӧмысь. Мужиктӧг кольӧм бӧрын Матреналӧн 
став мелілуныс вуджис челядьыс вылӧ. Найӧ кӧть и вӧлі­
ны разнӧй батьысьӧсь, но ӧблик сертиыс мунісны ӧта-мӧд 
вылас. Сӧмын характеръясыс вӧліны разнӧйӧсь. Миша 
вӧлі батьыс кодь, ӧдйӧ ӧзйысь характера, но ён, вына. 
Сійӧ вӧлі настойчивӧй аслас кӧсйӧмын, кыдзи и требова­
тельнӧй ас дінас. Ичӧт дырсянь немтор эз вӧчлы 
думайттӧг, а кӧсйыліс кӧ мыйкӧ вӧчны — вайӧдліс делӧсӧ 
помӧдз.

Маша вӧлі мӧд характера: рам, полысь. Та вӧсна 
Миша быдмигчӧжыс, кӧть и вӧлі ёна ичӧтджык чойсьыс, 
чувствуйтіс асьсӧ кӧзяинӧн. Регыд Миша эз кут кывзысь­
ны и мамлысь. Школаын кӧть и велӧдчис бура, но дис­
циплина вӧлі омӧль.

Гожся каникулъяс дырйи Мишаӧн вӧвлі дзик мат. 
Тӧвнас кӧ сійӧ вӧлі учительяс син улын, то гожӧмнас 
кольлі вӧля вылӧ.

Унаысь пиыс вильшасьӧм вӧсна видлісны суседъясыс 
Матренаӧс...

Лестехникумын во велӧдчӧм бӧрын Миша петіс сэсь 
да пырис трактористъясӧс велӧдан курсъяс вылӧ. Кык во 
трактористӧн уджалӧм бӧрын сійӧс нуисны армияӧ.

Служитіс кӧнкӧ Дальний Востокын, письмӧяс мӧдӧд­
ліс шоча, и то куим кывъяӧс. Великӧй Отечественнӧй вой­
на заводитчӧм бӧрын веськаліс фронт вылӧ. И вот тайӧ 
кадсяньыс быттьӧ вежисны Мишаӧс.

Тӧлысьнас кыкысь Матрена пӧлучайтліс писяньыс кузь 
письмӧяс. Частӧ кутіс мӧдӧдлыны сьӧмтор. Мам дивуйт­
чис пиыслӧн вежсьӧм вылӧ. Но медся ёна чуймӧдіс сійӧ, 
кор армияысь воис офицерӧн.

Офицерскӧй китель пӧрччӧм бӧрын лои рядӧвӧй кол­
хозникӧн, завоюйтіс колхозникъяслысь уважение. Ӧні 
весигтӧ олӧма йӧз да колхозса председатель частӧ сӧве- 
туйтчылісны сыкӧд. Михаил быд удж вылын уджаліс 
сэтшӧм жӧ азартӧн, сэтшӧма сетчыліс став сьӧлӧмсяньыс 
уджӧ, кыдзи и том дырйиыс радейтліс вильшасьны.

Тӧвнас колхоз правление индіс Михаилӧс вӧрын 
бригадирӧн. И тані, вӧрлэдзанінын, Михаил регыдъя 
кадӧн петкӧдліс асьсӧ уджын. Сылӧн бригада кывсис 
район пасьта. Сэки жӧ колхозникъяс бӧрйисны сійӧс 
сельскӧй Сӧветӧ депутатӧн.

Тувсов гӧра-кӧдза дырйи сійӧ нин уджаліс бригади­
рӧн. Аслас бригадаӧн шедӧдіс колхознӧй переходящӧй 
флажок, лоис колхозса первичнӧй партийнӧй организа­
цияын секретарӧн.

«Дзик батьыс кодь,— нимкодя мӧвпаліс Матрена.— 
Сэтшӧм жӧ ласков, йӧз дінӧ сибалысь».

Матреналӧн вӧлі нӧшта ӧти кӧсйӧм: корсьны бурджык 
ичмоньпу, гӧтравны Мишаӧс, а сэсся быдтыны-дӧзьӧрит­
ны внукъясӧс. Некымынысь казьтыштіс та йылысь пиыс­
лы, но сійӧ водзӧ эз нуӧд, быттьӧ эз и кывлы...

Югдыны нин мӧдіс ывла вылын, асыввылын гӧрдӧдіс, 
но Матрена пыр на эз унмовсьлы — казьтывліс важсӧ. 
Ж аль вӧлі чуксавны писӧ, но тшӧктіс— и быть чуксав.

/ / /

Небыдик тӧвру муртса шувгыштіс вӧр пуяс йылын, 
ыркйӧдліс Чипсана шор видз вылын ытшкысьясӧс. 
Асывсяньыс пуксьылӧм мича поводдя пажин бӧрын бара 
заводитіс лёкмыны.

— Вот мокасьтыд!—косасӧ лэчтаналіг видзӧдіс кыпӧд-

чысь кымӧръяс вылӧ да броткис Яков,— Зэрмас бара, 
тыдалӧ.

— Кысь нӧ, мися, менам став мышкӧй висьӧ да,— 
шыасис сылы воча Пекла, ён тэчаса, зумыд виръяя ныв­
баба.— А менам мышкӧй — некор оз пӧръясь, тӧдӧ повод­
дя вежсьӧмтӧ.

— Сідзкӧ тай тэнӧ колӧ барометр пыдди стенӧ ӧшӧд­
ны,— кылӧ Пронялӧн сералана гӧлӧс.

— Тэ, рыжӧйӧй, дыр ме вылын смекайтчыны ку­
тан?— вувзьысис Проня вылӧ Пекла.

Йӧз нюмъялӧны шутка вылӧ, а Пекла, тайӧс казялӧ­
мӧн, оз тӧр аслас ку пиас, грӧзитӧ Пронялы:

— Ме тэнӧ, рыжӧйӧс, коркӧ велӧда!
Яков дядь тшӧтш нюмъялӧ. Сылы оз во сьӧлӧм вылас 

дыш Пекла, и сійӧ ачыс частӧ серавлывлӧ сы вылын, но 
ӧні сёрнисӧ вуджӧдӧ мӧдтор вылӧ.

— Пыр кӧ тадзи зэрны кутас, ог тӧд, кутшӧм таво 
турун пуктӧм лоӧ.

— Ытшкынытӧ эськӧ лӧсьыд, да чӧвтны — он вермы.
—• Коркӧ тай ӧти воӧ вӧвлі жӧ тадзи — видзтӧ арбыд

лоис пуктыны. Джын йӧзыс нянь идралӧ, а мӧд джын­
йыс — турун пуктӧ. Кор и вӧлі татшӧм воыс?

— Война заводитчӧм бӧрас мӧд гожӧмнас,—висьталӧ 
кодкӧ.

— Правильнӧ, сэки и вӧлі — йӧзыс ещӧ колхозад зэв 
этша вӧлі, куш пӧрысьяс да челядь.

Шор йывсянь котӧрӧн воис Михаил. Сійӧ пелька 
чеччаліс вутшкысь вутшкӧ, но мукӧд дырйи ӧшибитчӧмӧн 
ызгысьліс вутшъяс костас пукалысь ваӧ да ещӧ тэрыб­
джыка чеччыштліс выль вутш вылӧ.

— Зэрмас, Яков дядь?— воигмозыс шыасис сійӧ, кӧть 
и зэв бура тӧдіс ачыс, мый зэрмас. Яков дядь читкыр­
тыштӧм синъяснас видзӧдліс вывлань, сюйис каллянсӧ 
вомас:

— Зэрмас, навернӧ, но кунӧрӧн мунас—оз дыр.
— Пӧжалуй,— сӧгласитчис Михаил.
«Со ӧ̂ д, мыйда туруныс вӧлӧм быд во весь вошӧ,— 

мӧвпаліс Михаил ытшкысьяс вылӧ видзӧдіг.— А таво 
пуктам ставсӧ. Вель уна содтӧд турун шедӧ колхозлы 
тась!»

Водзын мунысьяс муртса удитісны воны покос помӧ, 
кыдзи заводитіс войтасьны.

— Ж аль и дугдынысӧ! Косаӧй ачыс ытшкӧ,— косасӧ 
турунӧн чышкаліг шыасис Евис Пашӧ.

— Да, и жарыс оз мешайт: улысянь и вылысянь 
ва,—содтіс Михаил.

Зэрыс друг ӧддзис да кутіс нин дорала кисьтны.
Бӧрынджык ытшкысьяс, покоссӧ эштӧдтӧг, чепӧсйис­

ны-неылын сулалысь коз пуяс улӧ. Яков дядь мӧдліс жӧ 
котӧртны йӧз бӧрся, но казяліс, кыдзи зэрыс ӧти здукӧн 
прӧймитіс дӧрӧм пырыс, кутіс визувтны мышку кузяыс, 
и ӧвтыштіс кинас.

— Кӧтаси жӧ нин-а, мыйла и котӧрта,— и заводитіс 
лэчтанасьны.

...А тайӧ кадас первой бригада силосуйтчис.
Агнюша водз асывсянь Надяӧс да некымын нывбаба­

ӧс, кодъяс кольӧм лунъясӧ уджалісны сыкӧд, петкӧдіс 
удж вылӧ да сувтӧдіс найӧс Ватла борйӧ. Сэсся Агнюша 
муніс Зина дінӧ, коді силосуйтчис Ватла борйын жӧ, 
неылын тасянь. Матын сулалысь вӧр ді эз лэдз аддзыны 
ылысьджык йӧзӧс, и Агнюша повзьыліс нин, мый кодсю­
рӧ эз петны удж вылӧ.

Кор сійӧ прӧйдитіс вӧр дісӧ да зурасис ытшкысьяс 
вылӧ, сьӧлӧмыс лӧнис — йӧз уджалісны ставӧн.

Ытшкысьяс дорӧ недыр кежлӧ сувтлӧм мысти сійӧ 
мӧдіс силос гу дінӧ.

Тайӧ вӧлі восьса силос гу. Сійӧс лёка вевттьылӧмаӧсь, 
сэтчӧ вылысяньыс веськалӧма ва, и тшыксьӧм силоссӧ эз 
туйлы вердны скӧтлы. Тайӧ эновтлӧм силоссӧ колӧ вӧлі 
лэптыны гусьыс и сы местаӧ сюйны выльӧс.

— Со ӧд, быдса гу тшыкӧма.
— Омӧля вевттьылӧмаӧсь!
— Бурджык выль гу кодйыны, няйтас луасьӧм дорысь.
Колхозникъяс сулалісны гу дорын, шуасисны, некод эз

лэччы первой.
Зина водзвыв нин тӧдіс та йылысь да гусӧ ректыны 

сувтӧдіс комсомолецъясӧс. Но и на вылӧ, тыдалӧ, 
вуджис олӧма йӧзлӧн шуасьӧмыс. На пӧвстын тыдаліс 
шӧйӧвошӧм: либӧ пырны гуас да лэптавны тшыксьӧм 
силоссӧ, либӧ заводитны кодйыны выль гу.

— Та йылысь ковмас пуктывны вопроссӧ общӧй 
собрание вылӧ,— шуис Оля гуыс вылӧ кинас индӧмӧн.— 
Кольӧм воӧ ӧд тані Надяяс силосуйтчисны. Гашкӧ, и таво 
найӧ бара тадзи силосуйтчӧны.

Гу дорӧ воис Зина. Сійӧ гӧгӧрвоис, мыйын делӧыс да

шыбитіс коксьыс сандалияссӧ, босьтіс Оля киысь вила да 
чеччыштіс гуӧ.

Зина уджаліс зіля — пласт бӧрся пласт лэпталіс 
гуысь тшыксьӧм силоссӧ. Сійӧ быттьӧ эз и кыв сёрнисӧ 
гу дорын сулалысь йӧзлысь. Сэсся Зина бӧрся гуӧ пырис­
ны комсомолецъяс.

Кор нин уджыс мӧдіс тыр ӧдӧн, кор нывбабаяс заво­
дитісны новлыны гу дорысь лэптӧм важ силоссӧ, Зина 
лэптіс юрсӧ да видзӧдліс йӧз вылӧ.

— Уджӧн колӧ бырӧдавны тырмытӧмторъяссӧ, а оз 
кывйӧн. Кутӧй тӧдвылад — весь больгыны некор и 
нинӧмла.

— Ми ӧд скӧрмим да сійӧн. Мися, мыйла йӧзлысь 
ляксӧ миянлы сетісны весавны,— артмис Олялӧн.

— Ляк? — Зиналӧн гӧлӧсыс вӧлі стрӧг.— Абу ляк, а 
колхознӧй делӧ. Выль гусӧ эськӧ ковмис кык лун пер­
йыны, а ми со талун тайӧс дзикӧдз эштӧдам.

— Кутшӧм делӧясныд, нывъяс? — друг кыліс сэки 
мышку сайсяньыс Агнюшалӧн гӧлӧс. Зина казяліс брига­
дирлысь кыпыд настроениесӧ, гӧгӧрвоис, мый Агнюша 
вунӧдӧма тӧрытъя сёрни йывсьыс либӧ оз кӧсйы петкӧд­
лыны.

—1 Со тай — сісь силос пытшкын уялам,— вочавидзис 
Зина.

— Миян вылӧ талун видзӧдӧ став колхоз. Тані 
решайтчӧ миян бригадалӧн честьыс,— шуис сэсся Агнюша 
да юаліс:— Эштӧдам талун?

— Эштӧдам!
— Кӧть кыдз да эштӧдам.
— А кыдзи сэн Надялӧн? — друг юаліс Зина.
— Надялӧн? Надялӧн — зэв б ур ,— вочавидзис 

Агнюша. Морӧс пытшкас друг кыпаліс кутшӧмкӧ аслыс­
пӧлӧс пӧсь чувство: сылы воис сьӧлӧмвылас, мый брига­
даса членъяс тадзи тӧждысьӧны не сӧмын ас вӧсна, но 
и став бригадалӧн успех вӧсна. И сэки жӧ Агнюша кыліс 
Зиналы завидялан чувство. Сійӧ эз завидяв Зиналы удж­
сьыс,— эз. Тані вӧлі дзик мӧднога завидялӧм — сійӧ 
шудлы завидялӧм. Неважӧн Агнюша казяліс, мый сылы 
абу веськодь Юшков... Тайӧ чувствоыс сылӧн чужис 
кыдзкӧ друг да весиг ачыс на эз гӧгӧрво — мыйла. Кӧть 
и сійӧ зілис кутны тайӧ чувствосӧ, но эз тырмы выныс.

Кор первойысь сійӧ аддзис Юшковӧс армиясьыс воӧм 
мыстиыс, то гӧгӧрвоис Михаил вылӧ сійӧ видзӧдӧ оз

мукӧд зонъяс вылӧ моз. Первойсӧ весиг эз эскыссьы 
талы, но бӧрынджык пыр ёнджыка и ёнджыка кутіс 
гӧгӧрвоны — Михаил сылы сьӧлӧм сертиыс. Но кыдзи 
сетны тӧдны та йылысь зонлы, коді нинӧмӧн эз торйӧд 
Лгнюціаӧс мукӧд нывъясысь.

Бӧрынджык Агнюша тӧдмаліс: Михаил дружитӧ I 
Зинакӧд. Позьӧ ӧмӧй висьтавны, мый вӧчсьӧ ныв сьӧдӧ- 
мын, кор сылӧн радейтанторйыс мунӧ мӧдкӧд?

Но Агнюшалӧн эз вӧв некутшӧм лӧгалӧм Зина вылӧ.

I V

— Мӧд бригада пӧ талун ытшкӧ Чипсана шорын. 
Таво кӧсйӧны пуктыны став эндылӧм видзьяс.

— Ставсӧ кӧ удитам пуктыны — уна турун лоӧ.
— Зільыштам кӧ — вермам.
— Лым улӧ, дерт, огӧ уськӧдӧй.
— Тадзитӧ уджалігӧн вермас и усьны, бабуньяс. Мӧд 

бригадалӧн, дерт, оз, а миян... Со ӧд сэні Юшков лои 
бригадирнад да уджавны кыдзи мӧдісны!..

— Выль мортыд век яра босьтлӧ.
— Михаил Егорович абу сэтшӧм — бать коктуйсӧ 

талялӧ. Дивӧ, кутшӧма вермӧ вежсьыны мортыд! 
Важӧн-ӧ кутшӧм вильыш вӧвлі, а ӧні?

— Армияыд вежӧма. Ме первойсӧ воис да эг и тӧд.
— Абу жӧ лӧсьыд эськӧ бӧрад кыссьыныд да.
— Асьным ещӧ кыв сетім бура уджавны...
Тадзи сёрнитісны колхозницаяс, кӧні уджаліс Надя 

Распутина пӧдругаясыскӧд.
— Зэрыс мешайтыштіс, а, гашкӧ, эськӧ...—шыасис 

сэсся Надя, коді чувствуйтіс нин ассьыс мыжсӧ бригада 
водзын.

— Чӧв нин тэ! — вомаліс сійӧс кодкӧ.— Поводдя 
вылас кӧть эн элясь! Асьным мыжаӧсь.

— Видз вылын уджалігӧн кӧть колӧ зільыштны. А то 
дзикӧдз яналам, кӧть сэсся керкасьыд эн петав.

— Мӧд бригада со ытшкӧ нин, а ми век на силос...
Шойччыштны пуксьыштлӧй бӧрын силос гуын турун

талялысьяс вунӧдісны сёрни, кутчысялӧны ӧта-мӧдлы 
сойясас да, радӧн сувтӧмӧн, заводитісны талявны выльӧн 
шыблалӧм турунсӧ.

Сэні жӧ котралӧны челядь. Ӧткымынъяс на пиысь

■нарошнӧ зілисны веськавны турун ёкмыльяскӧд гуас. Кор 
кодкӧ тырліс уль турун пласт улӧ, ызӧбтыліс гажа серам.

Но Надя Распутина вӧлі рад: кӧть сёрӧнджык, но 
талун эштас силосуйтчӧм.

«Регыд нин гу джынйыс тырӧ,— думайтіс сійӧ,— 
а сэсся позяс лэдзны вӧвъясӧс талявны. Талун, небось, 
Агнюша оз кут видчыны. А то век: Надя колис бӧрӧ, 
Надя бӧрӧ кыскӧ бригадаӧс...»

Буретш гу тыригас шливӧбтіс зэр. Кӧтасьӧм йӧз, гу 
вевттьӧм бӧрын, мӧдісны гортаныс. Зэр дугдӧмыд 
тшӧтш воис гу дорӧ Агнюша.

— Эштӧдінныд? Вот и бур. А ӧні вайӧ Зина дінӧ 
мунӧй, колӧ отсыштны налы регыдджык эштӧдны.

Надя пытшкын асывсяньыс чеччалысь вильыш чӧртъ­
яс, тыдалӧ, ышӧдісны кӧть ӧтчыд заденитны Зинаӧс.

— Талун, сідзкӧ, и Зинаӧс парским!..—серӧктіс сійӧ, 
но Агнюшалысь видзӧдлассӧ аддзӧм бӧрын воши нюмыс.

— Мед кӧть яндысин тайӧс шуныс! А тэ он тӧд, мый 
найӧ пидзӧсӧдзныс уялӧны важ силос пиын, весалӧны 
тіянлысь кольӧм вося няйтсӧ!

— Ме ӧмӧй ӧтнам сыысь мыжа?
— А коді мыжа, мый тэ эн кодйӧд гу гӧгӧрыс канава? 

Ме тэд тшӧктылі?
— Мый ме вылӧ пиньтӧ кеслад? — горӧдіс скӧрысь 

Н адя.— Гудралід кӧ роксӧ — артельӧн и панялӧй!
Но сы вылӧ некод эз видзӧдлы: быдӧн тэрмасисны 

отсӧг вылӧ орччӧн уджалысьяс дінӧ.
Рӧмдігас, медбӧръя гу вевттьӧм бӧрын, Зина матыст­

чис бригадир дінӧ.
— Помалім таво кежлӧ,— шуис сійӧ, а сэсся пыді­

сянь ышловзис да мыжа мортлӧн кодь гӧлӧсӧн надзӧник 
содтіс: — Агнюша, тэ прӧстит тӧрытъясьыд. Ме ачым ог 
гӧгӧрво, кыдзи сэки артмис...

— Ме сы йылысь вунӧді нин. А ошйысьнысӧ миянлы 
нинӧмӧн — муртса планнымӧс тыртім. Вот эськӧ, мӧд 
•бригада моз, планысь вывті кӧ...

И недыр чӧв олӧм мысти, ӧдва кывмӧн содтіс:
— Ме тэд вежала, Зина...
Зиналӧн гожъялӧмысла кульсьӧм ичӧтик нырыс теш­

кодя кӧрсьыліс, сэсся дивӧ пырысь видзӧдліс Агнюша 
вылӧ.

— Мыйысь?

— Чужӧмыд шуда кодзув улын... 
Зина и ачыс тӧдіс — сійӧ шуда.

Муртса на удитіс Яков дядь Чнпсана шорысь воӧм 
бӧрын вежны ва паськӧмсӧ да пуксьыны семьяыскӧд, 
кыдзи пырисны зонъяс — Митрей Проня да Ӧндреян 
Степан — нуӧдны рытйысьны сылысь писӧ Васяӧс. Л атш ­
кӧс тушаа, паськыд пельпомъяса, би кодь гӧрд юрсияса 
варов Проня виччысьӧмӧн пуксис лабич вылӧ, сідзи жӧ' 
ньӧжйӧник пуктіс гудӧксӧ ас бердас. Степанлы жӧ пук­
сьыны лои некытчӧ: пызан гӧгӧр пукалысь челядь займи­
тӧмаӧсь улӧсъяссӧ. Код тӧдас, мый дыра эськӧ лоис 
сулавны сылы, эз кӧ мезды кӧзяйка.

— Со ӧд, миян и пуксьынысӧ некытчӧ,— шыасис 
Марпа тьӧт, Яков дядьлӧн гӧтырыс, мӧд жырйысь зонъ­
яслы стулъяс петкӧдіг.— Пуксьы, эн сулав! А тэ нӧ мый, 
Проня, порог улас?

— Томйӧзыд, братӧ, тэрыбӧсь,— бергӧдчис зонъяс­
лань Яков дядь.— ӧтилаын ытшким, а ті удитӧмныд нин 
ужнайтны и гуляйтны петны.

— Ми воӧм бӧрын сразу сёйыштім,— серӧктіс Проня 
юрсияссӧ кепка улас лӧсьӧдыштіг.— Век ӧд полан — 
кузьджыка кӧ ужнайтан, регыдджык гуляйтныд сюрӧ. 
Сідз, Степан?

—1 Сідз...— ышловзис бӧръяыс, быттьӧ пельпом выв­
сьыс сьӧкыд ноп чӧвтӧм бӧрын.

— Весь тэрмасинныд. Миянлысь бурлакнымӧс ков­
мас на виччысьны. Сійӧ миян лабутнӧй, оз тэрмась. 
Гашкӧ, талун и оз мун, ёна мудзис да.

Зонъяс гусьӧник нюммунісны. Батьыслысь сералӧмсӧ 
кылӧмӧн Вася чукыртчыліс, но нинӧм эз шу.

Пызан сайысь медводз чеччис Вася. Мӧд жырйын 
пасьталіс суконнӧй гимнастёрка, зеркалӧ водзын лӧсьӧ­
дыштіс морӧссьыс медальяссӧ. Хаки рӧма бриджиа, зер­
калӧ моз югъялысь сапӧгъяса, топыда зэлӧдӧм паськыд 
тасмаа, морӧсас медальяса, шыльыда сыналӧм еджыд 
юрсияс вылас тшапа пуктӧм сьӧд бархатнӧй околыша 
артиллерийскӧй фуражкаа Вася вылӧ оз позь вӧлі не ним­
кодясьны. Сылӧн винёв, пельк туша тэчаслы армейскӧй 
паськӧмыс сетіс торъя мичлун да пельклун. Яков дядь 
чӧвтліс здук кежлӧ синъяссӧ ёртъяс дорас сувтовкерлысь

пиыс вылӧ да сылӧн эз вермы не кыптыны гордость пиыс:
вылӧ.

— Водзджык колӧ, бурлак, гортӧ локны. Аски водз 
чуксала ытшкыны.

— Ладнӧ,— нурбыльтіс Вася.
— Ог дыр гуляйтӧ, Яков дядь. Клубын ремонт 

эштӧма, гӧтӧвитам спектакль. Мыйӧн эштас репети- 
цияыс, пыр и локтам. Ми ӧд ӧні артистъяс, занимайтчам 
драмкружокын,— мунігмозыс шыасис Проня.

Зонъяс бӧрся ӧдзӧс пӧдлассьӧм бӧрын Марпа тьӧт 
шуис верӧсыслы:

— Он жӧ тэ куж бурджыка сёрнитны. Кӧть мед йӧз 
дырйиыс эн янӧд сійӧс.

— Ошкыны али мый сійӧс? Туша-рожа сертиыс позьӧ' 
нин сылы мекӧд орччӧн уджавны. Лунтырӧн мӧдлапӧлӧ 
вуджӧдӧма ытшкан машина. Тайӧ ӧмӧй удж?

Но мам сьӧлӧм эз кӧсйы миритчыны писӧ омӧльтӧмкӧд. 
Марпа тьӧт кӧть и кыліс верӧс кӧритӧмысь правлунсӧ,, 
но сійӧ зілис дорйыны писӧ.

— Ас костын колӧ видны, а оз йӧз дырйи.
— Йӧзыс сы йылысь унджык тӧдӧны. Мирыдлысь 

синсӧ он тупкы. Гӧриг-кӧдзигӧн юр усьтӧдз янӧдіс. П рав­
лениеын куті лыддьыны стенгазета, а сэні миян бурлакыд 
калошиын!

Сійӧ друг шыбитіс паньсӧ, чеччис да кутіс тэрыба 
ветлыны джодж кузяыс.

— Тэд, старука, любӧ тайӧ? Сідзкӧ, эн сёрнит да эн 
дорйы. Менам пи калошиын пукалӧ! А ме ӧд абу мега­
рин, коді сӧмын йӧй юрнас гидын «ме-е-е...» кужӧ гор­
зыны. Ме колхоз правлениеса член! Инспектор по 
качеству! — горзіс нин Яков дядь. Скӧрмӧмысла сылӧн 
сырмис став тушаыс, а коз пу рой рӧма тошкыс летйы­
сис сэтшӧм тешкодя, мый пызан сайын пукалысь чоя-вока 
эз вермы кутчысьны, пыльснитісны-серӧктісны.

— Ме ог терпит, мед менам пи омӧля уджаліс. 
Видзӧдтӧ, колхозын сылы оз кажитчы, карӧ окота мунны! 
А колхозас коді мӧдас уджавны?

Верӧсыс пузьылігӧн Марпа тьӧт пырджык чӧв овліс. 
Сыкӧд вензьӧм — бипур вылӧ бензин киськалӧм кодь. 
Сійӧ и ӧні ланьтӧмӧн чукӧртіс пызан вылысь тасьті-пань, 
муніс мыськыны найӧс кывтӧ, а син бӧжнас видзӧдіс 
верӧсыс вылӧ. Недыр мысти Яков дядь лӧнис.

— Аски, старука, колӧ чеччыны шондіыскӧд тшӧтш,— 
шыасис вель дыр мысти сійӧ.

— Кытчӧ нин сэтшӧм водзсӧ?
— Кадыс воас — аддзан! — Яков дядь босьтіс эшкын 

да  петіс сарайӧ.
Вон сайын тіньгысь номъяс, клуб дорын ворсысь 

гудӧклӧн шыыс, коді воис пельӧдз, вӧтлісны Яков дядь­
лысь унсӧ. Кунис синъяссӧ, зілис унмовсьны, но унмыс 
быттьӧ нарошнӧ эз лок.

«Но и Михаил Егорович! Мӧвпыштӧмыд жӧ, кодлы 
татшӧм заданиетӧ сетны. Правильнӧ вӧчан, аскиа луныс 
петкӧдлас»,— мӧвпаліс Яков Юшковкӧд лунся сёрнисӧ 
дум вылас уськӧдӧмӧн. Сылы торъя нин сьӧлӧм вылас 
воис, мый бригадир шыӧдчис сы дорӧ. Сідзкӧ, бригадир 
надейтчӧ сы вылӧ. Ковмас аски зільыштны, мед быдӧн 
гӧгӧрвоисны татшӧм уджыслысь выгӧдасӧ.

«Тадзтӧ уджалігад дядьӧ мыш саяд он дзебсьы, ков­
мас ассьыд сӧнъястӧ зэвтлыны»— думайтіс ачыс. Но 
такӧд тшӧтш аскиа луныс и повзьӧдлыштіс сійӧс. «А друг 
кӧ озджык сідзи ло?— Но ачыс жӧ лӧньӧдіс асьсӧ:— Оз 
вермы лоны, мед оз сідзи ло!»

А сёрниыс Михаил да Яков дядь костын вӧлі татшӧм
Чипсана шорысь лэччигӧн найӧ кыкӧн кольччыштісны 

йӧзсьыс бӧрӧ. Яков дядь пыр жӧ гӧгӧрвоис — Михаил 
кӧсйӧ тӧлкуйтыштны сыкӧд.

Михаил заводитіс ылысянь.
— Талун видзӧді ытшкӧмтӧ тіянлысь. Тешкодьтор 

артмӧ, Яков дядь.
— Мый нин сэтшӧмыс?
— ӧтилӧн покосыс векни, а мӧдлӧн кык сы пасьта. 

Артмӧ — ӧтияс ытшкӧны этшаджык, а трудоденьсӧ бось­
тӧны ӧткодя. Тадзитӧ лоӧ ӧбӧдитӧма бурджык ытшкысь- 
ястӧ! Вот эськӧ найӧс ставнысӧ сувтӧдны торйӧн ытш­
кыны, сэкигэськӧ быд морт зілис уджавны: надейтчынысӧ 
некод вылӧ.

— Кӧнешнӧ...— веськодя шуис Яков, кӧть и тӧдіс, 
кытчӧ синӧ бригадир.

— А тӧдан кӧ, петкӧдлы, мед быдӧн аддзасны инди­
видуальнӧй сделыциналысь бурлунсӧ.

Яков Михайлович эз вермы не сӧгласитчыны брига­
диркӧд. Сійӧ кӧть и ачыс мӧвпаліс та йылысь водзджык 
нин, но кор воис кад аслыс петкӧдлыны тайӧс йӧзлы,— 
аскиа луныс век жӧ ловзьӧдыштіс сійӧс.

«Нинӧм, Яков Михайлович, справитчан,— бурӧдіс сійӧ* 
асьсӧ.— А Михаил Егорович сяммӧ йӧзнад руководитны. 
Абу яндзим татшӧм пиӧс имеитны. А менам Васька удж 
вылад видзӧдӧ кӧдзыда, быттьӧ мегыр пыр. А йӧктыны 
мастер. Сявкнитлас да сьӧлӧмыд радлӧ. Мыйла эськӧ 
йӧктӧм мозыс не уджавны? Кужан йӧктыны — куж, 
и уджавны. Коді мый сэк лысьтас шуны?

Пи йывсьыс думъясыс Яков дядьлы казьтыштісны 
ассьыс челядьдырся вояссӧ. Кутшӧма сійӧ торъялі ӧнія: 
челядьлӧн ичӧтдырся кадысь...

«...Керкаын пемыд. Мам шӧйтӧ ӧшинь дорсянь кый­
тӧдз, кӧні ӧти эшкын улын куйлӧны челядь. Яша гудйӧ 
чуньяснас дӧра эшкынысь розьсӧ да видзӧдӧ пемыдас 
шӧйтысь мам вылӧ, кылӧ аслас сьӧлӧмлысь тэрыба- 
тэрыба тіпкӧмсӧ. Виччысян страшнӧйторйыс повзьӧдлӧ 
сійӧс. Оз узьны и чой-вокыс.

Виччысян страшнӧйторйыс — юысь батьлӧн кабакысь 
воӧм...

И вот кытӧнкӧ уличын кылӧ лёк гӧлӧсӧн сьылӧм. 
Мам шыбласьӧ керкаті, видлалӧ нӧшта ӧтчыд — эз-ӧ 
вунӧд дзебны пурт, чер, коколюка либӧ пес плака. Сьы­
лӧм матысмӧ. Кильчӧ помын кылӧны кокшыяс, а сэсся 
дрӧгмунӧ керкаыс кильчӧ ӧдзӧсӧ чужйӧмысь.

— Восьты! Он кыв али мый?
Мам тіралысь киясӧн ӧзтӧ дзузган, тэрмасьӧмӧн петӧ 

батьлы воча, ӧдзӧсӧд тыдовтчӧ няйт сюръя кодь, муртса 
кок йылас ошйысь бать. Сійӧ сьӧкыда лэдзчысьӧ пызан 
дор лабичӧ, дулалӧм синъяснас видзӧдӧ дзузган би вылӧ.

Мам сулалӧ вӧрзьӧдчывтӧг кывтын. Яша кӧть оз 
аддзы, но тӧдӧ — сылӧн чужӧм кузяыс исковтӧны синва 
войтъяс.

Яшалы окота уськӧдчыны пызан дорын пукалысь 
бать вылӧ, кучкавны, вӧтлыны сійӧс, но оз лысьт вӧр­
зьыны, ни гораджыка лолыштны.

Бать кучкӧмысь лампа лэбӧ джоджӧ. Лоис дзурс 
пемыд. И пыр жӧ кылӧ батьлӧн равӧстӧм:

— Биась! Мый сулалан?
Мам корсьӧ кималасӧн джоджӧ усьӧм лампасӧ, но 

сійӧ быттьӧ нарошнӧ оз сюр.
— ӧдйӧнджык. Эн нюжмась!..
Лампа эз сюр.
— Ак, тэ, сэтшӧм-татшӧм!..— и бать кутчысьӧ мамлы 

юрсиас, лёкысь чужйӧмӧн уськӧдӧ джоджӧ...

Яшалӧн топалӧ сьӧлӧмыс, сійӧ оз вермы кутчысьны 
д а  лёкысь горӧдӧ. Сы бӧрся заводитӧны гӧлӧситны став 
^челядь.

Бать уськӧдчӧ на вылӧ зверь моз, но мам потшӧ 
аслас челядь дорӧ туйсӧ.

— Челядьӧс эн вӧрзьӧд! Эн лысьт!
— Петкӧдла ме тіянлы! — мурзӧ бать да бара заво­

дитӧ мамӧс талявны джоджын...
Лэбӧны джоджӧ тасьтіяс, паньяс...
Яков дяд пыркнитчӧ, мед мынтӧдчыны тайӧ шуштӧм 

'серпассьыс, и син водзас воӧ мӧд серпас.
...Бать куйлӧ пызан вылын — веськыд, кузь сыналӧм 

ус-тошка, морӧс вылас пуктӧм кияса. Гыжъясыс киясас 
кельыдлӧзӧсь, а чужӧмыс прӧтивнӧй виж рӧма.

Яшалы оз веритсьы, мый сэтшӧм частӧ косясьысь 
бать вермӧ сэтшӧм чӧла куйлыны пызан вылын. 
Кажитчӧ, вот-вот сійӧ чеччас да кутчысяс мамыслы 

чӧрснас...
Пукалысь бабаяс чышкалӧны синъяснысӧ чышъян 

помъясӧ. Но мыйла бӧрдӧ мам? Сылы ӧд колӧ радлыны: 
некод нин оз кут сійӧс нӧйтны.

Бӧрдысь мам да чой-вок вылӧ видзӧдӧмӧн заводитӧ 
петны синваыс и Яшалӧн, а сэсся друг ырӧстӧмӧн 
бӧрддзӧ.

— Мамӧ, мыйла нӧ батьӧыс оз чеччы? Мыйла кулі 
•сійӧ?

Бабаяс пиысь ӧти меліа босьтӧ сійӧс водзас, бурӧдӧ 
юрӧдыс малалін

— Шань, дитя, эн бӧрд. Быдӧн ми коркӧ кулам. 
Муысь лолім, муӧ и пӧрам.

Бать кувсьӧм бӧрын овсис ещӧ на сьӧкыдджыка. 
Д ас нёль арсянь Яша муніс Богословскӧй заводӧ да быд­
мигчӧжыс лои талявны тайӧ туйсӧ. Быдмыштӧм-сӧвмыш- 
тӧм бӧрын пырис том дӧва Марпида вылӧ. Марпалӧн 
вӧлі стынпӧла керка, кутшӧмсюрӧ скӧтина да сьӧкыд 
уджысь повтӧм кияс. Тадзикӧн Яшалӧн лои овмӧс, 
кӧть омӧлик, но аслас. Первой пи чужӧм бӧрын Яшаӧс 
нуисны салдатӧ, германскӧй война вылӧ. Революция 
бӧрын сійӧ воис гортас, но заводитчис гражданскӧй 
война, и сылы бара лои кутчысьны оружие бердӧ.

Краснӧй Армияысь демобилизуйтчӧм бӧрын Яков чо­
рыда пуксис аслас му вылӧ, кутчысис пиньяснас и 
гыжъяснас, но нянь век жӧ эз тырмыв выль урожайӧдз.

Зіль вӧлӧма Марпида: шоч во кольлі кага вайтӧг, ӧні 
Яков эз нин радлы, кыдзи первой пи чужигӧн.

— Мый нӧ ме сэсся верма вӧчны, енмыс сетӧ да? — 
кайтіс Марпида мыжа морт моз верӧслы синъясас ви­
дзӧдіг.

— Рӧдит, мам, рӧдит,— шутитіс Яков.— Унджык 
вердысь пӧрысьӧ-нэмӧ лоӧ...

Сиктын колхоз организуйтчӧм бӧрын первойсӧ Яков 
сэтчӧ эз пыр — жаль вӧлі торйӧдчыны овмӧскӧд. Торъя 
нин вӧліны жальӧсь выль вӧчӧм муяс, кодъяс вылӧ сійӧ 
кутіс ыджыд надея... Бӧръя кадӧ семья вуджліс нин восӧ 
ас няньӧн. Сэтчӧ жӧ Яков паніс керка стрӧитӧм. Сруб­
йыс вӧлі гӧтов. Коли сӧмын пытшкӧссӧ вӧчны да юрав­
ны: Яков кӧть кутшӧма эз нюжӧдчы шебрас серти, 
керкасӧ эштӧдны регыдъя кадӧн эз тырмыв выныс. Да 
и семья пытшса олӧмас лои ыджыдтор. Ыджыд пиыс — 
Митрей — ӧтдортчис семьяысь да пырис колхозӧ, зілис 
тшӧтш кыскыны сэтчӧ и батьсӧ.

Лунысь лун Яковлы лои гӧгӧрвоана, мый колхоз — 
медся вернӧй туй. И регыд, Юшков Егорӧс кулакъясӧн 
виӧм бӧрын, пырис колхозӧ. А ӧні со сійӧ — колхоз прав­
лениеса член, качество кузя инспектор, и быдӧн пӧчи­
тайтӧны сійӧс, кывзысьӧны сы гӧлӧсӧ...

Васялы сійӧ рытнас лоис приятнӧй сюрприз. Клубын 
репетиция дырйи сійӧ аддзысис Танякӧд, коді воӧма кани­
кулъяс вылӧ тӧлысь кежлӧ. Танялы, дерт, эз вӧв тайӧ 
паныдасьӧмыс виччысьтӧм: сійӧ тӧдіс письмӧяс серти, 
мый Вася воӧма армияысь. Но Васяӧс тайӧ суис лӧсьӧд­
чытӧг. Сійӧ первойсӧ весиг эз путьмы киасьны Танякӧд.

Таня вӧлі сэтшӧм жӧ, кутшӧмӧн Вася аддзыліс сійӧс 
медбӧръяысь, армияӧ мунігас. Сійӧ жӧ пушыд юрси, 
сӧмын ӧні кузьджык да шевъялӧны пельпомъяс вылас. 
Сійӧ жӧ синъяс, вӧсныдик кельыд вомдоръяс, весигтӧ 
бериныс на важмоз тӧдчыштӧ. Сӧмын тушаыс быдмыш­
тӧма.

Кымын во Вася мечтайтліс тайӧ аддзысьӧм йывсьыс, и 
со найӧ — талун ӧтлаынӧсь. Кажитчӧ, и помыс эз вӧв 
найӧ сёрнилы, ӧта-мӧдлысь юасьӧмлы, но тайӧ встреча- 
ьтслысь гажсӧ торкис ӧтитор, коді лоис Васялӧн кодкӧ­
лун колхозса председателькӧд. Рытнас, гортысь петӧм 
бӧрын, Васяӧс чукӧстісны правлениеӧ. Пырӧмӧн тшӧтш

жӧ Иван Леонтьевич заводитіс шуасьны сы вылӧ. Вись­
таліс, мый видз вылын уджалігӧн ковмас зэлӧдчыв­
ны, мый машинистлы турун идралігӧн колӧ став вынсӧ 
колхознӧй делӧӧ пуктыны, а Васялӧн тайӧ оз тыдав.

— Мыйкӧ миян тэ вылӧ ыджыд надея абу. Но ду­
майтам, мый тэ гӧгӧрвоан, кыдзи фронтовик.

Не бӧръя кывъясыс кӧ председательлӧн, гашкӧ, ни­
нӧм эз и ло. Но Вася эз вермы миритчыны, мый сійӧс 
лыддьӧны сэтшӧм уджалысьӧн, код вылӧ оз позь весиг 
надейтчыны.

— Он кӧ надейтчӧй — ог и мун машинанас ытшкы­
ны,— друг петіс сылӧн.

— Мунан! А ми видзӧдлам, кыдзи тэ кутан уджавны, 
Изъюров ёрт. Сэки аддзам.

— Видзӧдлам, — чорыда шуис Вася, — кутшӧма ме 
аски пета машинаӧн ытшкыны.

Иван Леонтьевич кыпӧдчис местасьыс.
— Тэ сӧмын эн пет видз вылӧ!
Ӧні, кор Васялы уси дум вылӧ тайӧ, сылы эз ло лӧ­

сьыд быдсӧн. «Гашкӧ, ме вӧча неправильнӧ»— юаліс ас­
сьыс.

Кӧсйис та йылысь висьтавны Танялы, но кыдзкӧ" 
сьӧлӧмыс эз кыпав. Сідзи и торйӧдчисны найӧ ас йыв­
сьыныс унатор на висьтавтӧг.

V

Тыртӧм улича кузя колхоз правлениелань восьлаліс 
счетовод Петрович. Кӧть и асывсяньыс нин тӧдчис, мый 
луныс лоӧ жар, дай и ӧні нин шондіыс пӧжис, но сійӧ 
вӧлі фуфайкаа, ватнӧй гача. Бедь вылӧ мыджсьӧмӧн, 
чотышталігтыръя надзӧник муніг, сійӧ кыйкнитлывліс 
улӧдз ӧшйӧм рыжӧй кыз синкымъяс увсянь гудыр синъ­
яснас таса кильчӧ ӧдзӧсъяс вылӧ.

Гӧгӧр шычнирач. Льӧм пулӧн бус слӧйӧн вевттьысьӧм 
коръясыс ӧшалісны вӧрзьывтӧг. Топалӧм, жарысла пӧд­
тысь сынӧдын эз кыв некутшӧм шы. Сӧмын курӧгъяс ӧт­
наныс радпырысь пуртікасисны туйвывса бус пиас, да 
кадысь кадӧ руксыштлывліс ва гуранӧ пластнитчӧм ро­
зӧвӧй бока ыджыд порсь, кор кодкӧ вильыш курӧгъяс 
пиысь заводитлас матыстчыны сылань.

Петрович тэрмасис правлениеӧ: сэні сэтшӧм ыркыд

и приятнӧ, он кыв весиг вывса ватнӧй паськӧмлысь 
лишнӧйлунсӧ.

Тэрмасигас сылӧн пӧшти эз тӧдчы чотӧмыс, но, кор 
кутіс воны детскӧй ясли ӧшинь улӧ, кӧні ворсісны че­
лядь, чотӧмыс друг кутіс бара тӧдчыны.

— Видза олан, Власьевна! — чолӧмаліс сійӧ челядь­
кӧд ноксьысь нывбабаӧс.— Кутшӧма воюйтан челядькӧд?

— Мича и поводдя пуксис, Петрович! — вочавидзис 
нывбаба.— Гожӧмбыд кӧ татшӧм лоӧ, лӧсьыд и лоӧ 
видз вылын уджавны.

— М-да...— мыджсьыштіс бедь вылас Петрович. — 
Ог вермы терпитны татшӧм кадӧ пукавны правлениеын 
да лоӧ тай. Некутшӧм спокой эз кут сетны прокля­
тӧй кок! Юкалӧ и юкалӧ. Быдногыс лечиті, быдсяма 
докторъяс дінас ветлі — бурыс эз ло. Веритан, Власьевна, 
войяснас ог узьлыв, син ог куньлыв...

И мӧдӧдчӧ водзӧ нӧшта ёна чотігтыр, чужӧм вылас 
страдание петкӧдлӧмӧн.

Правлениеыд орчча керкаысь восьса ӧшинь пыр кы­
ліс гитаралӧн шы. Но тюлевӧй занавес эз лэдз Петро­
вичлы аддзыны ворсысьсӧ.

«Кодкӧ со ме моз жӧ, дерт, страдайтӧ, — мӧвпыштіс 
сійӧ. — Коді вермас лоны? Эз-ӧ Таняыс во?»

Кильчӧ вылас зурасис правлениеысь петысь Евис 
Пашкӧд.

— Павел Евистратьевич, чолӧм тіянлы! — Петро­
вичлӧн вӧлі привычка быдӧнӧс ыдждӧдлыны нимӧн и 
вичӧн, кӧть коді сійӧ эз вӧв, ичӧт кӧть ыджыд.

— Эн аддзыв председательӧс? — юаліс воча Евис 
Паш. Петрович казяліс, мый Юшковлӧн помощникыс 
мыйыськӧ ёна скӧрмӧма.

— Гашкӧ, верма ме вежны сійӧс? — угодливӧя нюмдіс 
Петрович.

— Вермин кӧ — тэнсьыд и юалі, эг председательӧс 
корсь. Он тӧд? — орӧдіс Паш.

Петрович йӧжгыльтчыштліс, сылы быдсӧн лои ыркыд 
тайӧ кӧдзыд сёрнисьыс.

— Первой бригадакӧд кайис Тӧда шорӧ, — висьталіс 
сэсся Петрович да вӧлисти смелмӧдчис юавны:—Мый 
нин лои? Мыйла сійӧ друг ковмис, Павел Евистратьевич?

— Тӧрыт мӧдлапӧлӧ вуджӧдім ытшкан машина, 
талун сійӧн колӧ вӧлі заводитны ытшкыны, а ытшкӧмыс 
эз ло.

— Ж угалі али мый машинаыс?
— Машина уджалӧ, но машинистыс мунӧма мӧд удж 

вылӧ, а меным эз висьтавны та йылысь. Тӧді кӧ водз­
джык, кодӧскӧ ысті ытшкынысӧ. А ӧні кодӧс ыстан? 
Ставыс Чипсана шӧрынӧсь. Быдса лун вошӧ. А мыйта 
эськӧ ытшкисны!

— А кытчӧ нӧ мунӧма Яков Васькаыс?
— Батьыскӧд ытшкыны мунӧма Чипсана шорӧ. Шонді 

петігас на мунӧмаӧсь. Васькаыс эськӧ мед, но мыйла 
Яковыс сідзисӧ вӧчӧ? Быдса лун машина сулалас!

— Колӧ пырысь-пыр Васькасӧ вайӧдны да ыстыны 
мӧдлапӧлӧ,—делӧвӧя распорядитчис Петрович.

Евис Паш вель дыр видзӧдіс Петрович вылӧ, коді, 
тыдалӧ, вӧлі зэв здӧвӧль аслас распоряжениеӧн да лыд­
дис асьсӧ положение спаситысьӧн.

— Тэ дурмин? Васька локтіг да ва вомӧн вуджиг 
костіыс луныс кольӧ!

— Сэсся ме ог тӧд, мый вӧчны,— лэптыштліс векньы­
дик пельпомъяссӧ Петрович да содтіс: — А машина не 
должен сулавны.

— Не должен! Не должен! А коді вуджас?— и наяна 
юаліс:

— Гашкӧ, тэ, Петрович, вуджан ытшкынысӧ?
Шуис и эз вермы кутчысьны, мед не нюмдыны.

Петровичлӧн чужӧмыс висьлӧса вешкыртчыштіс, син 
доръясас да сӧстӧм бритӧм чужӧм пасьталаыс визьни­
тісны чукыръяс. Весигтӧ ускыс люньмуныштны увлань. 
Сылӧн страдайтӧмыс вермис вӧрзьӧдны любӧй мортлысь 
сьӧлӧмсӧ, мый вылӧ и арталіс Петрович.

— Ме эськӧ с удовольствием, Павел Евистратьевич, 
но менам кокӧй оз лэдз. Со ӧд ачыд аддзан — куим кокӧн 
ветла, — и Петрович лэптыштліс тусяпуысь вӧчӧм фи­
гурнӧй бедьсӧ.

— Пӧжалуй, тэд сьӧкыд лоӧ. Сэні ӧд колӧ сидение 
вылын пукавны. Лоӧ нин аслым вуджны,— шуыштіс 
Паш, и оз позь вӧлі гӧгӧрвоны — сералӧ али збыльысь 
жалитӧ Петровичӧс.

— Сійӧ бур, мый тэ вуджан ачыд. Но ме век жӧ 
сӧветуйта тэныд, Павел Евистратьевич, корсьны кодӧскӧ. 
Тэнад жӧ йӧз, а найӧс ӧтнаннысӧ эновтны оз позь.

— Ті мый йылысь тадзсӧ варовитад?—друг кыліс 
мышку сайсянь ёсь том гӧлӧс.

Счетовод да Евис Паш бергӧдчисны.

На водзын сулаліс ныв. Сылӧн гожъявтӧм блед 
чужӧм вылын тӧдчисны беринъяс. Вӧсни паръясыс и руд 
синъясыс озорнӧя нюмъялісны.

— Таня!—горӧдіс первой Петрович.—Тіянӧс он и тӧд!
Сы серти, кутшӧм сьӧлӧмсянь кыкнанныс Танякӧд киа­

сисны, тӧдчӧ вӧлі, мый кыкнанныс уважайтісны Таняӧс и 
радӧсь вӧліны аддзысьӧмыслы.

— Шойччыштны воинныд?
— Да. Шонді водзын гожъялыштны, а то Заполярьеад 

оз зэв гожйӧд. А тэ, Петрович, век на висян?
— Да, Танечка-голубушка,— ышловзис счетовод.— 

Со и ӧні на шуи Павел Евистратьевичлы — мися, кӧть и 
муна ытшкыныд, да кысь нин миян помысь! Немтор он 
вӧч — инвалид!

— Ми тані куимӧнӧсь,— збыльысь шуис Таня.— 
Кыдзи ме гӧгӧрвои — ӧтилы миян пиысь колӧ вуджны 
мӧдлапӧлӧ ытшкыны. Ӧти — инвалид, сідзкӧ, лыдысь 
долой! Мӧд бара жӧ оз вермы — сылӧн и сідзи аслас 
удж эм. Сідзкӧ, пудйыс усьӧ коймӧд вылӧ. Ковмас вуджны 
меным.

— Но и Таня!—паськыда нюмдіс Евис Паш.—Сідзкӧ, 
важмоз ытшкыны кӧсъян? Тэ кӧ мӧдан ытшкыны, сьӧлӧм 
местаын лоӧ. А помнитан, кыдзи босьтавлім ытшкӧмсьыд 
премиятӧ?

— ӧні на новла платьесӧ.
— Танечка, позволь, тэныд колӧ шойччыштны,— 

заводитліс вензьыны Петрович.
— Вӧльнӧй сынӧд вылын да зарни шонді улын удж— 

медбур шойччӧг,— гораа серӧктіс Таня посньыдик еджыд 
пиньяссӧ петкӧдліг.

— Таня! Вӧвъяссӧ домалӧма видз вылас, а сийӧс- 
заводыс конюшняын,— Таняӧс синнас колльӧдӧм бӧрын 
бӧрвылас нин горӧдіс Евис Паш.

— Нылыс — зарни...— нюммуніс Петрович.
— Сылӧн доныс абу,— содтіс Паш.
А Таня мунігмозыс думайтіс: мыйла Вася эновтіс

машинасӧ? Мыйла сійӧ тӧрыт унатор висьталіс ас 
йывсьыс, карӧ мунны лӧсьӧдчӧм йылысь, и, кыдзи ӧні 
казяліс Таня, нинӧм эз висьтав колхоз йылысь, колхозын 
аслас удж йылысь?..

...ӧбедайтігӧн Марпа тьӧт видзӧдіс зумыша пукалысь 
Вася вылӧ да гажаа варовитысь верӧсыс вылӧ и лои

ЗЬ



быдсӧн не лӧсьыд. Некор ая-пиа оз волыны ӧти кывйӧ. 
Дерт, Яков радейтіс Васяӧс, но скӧраліс пиыслӧн колхоз­
нӧй удж вылӧ кӧдзыда видзӧдӧмысь.

Но талун Яков вӧлі гажа. Вася вылӧ видзӧдлывлігӧн 
сы синъясысь мам казявліс друг чужӧм мелілун, и сы 
сьӧлӧмын кыптіс надея, мый, гашкӧ, Яков сэсся небзьӧ- 
дыштас пиыс бердӧ сьӧлӧмсӧ. Тайӧ думсьыс сылы лолі 
кокньыдджык. Шог синъясас ыпнитліс тӧдчымӧнъя гаж ­
лун, весигтӧ быттьӧ неуна шылявлісны косіник чужӧм 
вывсьыс чукыръясыс. Дерт, эз вӧв лӧсьыд и мамлы Вася 
вӧсна. Кажитчис, пиыс ӧтдортчӧ семьяысь, сылӧн вӧлі 
мыйкӧ гӧгӧрвотӧмтор, но мам эз вермы гӧгӧрвоны, мый 
вӧчсьӧ пиыскӧд.

Гашкӧ, Васялы колхознӧй уджыс абу сьӧлӧм сертиыс? 
Ӧні тай вель унаӧн мӧвпалӧны велӧдчӧм йылысь? Мыйла 
эськӧ оз сӧветуйтчы кодсюрӧкӧд да мун?

— Эй, сэні! Дугдылӧй варовитны! Матыстчылӧй 
таланьджык! Бригадир кӧсйӧ мыйкӧ висьтавны, — 
кылӧ Пронялӧн гора гӧлӧс.

Гӧлӧс шыяс лӧньӧны, й ӧз матыстчӧны чукӧрӧ.
Юшков, тыдалӧ, сӧмын на воӧма.
Кинас мера1 вылӧ мыджсьӧмӧн сійӧ сёрнитіс Проня­

кӧд, коді пасъяліс мыйкӧ аслас блокнотӧ.
— Ёртъяс!— шыӧдчис колхозникъяс дінӧ бригадир.— 

Ме чайта, он кутӧ видны, торкла кӧ недыр кежлӧ тіян­
лысь шойччӧмтӧ. Сёрнитыштны быть колӧ. Кыдзи шуасны, 
телепит.

— Валяй!
— Сёрнит. Ми и шойччигмоз кывзыштам.
— Ме кӧсъя висьтавны вот мый йылысь,— водзӧ 

висьталіс бригадир.— Талун Яков дядь да сылӧн пиыс, 
Вася, пажинӧдз ытшкисны гектар да куим сӧтка. Мукӧдъ­
яслӧн жӧ сӧмын кык-куим соткаӧн морт вылӧ воӧ. 
А Проня да Степан ытшкисны гектар джынйӧн. Позьӧ 
юавны — мыйла тадзи артмӧ?

й ӧз ланьтісны, ӧткымынӧн юрнысӧ бергӧдісны Якоз 
ая-пиа вылӧ.

«Вот мыйла талун Яков татшӧм рад вӧлӧма...»^-мӧв­
пыштіс Марпа. Но пиыс налӧн эз юк налысь радлунсӧ, 
пукаліс важмозыс зумыша, зумыштчӧмӧн гартіс чигарка. 
«Изйысь ли мый сылӧн сьӧлӧмыс...»— пи бӧрсяыс гусьӧ­
ник видзӧдіг мӧвпыштіс Марпа.

— Виддзыс ӧткодь. Да ме шуи эськӧ — Яков дядь да



Вася абу ёнджыкӧсь мукӧд дорысь. Сідз жӧ и Проня да 
Степан — налӧн выработкаыс кык-куим сӧтка вылӧ ун­
джык жӧ мукӧдлӧн дорысь, кодъяс ытшкисны ӧтлаын, 
скопӧн,— бригадир сувтыштліс да видзӧдліс йӧз вылӧ.— 
Кыдзи ті чайтад — мыйын помкаыс?

— Кор ми воим видз вылас, Яков ая-пиа ытшкӧны 
нин вӧлі,— шыасис кодкӧ.— Ми кӧ водзджык заводитім, 
ытшким жӧ...

— Энлӧ, энлӧ! А Проня да Степан ӧтилаын локтісны?
— Ӧтилаын.
— А налӧн мыйла унджык?
— Зільны дж ы к, навернӧ.
— Дай торйӧн уджалісны.
— Вот, вот!— Михаил кутчысис тайӧ кывъяс.— Таын 

помкаыс! Найӧ кыпӧдісны асланыс уджлысь производи­
тельность, первой-кӧ, зільӧмӧн, а мӧд-кӧ, уджалісны инди­
видуальнӧй сдельщина подув вылын. Тайӧ починсӧ колӧ 
паськӧдны бригадаын став уджъяс вылын. Талунсянь 
колӧ ӧткажитчыны скопӧн уджалӧмысь. Уджалысьыд 
.абу ставыс ӧткодь — ӧти зільджык, мӧд абу сэтшӧм. 
Шуам, Парасковья унджык ытшкӧ, а Пекла оз вермы 
■сы моз. А трудодень кыкнанныслы ӧтмында. Тадзи?

— Тадзи!
— Вернӧ!— кылісны йӧз чукӧрсянь гӧлӧсъяс.
— Невернӧ!— друг чеччис ӧнӧдз на куст улын куй­

лысь Пекла.— Ме шуа — невернӧ тайӧ! Артельӧн гаж а­
джык дай кокньыдджык! Торйӧн уджалӧмнад тӧлк оз 
•босьт. Ме лэчтанасьнысӧ со ог куж. Дерт, мукӧд дырйи 
ӧтка кӧзяйкаяс сёрмыштасны. Но найӧс кӧть и виччы­
сьыштан — грек оз ло. А мешайтчӧны кӧ — панйин дай 
•ставыс...

йӧз серӧктісны.
— Тэ ӧд, Пекла, бӧръя помсяньыс медся водзсӧ волан 

видз вылад!— кыліс Пронялӧн ёсь гӧлӧс.
— Сылы прӧстительнӧ — ӧтка кӧзяйка.
Пекла сӧмын шӧйӧвошӧмӧн ӧт-мӧдарӧ бергӧдліс 

юрнас. Сійӧ, тыдалӧ, эз виччысь тайӧс, но кутіс асьсӧ да 
сӧмын горӧдіс:

— Смек вылӧ али мый ме? Чайтанныд, ме нуждайтча 
кодыськӧ? Верма и ӧтнам ытшкыны, зэв кӧ нин тіянлы 
колӧ!

— Видзӧдлам, кымын норма кутан сетны!
— Мый нӧ, кыв нин сэсся эн кутӧ лэдзны шуны!

Тайӧ кадас Михаил казяліс Евис Пашӧс.
—; Тэ нӧ кӧні та дырасӧ?— юаліс бригадир.
— Волы ме дінӧ матӧджык, йӧзсьыс ылӧджык.
Йӧз дінысь ылыстчӧм бӧрын Евис Паш стрӧгысь 

шуис:
— Весьшӧрӧ ошкан Яков ая-пиасӧ! Колӧ видны найӧс!
— Мый нин сэтшӧмыс лоис?
— Машина талун лунджын сулаліс мӧдлапӧлын, 

ытшкыны вӧлі некодлы.
— Мися, мыйла жӧ Васяыс тані! А ме чайті, тэ мӧдӧс 

ыстӧмыд.
— Не кӧ Таня, дерт, талун сьӧд доска вылӧ веська­

лім. Аттьӧ сылы — мездіс. Тӧрыт Воркутаысь отпускӧ 
воӧма, а талун нин ытшкыны муніс. Чорыда ме скӧрмылі, 
Михаил Егорович, Вася вылӧ. Мися, ёна и янӧда!

— Оз ков! Ме ачым разберитча!
Кор найӧ матыстчисны йӧз дорӧ, сёрнитіс нин Яков 

дядь.
— Веськыда кӧ шуны, тадзи уджавнытӧ — выгӧднӧ. 

Видз вылад воин — сувт, уджав. Виччысьны некодӧс оз 
ков. Мыйта вӧчан — ставыс тыдалӧ, йӧз мыш вылад он 
исковт. Сэсся позьӧ и качество требуйтны. Он, небось, 
шу — эг ме тані уджав.

— Вернӧ!
— Тадзитӧ тӧлкаджык лоӧ!
— Сійӧн и ӧткымынлы абу сьӧлӧм сертиыс тайӧ,— 

водзӧ нуӧдіс сёрнисӧ бригадир.— Но регыд быдӧн 
аддзасны да гӧгӧрвоасны. Тэ ачыд сэки, Пекланида ГІоли- 
товна, ӧткажитчан скопӧн уджалӧмысь. Аскисянь быдӧн­
лысь уджсӧ мӧдам примитны торйӧн.

Став сертиыс тӧдчис — колхозникъяслы кажитчис кы­
пӧдӧм вопросыс. Но, век жӧ Юшков эз кодь эскы, мый 
татшӧм шыльыда прӧйдитас сёрниыс да кокниа сетчасны 
Пекла коддемъяс. Дерт, успехыслы ёна отсаліс факт — 
Яков ая-пиалӧн, Пронялӧн да Степанлӧн водзмӧстчӧмыс, 
но сійӧ тӧдіс — оз на ло кокни нуӧдны помӧдз сійӧс, мый 
думайтіс.

— А кыдзи Васькаыскӧд?— юаліс Евис Паш брига­
диркӧд кольччыштам бӧрын.

— Удж бӧрас сёрнитам та йылысь, колхоз правле­
ниеын. Первой бурджыка тӧдмалам — мыйла сійӧ тадзсӧ
вӧчис.

Думсьыс Юшков пыр на корсис Васяӧс оправдайтан

помка, кӧть эськӧ гӧгӧрвоис, мый некутшӧм помка та 
вылӧ оз вермы лоны. Быдӧн кӧ тадз мӧдасны вӧчны — 
тӧлкыс омӧль бригадаад лоӧ.

ры тнас, удж эштӧм бӧрын, Вася мӧдӧдчис гортас, а 
батцыс кольччис йӧзкӧд: эз вермы ошйысьышттӧг кольны 
Яков талунъя лунсӧ. Талун ӧд налӧн Васькакӧд лои 
ытшкӧма пӧшти гектарӧн морт вылӧ! Сідзкӧ, вермӧ на 
сійӧ йӧзлы петкӧдлыны пример.

Эз вермы тайӧс не чувствуйтны и Вася. Но сэк жӧ 
Васялы зэв эз вӧв лӧсьыд — мыйла эз мун ытшкыны 
машинаӧн? «Кодӧс бара ыстісны ме местаӧ?»— думайтіс 
сійӧ и эз вермы гӧгӧрвоны — коді вежис сійӧс. Кымын 
думайтіс та йылысь, сымын ёнджыка шогӧдіс. Дум вылас 
уси и батьыслӧн кывъясыс, кодъясӧс сійӧ шуис асывнас 
видз вылӧ мӧдӧдчигӧн:

— Мӧвпыштлы — оз-ӧ лёк ло? Машина сулалӧмсьыд 
оз малыштны юрӧдыд.

— Ме висьталі налы — абу кӧ надеяыс ме вылӧ, ог 
кут ачым мырдӧн вӧзйысьны... Дай, буракӧ, мӧд маши- 
нистӧс кӧсйисны ыстыны,— кӧсйытӧг артмис Васялӧн.— 
Абу ме серам вылӧ налы.

— Кодлы «налысӧ»? Кодлы?— скӧрмис батьыс.—Тэнӧ 
велӧдӧны бур вылӧ, а тэ...

— Эн повзьӧдлы! А велӧдӧмад ог нуждайтчы, менам 
аслам юр эм.

— Ачыд тӧдан!..
Пиыслысь характерсӧ тӧдӧмӧн бать эновтчис.
Та вылын и помасис сёрниыс. Луннас ытшкигӧн сёр­

ниыс та йылысь эз жӧ пансьыв.
Вася восьлаліс векньыдик вӧрса туй кузя. Лэччысь 

шонді югӧръяс эз нин вермыны писькӧдчыны вӧр пытшкӧ, 
и та вӧсна вӧрыс вӧлі рӧмыд да ыркыд. Пуяс быттьӧ 
шойччисны лунъя жар бӧрти, вугралісны ни ӧти лап вӧр­
зьӧдлытӧг. Кывтӧм кокшыясӧн матыстчис рыт. Вӧлӧстьӧдз 
коли этша нин. Вася содтіс воськовъяссӧ. Ӧд сэні вӧлі 
Таня, кодкӧд талун позис коллявны татшӧм мича рытсӧ!

И друг:
— Вешйы! Таляссян!
Вася вирскӧбтіс туй бокӧ. Сійӧс панйысь Евис Паш 

ньӧжмӧдыштіс вӧвсӧ, скӧрысь шыбитіс Васялы:
:— Тэ кӧть и кӧсйин вӧчны миянлы лёктор, но эз 

артмы. Ми и тэтӧг обойдитчим.
Вася аддзис Пашлысь скӧр чужӧмсӧ да бара ёкмунлі

сьӧлӧмыс, кутіс нёнявны морӧспанювсӧ. «Збыль ӧмӧй 
машинаыс сулаліс?»— кучкис сылы юрас.

— Павел дядь, сулавлы!—нетшыштчис сійӧ вӧв вылин 
рӧдтысь бӧрся. И кор суӧдіс, кутчысис вӧлыслы Лом 
поводас...

— Сулавлы... Ме мыйкӧ эг гӧгӧрво, Павел д/ідь... 
Некод мӧй эз сюр?..

Васялысь наивнӧй юалӧмсӧ Евис Паш гӧгӧрвоис 
аслысног.

— Машина эновтны гӧгӧрвоин, а ӧні аслад мыж 
йылысь он вермы гӧгӧрвоны! Колӧ яндысьны тэд йӧз син 
водзас петкӧдчыны!

— Ланьт!— лӧня, но скӧрысь горӧдіс Вася, и сэтшӧма 
дернитіс вӧвсӧ дом поводӧдыс, мый повзьӧм чань чепӧс­
йис боквыв, а седок виччысьтӧмысла эз вермы кутчысьны 
сы вылын да шнёпкысис муӧ, а сэсся тэрыба чеччыштіс 
кок йылас да чуть-чуть чотышталӧ мӧдіс котӧртны киысь 
мынӧм чань бӧрся. Сӧмын туй чукыляс нин сійӧ сувтышт­
ліс да скӧрысь видзӧдліс век на местаас сулалысь Вася 
вылӧ.

VI

Ужнайтӧм бӧрын Евис Паш пыр жӧ муніс правлениеӧ. 
Сійӧс скӧрмӧдіс Васякӧд туй вылын паныдасьӧмыс да 
шуис правлениеын висьтавны ставсӧ. «Петкӧдны лодырӧс 
чистӧй ва вылӧ, мед тӧдласны ставыс, кутшӧм сійӧ,— 
думайтіс мунігчӧжыс.— Батьсӧ сӧмын янӧдӧ».

Но правлениеӧ пырӧм бӧрын тайӧ мӧвпъясыс пыр жӧ 
лэбисны юрсьыс, став скӧралӧмыс пакталіс.

Пызан сайын сылань чужӧмӧн пукаліс да спокойнӧя 
куритчис Степанов — райкомса секретарь. Юшков, 
тыдалӧ, помалӧма висьтавны кутшӧмкӧ интереснӧйтор. 
Та йылысь позис гӧгӧрвоны сылӧн чужӧм сертиыс.

Иван Леонтьевич да Агнюша эз жӧ вӧвны спокой­
нӧйӧсь. Весиг Петрович сюся кывзысис сёрниӧ ӧчки выв­
тіыс Степанов вылӧ видзӧдіг.

«Сёрмышті неуна,— жалитыштӧмӧн мӧвпыштіс Евис 
Паш.— Мый нин бара тӧлкуйтісны?»

— А... Павел Евистратьевич! Видза олан!— кыпӧдчис 
местасьыс Степанов да чургӧдіс ассьыс кисӧ.— Кутшӧма 
оланныд?

— Олам-вылам, кыдз шуасны, нянь сёям, тӧварыш

райкомса секретарь...— Степановкӧд киасьӧм бӧрын воча­
видзис Евис Паш.

— Да. Пирӧг пӧжавтӧдз нянь быдтӧм вылӧ уна колӧ 
труд пуктыны,— серӧктіс Степанов.— А кутшӧмджык уро­
жай таво виччысянныд? Тэ ӧд, буракӧ, кӧдзин?

— Курӧг пиянӧс арнас лыддьӧны. Ошйысьны ог куж. 
Но подкормитӧм бӧрын став ӧзимъяс мӧдісны бура 
ттуритны-быдмыны.

— Прополка нуӧдінныд?
— Ковмас на мӧдысь нуӧдны.
— А век жӧ уна-ӧ думайтан воас урожай? Бур кӧзяй­

ка, Павел Евистратьевич, вермӧ и не надейтчыны ар 
вылӧ, а смела тӧдӧ курӧгъяслысь лыд тулыссянь. Кӧнеш­
нӧ, сійӧ кӧ бура дӧзьӧритӧ найӧс.

Евис Паш шамыртліс ус помъяссӧ, нямралыштіс найӧс. 
Мед эськӧ не ӧшибитчыны! Сійӧ чувствуйтіс ас вывсьыс 
ставыслысь видзӧдӧмсӧ, сэсся лэптіс юрсӧ да пыр жӧ 
паныдасис Степановлӧн яснӧй синъяскӧд.

— Пуд сё кызьӧн гектар вылысь надейтча воиг. А 
«Вятка» сю пӧжалуй и унджык.

— Кывлін?—крута бергӧдчис Степанов Иван Леонтье- 
вичлань,— А тэ споруйтан! Ми жӧ талун сельсӧветса 
.председателькӧд став муяссӧ кытшовтім. Тіян кӧдзаясыд 
бурӧсь.

— Но, Степанов ёрт, ме ӧд эг ветлӧдлы мукӧд колхоз 
муяс вывті,— дорйысис Иван Леонтьевич.— Юшков бри­
гадаын, гашкӧ, и шедӧ та мында, а Попова оз вермы 
ошйысьны тайӧн.

— А ми нӧ мӧд агротехника серти уджалім?— ӧби­
дитчис Агнюша.

— Мӧд не мӧд... а...— Иван Леонтьевич джӧмдышт­
ліс. Сійӧ и ачыс чорыдасӧ эз эскы аслас кывъяслы.—Ме 
тадзи чайта.

— Чайтан? А вот торъя участокъясын весиг унджык 
лоӧ.

— Зато мукӧдас оз во и сёыс. Прополка кӧнсюрӧ абу 
нуӧдӧма.

— Ладнӧ, другъяс! Яснӧ, мый колхоз босьтас ыджыд 
урожай, — пырис сёрниӧ Степанов. — Но бергӧдчам 
важас. Ті, сідзкӧ, век на эн решитӧй, кор помавны турун 
пуктӧм? Срок установитӧй — зэв важнӧйтор. Сэки ті 
верманныд точнӧя распределитны рабочӧй вын,

лӧсьӧдны бригадаяслы график и быд лун добитчыны гра­
фик тыртӧм.

Евис Паш гӧгӧрвоис, мый сёрниыс сы вотӧдз буретш 
та йылысь и вӧлӧма.

— Кутшӧм сэні срок!— шыасис сійӧ.—Нянь идравтӧдз 
эштӧдам,— и всё. Век тадзи вӧчлывлім.

— А вот Юшков мӧвпалӧ водзджык эштӧдны,— нюм­
муніс Степанов.

— Михаил Егорович кӧ шуӧ... ме нинӧм ог шу...
— Тешкодь! Бригадир мӧвпалӧ ӧтиног, а сылӧн 

помощник мӧдног. Кыдз нӧ тайӧ тадзи?
— Д а ме нинӧм ог шу воча,— падмис Паш то ӧти 

вылӧ, то мӧд вылӧ видзӧдлывліг.— Д а ме ӧмӧй коркӧ, 
Михаил Егорович, воча шулі?..

— Павел Евистратьевич!— гажаа серӧктіс Степанов.— 
Ассьыд плантӧ висьтав, а эн йӧз вылӧ ыстысь.

— Сійӧ тай висьталіс нин — нянь идралігкежлӧ' 
кӧсйӧ эштӧдны,— шыасис Юшков.

— Мыйла сідзи? Ме верма и водзджык кӧсйысьны, но 
йӧзыс...

— А тэ мый вылӧ? Тэ должен йӧзсӧ нуӧдны ас бӧр­
сяыд. Найӧ ӧд оз жӧ кольччыны тэысь бӧрӧ.

— Дерт, ме думысь, ми вермам помавны турун пук­
тӧм июль тӧлысьнас,— дыр мӧвпалӧм бӧрын вочавидзис 
Евис Паш.

— Ме кӧсйыся аслам бригадаын эштӧдны сеноуборка 
кык лун водзджык,— шуис Агнюша да видзӧдліс Евис 
Паш вылӧ.

— Пельтӧм шуис — кывлам, а синтӧм — аддзылам,— 
вензис Евис Паш, а ачыс мӧвпыштіс: «Пӧжалуй, Агню­
шаыд прав. Зільджыка да тӧлкӧн кӧ уджавны — артмас». 
И быдсӧн нелӧсьыд лои, мый сійӧ эз лысьт индыны 
Агнюша моз татшӧм смел срок. «Но, ладнӧ, видзӧдлам 
нӧшта, коді кодӧс. Ошйысьнытӧ да кӧсйысьныд кокни»,;— 
такӧдіс сійӧ асьсӧ.

— Вот и кӧсйысь, Юшков ёрт!— серӧктіс Степанов.— 
Тэ кӧсйысян вӧлі водзджык эштӧдны, а Павел Евистратье­
вич повзис таысь.

— Сідзкӧ, сідзи гижанныд районса колхозъяс дінӧ 
обращениеад?— водзӧ нуӧдіс Степанов.— Ӧти бригада 
кӧсйысис турун идралӧм помавны сэк кежлӧ, мӧд бри­
гада сэк кежлӧ. А мыйӧн тэ верман эскӧдны, Попова ёрт, 
мый тэнад йӧз сӧгласитчасны тэкӧд?

— Менам йӧз? Д а мый ті, Иван Григорьевич!
— Иван Григорьевич,— шыасис Иван Леонтьевич,—

ми огӧ полӧ дженьыд срокысь, огӧ кӧсйӧ нюжӧдны 
сеноуборка. Но... ми кӧсъям... тӧлкуйтны да индыны 
реальнӧй срок. А то вермас артмыны сідз: кӧсйысьныд 
вермам и водзджык, а делӧ вылас оз артмы.

— Да, ті правӧсь, Иван Леонтьевич. Сетід кӧ кыв — 
колӧ сійӧс пӧртны олӧмӧ. Но ме ньӧти ог сомневайтчы, 
мый ті турун идраланныд медся дженьыд срокъясӧ. Вай 
и сёрнитчӧй асланыд йӧзкӧд да шыӧдчӧй став район 
пасьта.

— Тӧв йылӧ кывтӧ шыблавны, дерт, абу лӧсьыд,— 
шуис Евис Паш.

— Онӧ кӧ кужӧй расстановитны йӧзӧс удж вылӧ да 
сувтӧдны бур агитационно-массӧвӧй удж, кокниа вермас 
кывныд веськавны тӧв йылӧ, Павел Евистратьевич,— 
водзӧ нуӧдіс Степанов ёрт.— Михаил Егорович, кыдзи­
джык тіян расстановитӧма коммунистъясӧс?

Водзджык кӧ Михаил сёрнитіс кыдзи бригадир, то 
ӧні ковмис сылы кывкутны кыдзи партийнӧй организа­
цияса секретарлы колхозса быд коммунист вӧсна. Сійӧ 
подробнӧя висьталіс кадръяс расстановитӧм йылысь, 
коммунистъяслӧн удж вылын авангарднӧй роль йылысь. 
Вайӧдаліс примеръяс, кодъяс ясыда петкӧдлісны парт­
организациялысь тӧдчанлунсӧ колхознӧй производствоын.

— Тайӧ бур, мый ті кужӧмӧн расстановитінныд удж 
вылӧ коммунистъясӧс. Но такӧд тшӧтш оз ков вунӧдны и 
сэтшӧм ыджыдтор, кыдзи нагляднӧй агитация. А буретш 
тайӧ тіян и омӧля тыдалӧ. Сиктын этша лозунгъяс, пла­
катъяс, кодъяс эськӧ чуксалісны йӧзӧс уджавны нӧшта 
бурджыка. Сідзжӧ оз регулярнӧя пасъявсьыны Доска 
Почёта вылӧ передовикъяслӧн нимъяс. Тайӧ нин зэв 
ыджыд минус тіян уджын.

Степанов чеччис местасьыс да матыстчис стенын ӧша­
лысь стенгазета дінӧ.

— Вот, колӧкӧ, любуйтчӧй — заводитінныд пуктыны 
турун, а газетаныд век на висьталӧ гӧра-кӧдза йылысь.

— Извинитӧй, Иван Григорьевич,— шыасис Агнюша,— 
ӧністенгазетаяссӧ ми лэдзам быд бригадаын, а та вӧсна...

— Позьӧ не лэдзны колхознӧйӧс?— серӧктіс Степанов.
— Лэдзсьӧ и колхознӧй газета,— шыасис Юшков,— 

сӧмын ӧшӧдныс эз на удитны.
Евис Паш вель дыр нин кӧсйис юавны райкомса сек-

•ретарлысь ӧтитор, но лӧсялана кадыс эз на сюрлы. Водз­
джыксӧ сёрнитісны кӧзяйственнӧй уджъяс йылысь, сэсся 
‘со воисны стенгазетӧ — торкны бара абу лӧсьыд. Но кузя 
падъялӧм бӧрын век жӧ решитчис:

— Степанов ёрт, вот ме лыддя газетаяс,— Евис Паш 
неуна волнуйтчис,— и ог вермы гӧгӧрвоны ӧтитор — ми со 
сёрнитам унджык нянь шедӧдӧм йылысь, турун пуктӧм 
йылысь, олӧмнымӧс бурмӧдӧм йылысь...

— Но мый нӧ тані гӧгӧрвотӧмыс?— нюмдіс Степанов 
да матыстчис Евис Паш дінӧ.— Тані ставыс яснӧ: сӧвет­
скӧй йӧз асланыс трудӧн матыстӧны человечестволысь 
шуда будущӧй — коммунизм. На лыдын тшӧтш и ми...

— Тайӧс ме гӧгӧрвоа,— водзӧ нуӧдіс Евис Паш.— 
Ме кӧсъя юавны мӧдтор йылысь. Мыйла Америкаса да 
Англияса капиталистъяс зільӧны панны выль война?— 
Евис Паш кыпӧдчис да тешкодя кутіс зурӧдны вывлань 
шуйга кинас, кӧні эз тырмы куим чунь.— Со, не кӧ капи­
талистъясӧн панӧм войнаыс, ме вӧлі чуньяса... А найӧ 
бара сёрнитӧны война йылысь, лӧсьӧдӧны йӧзӧс виалан 

‘страшнӧй ӧружиеяс — атомнӧй бомбаяс... Неужели найӧ 
чайтӧны, мый налы удайтчас дзугны мир, ылӧдны удж а­
лысь йӧзӧс да сюйны найӧс выль войнаӧ?

Евис Пашлӧн волнуйтчана сёрниыс инмис быдӧнлы. 
•Ставӧн виччысисны Степановлысь вочакыв.

— Тэ прав, Павел Евистратьевич. Мир победитас 
войнаӧс. Но мир оз позь виччысьны, мир колӧ шедӧдны. 
А ми, сӧветскӧй йӧз, дорйыны мир вермам сӧмын асла­
ным уджӧн. Уджӧн, коді ёнмӧдас миян Рӧдиналысь 
вынйӧрсӧ. Ми кӧ ог кӧсйӧ война да миянлы кӧ дона 
мир,— оз позь жалитны вынъяс быдлунъя уджын. Ӧні 
миян быд уджалысь морт аслас пост вылын дорйӧ мир 
честнӧй уджӧн.

— На лыдын и ми...— гордӧя шуис Агнюша.
Степанов видзӧдліс часі вылӧ.
— Ылалі дзикӧдз. Клубын кӧнкӧ тырыс нин йӧз... 

Павел Евистратьевич, эн ӧмӧй аддзыв объявление^ 
локтігад: талун клубын лекция буретш сійӧ тема вылӧ, 
мый йылысь ми ӧні сёрнитім.

— Коді нӧ докладчикыс?— интересӧн юаліс Евис 
Паш.— Гашкӧ, тэ?

— Да. Мунамӧй, а то вермам сёрмыны. Сэні ми под­
робнӧйджыка сёрнитам та йылысь, Павел Евистратьевич.

— Видзӧд, со кыаыс кутшӧм мича! А гӧгӧр сэтшӧм чӧв, 
мый позьӧ кывны воргалысь ловшысӧ. Ме радейта татшӧм 
лӧнь рытсӧ!— висьтавліс Таня сійӧ жӧ рытнас Васялы. 
Найӧ пукалісны Эжва кыркӧтш йылын ӧта-мӧд дінас 
топӧдчӧмӧн да юксисны асланыс думъясӧн.

— Кор ме аддза ва вылысь мича керъяс, дум вылӧ' 
усьӧ пожӧм яг. Сулалӧны сись кодь веськыд, пашкыр ту­
гана пожӧмъяс, шувгыштӧны асъя тӧвруысь, быттьӧ рад­
лӧны матыстчысь гажа лунлы. Торъя нин мича пожӧма 
яг асывводзын: небыда писькӧдчӧны шонді югӧръяс пу 
лапъяс пыр, ворсӧны ыргӧн рӧма пожӧм кырсьяс вылын 
и сӧмын кӧнсюрӧ полосаясӧн воӧны муӧдз, югдӧдӧны 
еджыд яла ковёрсӧ, коді вольсассьӧ кок улад. И сэтшӧм 
сэк лӧсьыд сьӧлӧм вылын! Окота кыпӧдчыны бордъяс вы­
лын пом ни дор парма весьтӧ да видзӧдлыны вылісянь...

— Таня, тэ сэтшӧм лӧсьыда висьтавлан!
— Ме кӧ эськӧ кужи рисуйтны, то тайӧ серпассӧ 

вуджӧді полотно вылӧ. Бӧрйи эськӧ да аддзи сэтшӧм 
краскаяс, кодъяс ловзьӧдісны полотносӧ...

— Чувствуйта, кутшӧм эськӧ картина лоис...
— Ме радейта ставсӧ вӧчны лӧсьыда, бура,— водзӧ 

висьтавліс Таня.— Мед эськӧ эз вӧв яндзим лыддьыны 
уджӧс ассьымӧн, мед менам сӧвесть вӧлі чистӧй, мед ме 
верми веськыда, восьса синмӧн видзӧдны йӧзлы синмас. 
И веритан, сэки кыдзкӧ аслыд кокни лоӧ и кылан помтӧм 
вын. А тэнад тадзисӧ овлывлӧ?

Таня сюся видзӧдліс Вася вылӧ, коді пукаліс пыр 
ӧтмоза вӧрзьывтӧг.

Танялы окота вӧлі юавны, мыйла Вася талун эновтіс 
машинасӧ, но эз тӧд,— кыдзи тайӧс вӧчны. Вася кӧ неку­
тшӧм помкатӧг эновтіс удж, Таня, дерт, оз вермы прӧстит­
ны сылы. Сэки эськӧ ковмис орӧдны сыкӧд дружбасӧ 
весиг. Но Таня век на виччысис, мед Вася ачыс ставсӧ 
висьталіс.

А Вася и ачыс мучитчӧмӧн думайтіс та йылысь жӧ, но 
сідз жӧ эз тӧд, кысянь заводитны. Сэсся сійӧ збоймӧд­
чис да шуис:

— Таня, ме кӧсъя висьтавны ӧтитор! Дерт, тэныд вер­
мас не воны сьӧлӧм вылад... Но ме обязан висьтавны, 
мед тӧдін тшӧтш и тэ. Д а и ме ачым аддза — мӧвпалан 
та йылысь, а юавнысӧ он юав.

— Висьтав, ме кывза,— веськодя быттьӧ шуис Таня, 
а ачыс кыліс, кыдзи сьӧлӧмыс друг мӧдіс тіпиктыны.

— Тэныд колӧ тӧдны та йылысь, и кымын ӧдйӧнджык— 
•сымын бур. Ме думайта, тайӧ оз торк миян костысь 
нинӧм... дерт, абу лӧсьыд, но...

Таня ставсӧ гӧгӧрвоис.
— Ӧшибайтчан, Вася!— Таня чӧвусьӧмӧн бура дыр 

видзӧдіс Вася вылӧ!— Сідзкӧ, век жӧ тэнад мыж вӧсна 
мем лои ытшкыны талун тэнад машина вылын?

— Да.
Налӧн синъясыс паныдасисны, гӧгӧрвоисны ӧта-мӧдсӧ. 

Васялӧн мышку кузяыс котӧртіс йирмӧг. «Неужели тайӧ 
•сы ыджда мыж, мый торкас Танякӧд дружба?»— мӧв­
пыштіс сійӧ повзьӧмӧн.

VII

Комсомольскӧй собрание вылын видлавсис кык воп­
рос: турун пуктӧмын комсомолецъяслӧн роль да Изъюров 
Василийлӧн персональнӧй делӧ.

Комсомольскӧй организация эз вермы кольны видлав­
тӧг комсомолецӧн трудӧвӧй дисциплина нарушитӧмлысь 
случай. Сы вӧсна талун и комсомолецъяс вӧліны суро- 
вӧйӧсьджык. А ӧткымынъяс жальпырысь видзӧдлывлісны 
пельӧсын пукалысь Вася вылӧ.

Колхозса агроном, комсомольскӧй организацияса сек­
ретарь Рая Беляева докладӧн вӧліны ставӧн дӧвӧленӧсь.

Тайӧ ичӧтик, пелькиник тушаа, небыдик еджговат юр­
сияса нылыс пӧльзуйтчис томйӧз пӧвстын ыджыд автори­
тетӧн. Быдӧн радейтлісны сійӧс. Ӧтияслы кажитчис сылӧн 
гажа характерыс, мӧдъяслы прӧстӧйлуныс, йӧз бердӧ сиба- 
лӧмы'С. Вӧліны и сэтшӧмъяс, кодъяс эз вермыны веськодя 
видзӧдны сы вылӧ, кӧть эськӧ и кузьмӧсіник чужӧмыс 
Раялӧн эз торъяв мичлунӧн. Раяӧс и збыльысь оз позь 
вӧлі шуны мичаӧн. Шӧртіыс чуть гӧрба вӧсньыдик кузь 
ныр, ӧтарӧ-мӧдарӧ шевкнитчӧм паськыд еджыд синкымъ­
яс, векньыдик син потасъясын лукавӧй лӧзоват рӧма 
синъяс, косіник вомдоръяс. Но колӧ вӧлі аддзывны сы­
лысь синъяссӧ, кодъяс пыр койисны ас гӧгӧрыс гажлун, 
матӧвӧй рӧма чужӧмсӧ, коді дась вот-вот ойдны шоныд 
нюмӧн, кыдзи позис сылысь аддзыны а'слыспӧлӧс мич­
лун. Торъя нин гажа сылӧн вӧлі серамыс. Сійӧ серавліс не 
сӧмын паръяснас да синъяснас, но став тушанас — кок­
ниа, долыда. Сійӧ кужліс не сӧмын нюмъявны, серавны да 
лоны гажаӧн, но колана кадӧ лоны серьёзнӧйӧн, весиг 
стрӧгӧн. Сэки быттьӧ тайӧ вӧлі мӧд Рая. Вот и ӧні ком-

•сомолецъяс водзын сёрнитігӧн сійӧ вӧлі сосредоточеннӧй, 
стрӧг, кажитчис ыджыдджыкӧн ас арлыд дорысь. Сёр­
нитӧ дженьыда, ярскӧба. Ш уас— керыштас. Ошкас кӧ— 
ошкас. Янӧдас кӧ — му пырыс мун. Чорыда инмаліс ӧт­
кымын комсомолецъяслы, а медся ёнасӧ Васялы, кыдзи 
комсомолецлысь ним позоритысьлы.

Проня, коді вӧлі собрание вылын председательӧн, ви­
дзӧдліс Вася вылӧ, но сылӧн чужӧмыс эз тыдав. «Эз, 
дерт, лӧсьыд вӧв, ме кӧ вӧлі сы местаын. Мый бара сійӧ 
думайтӧ ӧні?»— мӧвпыштіс сійӧ.

Доклад бӧрын первой кыв босьтіс Агнюша. Кор сійӧ 
кутіс матыстчыны пызан дорӧ, Пронялӧн чужӧмыс тӧдчы­
мӧнъя гӧрдӧдіс. Агнюшалӧн лӧсьыд тэчаснога тушаыс, 
мича гӧлӧсыс, небыд видзӧдласыс важысянь нин косьтіс­
ны Пронялысь сьӧлӧмсӧ, но сійӧ эз лысьт надейтчыны, 
мый Агнюша вермас лоны сылы матыса ёртӧн.

Агнюша мыжаліс ас бригадасьыс комсомолецъясӧс си- 
лосуйтчигӧн омӧля уджалӧмысь. Индіс, мый комсомолецъ­
яс эз на кужны тырвыйӧ котыртны уджсӧ сідзи, мед эськӧ 
бригада муніс водзын.

Зиналы да кодсюрӧлы тайӧ эз во сьӧлӧм вылас. Найӧ 
со ас кадӧ эштӧдісны силосуйтчӧм, а ӧні лоӧ терпитны 
критика Надя Распутина да мукӧд сы коддемъяс вӧсна.

А сэсся сувтіс Оля:
— Оз ков ставнымӧс ӧти аршинӧн муртавны! Ми вӧ­

чим ставсӧ, эгӧ кольӧ бӧрӧ... Коді лёка уджаліс — найӧс 
и колӧ критикуйтны...

— Вернӧ, Оля,-— шӧпнитіс сылы Зина.
— Йӧз вӧсна ми огӧ кывкутӧд
Агнюша кӧсйис лӧньӧдны ӧбидитчӧм комсомолецъясӧс, 

но дум вылас уси — тайӧ председательлӧн удж.
— Унмовсин? Лӧньӧд!— стрӧга видзӧдліс сійӧ Проня 

вылӧ, коді, Агнюшаӧн ылалӧмӧн, вунӧдіс председатель- 
ствуйтӧм йылысь.

— Сідзкӧ инӧсь, ставыс бур? Позьӧ ланьтӧдчыны та 
вылын? А котыртім ми индивидуальнӧй да мелкогруппо- 
вӧй сдельщина? Мыйла, ті ногӧн, мӧд бригадалӧн удж 
производительностьыс вылын? Сы вӧсна, мый сэні уджсӧ 
котыртӧма бура. А кор лоас сідзи миян? Дерт, тані мы­
жыс и менам тшӧтш эм. Но больгыны ог кутӧй, а аски­
сянь жӧ зэлӧдчам сідзи, мед важмоз вермим сувтны пер­
вой местаӧ!

— Правильнӧ, Агнюша!

— Видзӧдлам!
— Энӧ на ошйысьӧй!
Агнюша сёрнитігчӧж Зина пукаліс шыла йылын моз, 

виччысис критикуйтӧм. «Кутшӧм чӧртыс тойыштіс менӧ- 
ӧткажитчыны силосуйтчигӧн Надялы отсалӧмысь». Сӧмын 
сэки кокниа лолыштіс, кор Агнюша помаліс сёрнисӧ. Но 
кужис ӧмӧй тӧдны Зина, мый критикалӧн гымыс йиркни­
тас сэтшӧм виччысьтӧминсянь! Тӧдіс кӧ водзвыв та 
йылысь, гашкӧ, эз и сэтшӧм радейтӧмӧн видзӧдлывлы 
неылын пукалысь Михаил вылӧ.

Коля Игнатовлы сёрнитны вӧлі, пӧжалуй, медся сьӧ­
кыд. Сыӧн быд кыв шуӧм бӧрын кылісны сералана репли- 
каяс. Та вӧсна сылӧн сёрниыс вӧлі оръясяна да ёнджыка­
сӧ лои ӧтвечайтны комсомолецъясӧн юасьӧмъяс вылӧ.

— Висьтав, Коля, кыдзи ті колхознымӧс гӧриг-кӧдзи­
гӧн кыскинныд бӧрлань?

— А поводдя бурмӧмтӧ кыдзи виччысинныд?
— Валит ставсӧ Надя вылӧ!
Коля Игнатовлӧн паськыд черлыяса мугов рӧма чу­

жӧм кузя киссисны ньылӧм войтъяс, кодъясӧс сійӧ тэр­
масьӧмӧн чышкыштліс носӧвӧйӧн, сэсся нуӧдліс веськыда 
бӧрлань сыналӧм кузь юрсияс кузяыс балябӧжӧдзыс да- 
сюйліс зептас. Но здук мысти бара нин лолі чышкыны 
пӧсьсӧ. Кӧть Коля и абу кыввортӧм, кыдзи шуласны, воча- 
кывйыдла зептас оз пыр, но абу дивӧ ньылӧдны аслад 
группаса комсомолецъяслысь честь дорйигӧн, кор тэныд 
воча — дзонь собрание.

Кадысь кадӧ сылӧн синкымъясыс кӧрсьывлыны, пӧшти 
ӧтлаасьлісны ичӧтик ныр весьтас, а сьӧд синъяссьыс по­
зис казявны отчаяние и ӧбида сыысь, мый ёртъясыс омӧ­
ля эскӧны сылы, сералӧны сы группаса комсомолецъяс 
вылын, кодъяс эз вермыны вӧчны колана перелом.

Эз на удит Проня лӧньӧдны ызгӧмсӧ, кыдзи корис кыв 
Лена Полина. Лена ӧтнас комсомолецъяс пиысь уджаліс 
животноводческӧй фермаын.

Сылы вӧлі ӧбиднӧ, мый собрание вылын некод эз 
сёрнит скӧт видзӧм йылысь, а сӧмын ӧти полеводство йы­
лысь. И сійӧ, дерт, эз вермы кутчысьны справедливӧй 
упрёкысь. Лена сетіс сідзжӧ предложение — ыстыны фер­
маясӧ некымын комсомолецӧс.

— Фермаын уджавны окотитысьяс эмӧсь,— шуис сійӧ 
бӧрвылас.— Сӧмын колӧ ыстыны найӧс правлениеыд 
сёрнитчӧм бӧрын.

Животноводство йылысь вопрос збыльысь первойысь 
на кыптіс собрание вылын, и унаӧн эз тӧдны, кыдзи кут­
ны асьнысӧ. Шӧпкӧдчисны, нюмъялісны, видзӧдлывлісны 
Лена вылӧ, но гораа некод эз шыась.

— А позьӧ юавны, коді, например, кӧсйӧ мунны фер­
маӧ комсомолецъяс пиысь?— кыліс кодлӧнкӧ любопытнӧй 
юалӧм.

— Коді кӧсйӧ, ачыс тӧдӧ, а тэд сэтчӧдз могыс абу,— 
вомаліс юасьысьӧс Лена.

— Лена, колӧ висьтавны. Гашкӧ, собрание и корас 
правлениеӧс ыстыны сійӧс фермаӧ — шыасис Беляева.

— Оля Конакова кӧсйӧ. Ме сёрнитлі сыкӧд...
Зина тувкнитіс Оляӧс:
— Тэныд окота мунны фермаас?
Оля сӧмын довкнитіс юрнас.
— Сідзкӧ, мунан бригадаысь? А урожайтӧ идравны 

тэтӧг кутам?
— Ыстасны кӧ — муна...— вочавидзис Оля.
Собрание муніс бурнӧя.
Критикуйтісны первой бригадаса комсомолецъясӧс, 

кодъяс уджалісны важмоз скопӧн. Эз коль вӧрзьӧдлы­
тӧг и правлениелӧн составыс. Оз-оз, дай сёрнитысьяс пи­
ысь кодкӧ индас, мый правление оз на тыр контактын 
уджав комсомольскӧй организациякӧд, оз пыр эскы том- 
йӧзлы.

Медбӧрын сёрнитіс Михаил. Сійӧ сувтліс тшӧтш сы 
вылӧ, кутшӧм могъяс сулалӧны комсомолецъяс водзын 
животноводство развивайтӧм кузя. Тӧдчӧдіс, мый турун 
идралан кадӧ комсомольскӧй организациялӧн рольыс зэв 
ыджыд: мунны уджын медводзын, полевӧй стенъясын ну­
ӧдны культурно-массӧвӧй удж, нагляднӧй да словеснӧй 
агитация, лэдзны боевӧй листокъяс...

Вася дрӧгмуніс, кор кыліс мӧд вопросӧ вуджӧм. 
Председатель сетіс сылы кыв висьтавны, кыдзи ставыс 
артмис.

Тайӧ кывъясыс быттьӧ вынтӧммӧдісны Васяӧс. Пырсӧ 
чеччыны весиг сылӧн эз тырмы выныс. Медбӧрын, сійӧ 
чеччис да мӧдіс президиум пызан дорӧ. Мышсьыс чувст­
вуйтіс ёртъяслысь видзӧдласъяссӧ, пельӧдз воисны шӧп- 
кӧдчӧмъяс.

Водзджыксӧ кажитчыліс, мый машинаӧн ытшкыны 
мунтӧмысь сійӧ мынас кокниа, ёртъяс гӧгӧрвоасны

сійӧс. А ӧні тайӧ мыжыс личкис сійӧс да Вася гӧгӧр­
воис — кокниа он мын.

«Бур кӧть нӧшта — Таня абу...»— югнитіс юрас, но 
Таня йылысь мӧвпыс пыр жӧ воши, гудрасис юрын жӧ­
дзысь мӧвпъяскӧд. Вася лэдзис синъяссӧ югыдӧдз ве­
салӧм сапӧг ныр вылас, лӧсьӧдыштіс гимнастёркасӧ.

Комсомолецъяслӧн суровӧй чужӧмъясыс эз тунавны 
бурӧс. И ни ӧти чужӧм, коді эськӧ кӧть неуна жалитыш­
тіс сійӧс... Вася ӧні чорыда каитчис вӧчӧмторсьыс, но вӧлі 
сёр нин. Шуласны тай — киссьӧм ватӧ он курав.

— Ме, дерт, мыжа... Но ачым ог тӧд, кыдзи артмис 
тайӧ... Ме сӧмын кора — не ӧтдортны менӧ ас дінсьы­
ныд.— Васялы кажитчис, мый тайӧ эз шу сійӧ, а кодкӧ 
тӧдлытӧг уськӧдіс тайӧ кывъяссӧ сы мышку сайсянь.

— Изъюров ёрт!— кыпӧдчис местасьыс Беляева.— 
Висьтав яснӧя: тэ эновтін машина самӧвӧльнӧ?

— Да.
— Тэ эн мӧвпышт сэки, мый лоӧ страдна пӧраӧ маши­

на сулалӧмыс?
Вочакыв эз вӧв.
— Эз усьлы тэныд сэки дум вылад, мый изменяйтан 

ӧтувъя коллективлӧн интереслы, и мый татшӧм йӧзыс оз 
вермыны лоны комсомольскӧй радъясын?

Эз вермы вочавидзны Вася и тайӧ юалӧм вылас.
Беляевалӧн быд юалӧм бӧрын Вася улӧджык лэдзис 

юрсӧ.
— Тэ, Изъюров ёрт, фронтовик. Кыдзи расйудитны 

эськӧ тэнсьыд вӧчӧмтортӧ фронтӧвӧй условиеясын?
Мый вермис шуны Вася?.. Сійӧ чувствуйтіс, кыдзи 

гӧрддзасьліс горшыс, кыдзи пытшкӧсас чужысь курыд 
ёкмыль кайис вывлань, кыдзи кутны вермытӧм прӧтивнӧй 
дрӧж тыртіс сійӧс. Колӧ вӧлі силаысь выныштчӧм, 
мед сулавны ёртъяс син водзын.

Та вылӧ Васялӧн выныс эз нин тырмы. Сійӧ, юрсӧ 
пельпомъяс костас дзебны зілиг, тэрыба вешйис пызан 
дорысь. И кор сылӧн гӧрбыльтчӧм мышкыс воши бӧръя 
скамьяяс вылын пукалысь йӧз сайӧ, комсомолецъяслӧн 
недовольствоыс нӧшта ӧзйис: унаӧн сылысь президиум 
пызан дорысь пемыд пельӧсӧ мунӧмсӧ лыддисны демон- 
стративнӧйӧн.

— Аддзылінныд ті сійӧс?
— Сёрнитны весиг оз кӧсйы.
— Нинӧмла миянӧс позоритны!

— Исключитны и баста!
Пронялы дыр мырсьӧм бӧрын удайтчис лӧньӧдны ыз­

гысь ёртъяссӧ и, кор нин найӧ ланьтісны, шуис:
— Эн чайтӧй, мы ме кӧсъя дорйыны Изъюровӧс.— 

Сылӧн ӧнӧдз эз на вӧв ни ӧти взыскание. Исключитӧм, 
ме думысь, лоӧ вывті крут мера. Д а и бӧръя кадас сійӧ 
вежсьыштіс, ӧні найӧ быд лун батьыскӧд ытшкӧны пӧш­
ти гектарӧн. Колӧ, ме думысь, нӧрӧвитны исключитнысӧ, 
мед бӧрын не каитчыны.

Пронялӧн сёрниыс неуна разӧдыштіс Вася гӧгӧр сук­
мылӧм сьӧд кымӧръяссӧ. Быдӧнлы уси дум вылас, мый 
найӧ ворсӧны Вася судьбаын ыджыд роль.

Но век жӧ тӧдчис — Пронялӧн сетӧм предложение 
вылӧ унджыкыс видзӧдісны кӧдзыда. И код тӧдас, бур- 
лань-ӧ лёклань катовтчис эськӧ Вася судьбалӧн чашаыс, 
вӧлі кӧ ӧні сувтӧдӧма вопроссӧ гӧлӧсуйтӧм вылӧ.

Та йылысь бура тӧдіс и гӧгӧрвоис Юшков. Колӧ вӧлі 
темперамента комсомолецъясӧс веськӧдны вернӧй туй 
вылӧ, сетны индӧд, примитны правильнӧй решение. Быдӧн, 
кокниа ышловзьӧмӧн, лӧсьӧдчисны кывзыны, кор парторг 
матыстчис пызан дорӧ. Тӧдӧмысь, сылӧн сёрни пуктас 
пом падъялӧмлы.

— Некор оз ков видлавны мортлысь мыжсӧ сӧмын ӧти 
боксянь,— заводитіс Юшков,— видны сійӧс, а сэсся при­
митны формальнӧй решение. Колӧ век первой гӧгӧрвоӧд­
ны вӧчӧм мыжыслысь тӧдчанлунсӧ, мед вӧлі быдӧнлы гӧ­
гӧрвоана вӧчӧм мыжыслӧн сьӧктаыс. Мортӧн вӧчӧм 
ӧти ӧшибка абу на сэтшӧм ыджыд мыж, сійӧ кӧ гӧгӧр­
воис да водзӧ эз кут вӧчавны сійӧс. А вот ӧшибкасӧ кӧ 
оз исправит, оз кӧсйы гӧгӧрвоны, либӧ жӧ тӧдӧмӧн 
оз зіль веськӧдны, тайӧ нин лоӧ ыджыд мыж. А тӧдліс 
эз Изъюров ассьыс ӧшибкасӧ талунъя лунӧдз? Ті жӧ 
водзджык некор эн индывлӧ сылы та вылӧ. Вӧлі кӧ ас 
кадӧ кутчысьӧма сы бердӧ, гашкӧ, Изъюровкӧд и эз лолы 
татшӧмторйыс. Вайӧда пример. Ӧти, миянлы быдӧнлы зэв 
тӧдса ныв, комсомолка, коді тані жӧ тіян пӧвстын пука­
лӧ, ӧткажитчис отсыштны бӧрӧ кольӧм соседлы, эз кывзы 
бригадирлысь. А бӧрыннас, кор лои гӧгӧрвоана сылы та 
йылысь, веськӧдіс ӧшибкасӧ...

Кодсянь-кодсянь, а Михаилсянь Зина эз виччысь та­
тшӧмторсӧ. Позис жӧ чӧв овны! Агнюша и то чӧв оліс...

И Зиналӧн тӧдлытӧг петіс:
— Не кӧ миян отсӧга ым, колӧкӧ, соседыд миян ӧнӧдз

на тшыксьӧм силос гуас луасис. Пӧсь йывсьыд эськӧ мый 
оз шусьыв да...

Комсомолецъяс пӧвстті котӧртіс нюм...
Зина вӧлисти гӧгӧрвоис, мый ачыс прӧступитчи кыв­

нас да ӧні нин быдӧн тӧдӧны, код йылысь шуис Юшков.
Йӧз сайӧ пемыд пельӧсӧ пуксьӧм мысти Вася первойсӧ 

нинӧм мӧвпавтӧг, некутшӧм сёрни кывтӧг, пукаліс измӧм­
кодь, зілис успокоитчыны. Кӧть и горшдіныс гӧрддзасьліс, 
но век жӧ кутіс писькӧдчысь синва войтъяссӧ. Дрӧж 
ньӧжйӧникӧн дугдіс. Успокоитчӧмкӧд тшӧтш юрӧ кутісны 
воавны мӧвпъяс.

Вася эз виччысь татшӧм суровӧй мера. Ӧні, дерт, 
исключитасны. Дерт, сійӧ ӧні тырвыйӧ гӧгӧрвоис ассьыс 
ӧшибкасӧ, но ӧд тадзи эз на жӧ ков... Сійӧ абу на шыби­
тана морт, сійӧ петкӧдлас на асьсӧ. Та йылысь ӧмӧй ду­
майтліс, кор радысла тэрыба тіпкысь сьӧлӧмӧн первойысь 
киас босьтіс комсомольскӧй билет, первойысь муніс бое­
вӧй задание вылӧ комсомолецӧн!

Син водзас кыптӧ вӧвлӧмтор.
Кӧдзыд тӧвся войӧ разведкалӧн взвод муніс ночнӧй 

поискӧ. Группа захвата составын тшӧтш и Вася. Сылы 
тайӧ войыс торъя тӧдчана: тӧрыт сылы сетісны комсо­
мольскӧй билет, и ӧні, кӧть сійӧс вӧлі сдайтӧма полит­
руклы, Вася чувствуйтіс билетсӧ сьӧрсьыс. Тайӧ кылӧ­
мыс вӧлі сэтшӧм вына, мый Вася виччысьӧмӧн видліс 
телӧгрейка пырыс, эз-ӧ коль билетыс сдайттӧг.

Прӧтивниклӧн проволочнӧй заграждение пыр, сапёръ- 
ясӧн писькӧдӧм проходті, группа захвата писькӧдчис не­
мецкӧй траншеяӧ.

Найӧ веськалісны зверь вомӧ, коді вермис пӧдласьны 
быд секундаӧ, бырӧдны вит сӧветскӧй боецӧс. Поддержи- 
вающӧй группа вылӧ, коді кольччис заграждение мӧдар­
ладорӧ, ёнасӧ надейтчыны эз позь. Нетыр йӧза ӧти взвод 
вермис ӧмӧй сувтны воча бура оборудуйтӧм, огневӧй точ­
каясӧн насытитӧм оборонаын пукалысь фашистъяслы? 
Группа захватаса боецъяслӧн надея вӧлі сӧмын асланыс 
сюсьлун да смеллун вылӧ. Ӧти видзчысьтӧмджык вӧрзьӧд­
чӧм ■— и зверлӧн вомыс вермас пӧдлассьыны...

Вот и патрульяслӧн трӧпа. Прӧйдитӧ час, мӧд... Кӧ­
дзыдыс йиджтысьӧ масхалат да ватник пыр. Кынмӧны 
кияс. __ 1

Валегилӧн пыдӧсыс кажитчис йиаӧн, а кӧдзыдыс пыр 
ӧтарӧ чорзис. Вася шонтӧ кулакъяссӧ доймытӧдз чабралӧ-

мӧй. Трӧпа помын тыдовтчысь кык вуджӧр заставитісны 
вунӧдны кӧдзыдсӧ.

Синъяс сатшкысисны масхалата кык еджыд вуджӧр 
вылӧ. Тыдалӧ, кыдзи найӧ сувтышталӧны, кывзысьӧны и, 
нинӧм лёксӧ казявтӧг, матыстчӧны роковӧй местаӧ. Вот 
прӧйдитӧны дзик бадь куст дінті. Сулалӧ Васялы нюжӧд­
ны кисӧ, и позьӧ кватитны найӧс буркияс вылӧ сюйӧм 
эрзац валегиӧдыс.

Водзӧ ставыс муніс гым-чард ӧдӧн.
Вит еджыд вуджӧр торъялісны бадь кустысь. Шытӧм, 

дженьыдик, но жестокӧй тыш. Финкалӧн кӧдзыда югни­
тӧм...

Эз, эз та йылысь думайтлы сэк Вася. Некор эз куж 
чайтлыны, мый коркӧ аслас ёртъясыс жӧ мырддясны сы­
лысь донаысь-дона ичӧтик книжкасӧ, кодӧс сійӧ пуктӧма 
зептас буретш сы весьтӧ, кӧні тіпкӧ сьӧлӧмыс.

Успокоитчыштӧм бӧрын сійӧ кыліс Пронялысь сёрни­
сӧ. Лои окота шуны: «Эновт! Найӧ всё равно оз веритны 
тэныд. Мед вӧчӧны ас ногыс!» Но тайӧ вӧлі сӧмын аслас 
кӧсйӧм. Збыльвылас жӧ Пронялӧн сёрниыс ӧзтіс мыйкӧ- 
мында надея бурджык пом вылӧ.

А кор Юшков сёрнитӧм бӧрын лои яснӧ, мый делӧыс 
Васялӧн оз нин сэтшӧм лёка помась, Васялы лоис кок­
ньыдджык.

— Вот кӧні сійӧ страдайтӧ! — Пронялӧн гӧлӧсыс пет­
кӧдіс Васяӧс сьӧкыд мӧвпъясысь.— Тэ, кӧнкӧ, ёна полін? 
Выговор, личнӧй делӧӧ занеситӧмӧн... Нинӧм он вӧч, 
заслужитін... А ӧні лок йӧз дінӧ...

— Энлы, Проня, энлы,— дорйысис Вася, кӧть эськӧ 
и аслыс нин вӧлі окота лоны ёртъясыскӧд ӧтлаын.

И друг нывъяс пӧвстысь Вася казяліс Таняӧс.
Сылы лои сьӧкыд. «Ме радейта ставсӧ, кӧть мый бер­

дӧ ог босьтчы, вӧчны лӧсьыда, бура...»— усины дум вылас 
Танялӧн кывъясыс.

— А Юшковыд кыдзи сёрнитіс!— висьтавліс Проня, 
кӧть Вася и ачыс кывліс сёрнисӧ.— Первой уськӧдчис 
тэ вылӧ, а бӧрыннас сідзи бергӧдіс, мый ми тшӧтш мы­
жаӧсь. Сэки ме юрӧ и кутчыси!..

А клуб залын, кӧні сӧмын на помасис собрание, йӧк­
тісны нин.

— Тэ кытчӧ, Вася? Он ӧмӧй йӧктышт?— юаліс Проня, 
кор аддзис Васялысь мунны лӧсьӧдчӧмсӧ.

— Меным ӧні не йӧктӧмӧдз...

— Но!.. — заводитліс Проня, но Васялӧн мышкыс 
саяліс нин ӧдзӧс сайӧ.

Вӧлі кодзувъястӧм пемыд вой. Сьӧд небеса личкы- 
сьӧма му вылӧ. Гыясӧн ветлысь ымралысь шоныдла 
сынӧдыс кажитчис топыдӧн.

Вася разяліс гимнастёрка юрйывсӧ, мед кокньыд­
джык вӧлі лолавны. Ӧдва тӧдчисны туй бокын сулалысь 
керкаяслӧн да пуяслӧн вуджӧръяс. Кажитчис, мый вот- 
вот найӧ сыласны и сорласясны пемыдыскӧд, а на 
местаӧ сӧмын кольӧны ӧшиньяслӧн еджыд наличникъ­
ясыс да рамаясыс.

Туйвывса буслӧн кыз слӧйыс бырӧдіс кокшыяс, эз 
лэдз торкны войлысь чӧвлунсӧ. Некӧн оз тыдав би, 
клубын югыд ӧшиньясын кындзи, кӧні собрание бӧрын 
гажӧдчисны томйӧз.

Сӧмын Вася, первой йӧктысьыс томйӧз пӧвстын, ӧтка­
житчис таысь, пышйис ылӧджык, мед не кывны клубысь 
восьса ӧшинь пыр петысь да сикт пасьта разалысь 
гажыслысь шыяссӧ. Вася чувствуйтіс, мый оз имеит 
право гажӧдчӧм вылӧ да та вӧсна муніс клубысь. Окота 
вӧлі лоны аскежын, ӧтнасӧн, мед некод эз мешайт гӧ­
гӧрвоны став лоӧмторсӧ.

Сійӧ эз мыжав ёртъяссӧ ас дінас стрӧглуныс^ Эз вӧв 
некутшӧм лёк чувство ни Проня дінӧ, ни Михаил дінӧ. 
Сідзи и колӧ — заслужитіс. Ачыс кӧ вӧлі на местаын, 
тадзи жӧ вӧчис.

Коді мыжа таысь? Самолюбие? А вӧлі кӧ тырмымӧн 
асьсӧ уважайтӧм, воис-ӧ та выйӧдз?

А ставыс тайӧ заводитчис семилетка помалӧмсянь на. 
Батьыс, кӧть мед мый, а кӧсйис сійӧс велӧдны докторӧ. 
А пиыслы лои кывзысьны батьыслысь — пырны велӧд­
чыны медтехникумӧ, кӧть и аслыс эз во сьӧлӧм вылас 
тайӧ. Тайӧ эз вермы не тӧдчыны велӧдчӧм вылӧ. Оз позь 
шуны, мый сійӧ вӧлі велавтӧмъяс лыдын. Но велӧд- 
чиссӧ, мед сӧмын не скӧрмӧдны батьсӧ.

А Васяӧс кыскис велӧдчыны мӧдлаӧ. Карболовка 
дукӧн тыр палатаясті ветлігӧн либӧ анатомическӧй ка­
бинетын ноксигӧн сійӧ мӧвпаліс паськыд ыбъяс да 
вӧръяс йылысь, кӧні сынӧд, шонді...

Сійӧс кыскис муяс вылӧ, кӧні юраліс машинаяслӧн 
удж, гыаліс нянь, либӧ кӧні мургигтыр тракторъяс кыс-

кӧны вӧр тыра сьӧкыд прицепъяс. Улич кузя мунысь 
трактор либӧ автомашина аддзигӧн сылы пыр вӧлі окота 
пуксьыны руль сайӧ, чувствуйтны киын ритмическӧй 
уджсӧ моторлысь. Кутшӧм ыджыд радлунӧн эськӧ сійӧ 
пасьталіс маслӧысь да мазутысь югъялысь комбинезон, 
кыдзи эськӧ мудзлытӧг копайтчис машинаяслӧн меха- 
низмъясын!

Сэсся Вася сетчис тайӧ желаниелы. Батьыслӧн грӧ­
зитчӧм вылӧ видзӧдтӧг эновтіс велӧдчӧмсӧ да пырис 
уджавны лесозаводӧ. Выль пилитӧм, сир дукӧн ӧвтысь 
тьӧс штабельяс сылы ёнджыка воисны сьӧлӧм вылас. 
Кӧть сійӧ и уджаліс прӧстӧй грузчикӧн, но сьӧлӧм вылын 
вӧлі долыд. Во мысти сійӧс, кыдзи бура уджалысьӧс, ыс­
тісны велӧдчыны механизаторскӧй школаӧ. Кутшӧм 
горшлунӧн шыбитчис учебникъяс вылӧ Вася! Но... бара 
неудача. Война орӧдіс сылысь велӧдчӧмсӧ.

Армияысь гортӧ воӧм мысти, некутшӧм специаль- 
ностьтӧг, Васялы лои кольччыны колхозӧ. Но колхознӧй 
удж сылы эз вӧв сьӧлӧм серти — кыскис карӧ.

Но бать велӧдчӧм йылысь эз кӧсйы тӧдны. Колхозса 
производство сійӧ лыддьыліс бурджыкӧн тьӧс грузитӧм 
дорысь. Эз эновтлы Васяӧс и Таня йылысь дум: Таня—ве­
лӧдчӧ, а сійӧ? Оз-ӧ ставыс тайӧ орӧд налысь дружбасӧ?

Правӧсь ёртъясыс, тшӧтш и бать. Збыльысь, позь-ӧ 
эскыны мортлы, кор сійӧ нинӧмӧн эз петкӧдлы асьсӧ? Сӧ­
мын матысь аддзысь, вывті дӧверчивӧй морт вермас вӧч­
ны тайӧс. А эскӧ-ӧ сылы Таня?

Тайӧ мӧвпыс быттьӧ кынтіс сійӧс. Лигышмунӧм 
кокъяс ӧдва кутісны тушасӧ и, мед не джӧмдыны, лэччы­
сис потшӧс вылӧ.

— Эскӧ-ӧ сылы Таня? Ёртъяс гӧгӧрвоисны сійӧс, эз 
тойыштны бокӧ, сетісны дружбалысь ки. А Таня?

— Вася...— кыліс сэки сійӧ бӧрвылысь ньӧжйӧник 
чукӧстӧм.

Вӧлі окота сувтны, бергӧдчыны, мунны воча чукӧстӧм 
вылас, но сійӧ эз вӧч тайӧс, а мӧдарӧ — торйӧдчис 
потшӧс дінысь, содтіс воськовъяссӧ, пышйис.

— Вася! — мӧдысь чукӧстӧмыс вӧлі гораджык да 
властнӧй, и тайӧ заставитіс сійӧс бергӧдчыны.

Яндысьӧм воши, а сы местаӧ воис тӧдса чувство, коді 
век вӧвлі сылӧн Танякӧд паныдасигӧн.

— Тэ мыйла тані? — ӧдва кывмӧн юаліс Вася, кор нин 
Таня матыстчис сы дорӧ.

—- А тэ мыйла мунін клубсьыс? — юаліс Таня.— Тожӧ 
герой!

Кӧть и эз вӧв нинӧм шуӧма, но Вася гӧгӧрвоис: Таня, 
кыдзи и водзджык, эскӧ сылы. И друг, аслас кӧсйытӧг, 
юаліс:

— Тэ век на эскан меным?..
Таня босьтіс сылысь кисӧ, топӧдыштліс и дивитӧмӧн 

шуис:
— Кыдзи тэныд абу яндзим!..

VIII

Вӧрса видзьяс пуктӧм бӧрын колхоз став вынӧн 
вуджис мӧдлапӧлӧ. Но некымын лун кежлӧ пуксьылӧм 
мича поводдя бара лӧсьӧдчис лёкмыны. Кортӧм гӧстьӧн 
кыпӧдчылісны кымӧръяс. Шоныд зэр кӧтӧдіс куйлысь 
турун, надзмӧдліс куртӧм-чӧвтӧм, коді и сідзи нин вӧлі 
кольӧма ытшкӧмысь.

...Луншӧр гӧгӧр заводитіс торъя нин пӧжны.
—  Зэр водзӧ, тыдалӧ,—- турун пласт зорӧд вылӧ лэп­

тіг шуис Ӧндреян.
Сылӧн ситеч дӧрӧмыс сибдӧма пӧсялӧм мышкас, а 

чужӧмыс лӧсталіс визувтысь ньылӧмысь. Кытсюрӧ дзор­
мыны заводитӧм юрсиас да ус-тошкас дзугсьӧмаӧсь 
турун чиръяс. Агнюшалы, коді таляліс турунсӧ зорӧд 
вылын, Ӧндреян дядьлӧн кывъясыс сатшкисны пурт моз. 
Сійӧ сувтовкерис да видзӧдліс небесаӧ.

— Оз кӧ зэрмы-а...
— Зэрмас. И дыр кежлӧ.
Агнюшалӧн быттьӧ мыйкӧ ори пытшкӧсас. Сідзкӧ, эз 

весьшӧрӧ талун асывнас вензьы сійӧ Беляевакӧд.
— Бара на эн содты йӧзтӧ чӧвтӧм вылӧ? — юаліс 

сылысь асывводзнас Рая.
— Чӧвтныд удитам на...
— А зэрмас кӧ?
— Татшӧм мича поводдяӧ туруныд нинӧм оз ло. Кӧть 

и зэрыштас ичӧтика — нинӧм. Сэтшӧма нин кӧ полад, 
аски став йӧзсӧ сувтӧда чӧвтны да куртны.

— Неважнӧ, мый ми удитам идравны турунсӧ зэр- 
мытӧдз. Туруныс кузя куйлігас и зэртӧм поводдя дырйи 
воштӧ качествосӧ. Куйлӧм турун абу нин доброкачест- 
веннӧй.

— А тэ, сэтшӧм кӧ мастер, пуксьы ме местаӧ да 
.командуйт! А ӧні пока ме ӧтвечайта...

— Медбӧръя кывтӧ шуны оз ков тэрмасьны...— скӧр­
мис Рая.

Спорыс помасис ӧти кывйӧ воӧмӧн: Агнюша кӧсйы­
сис аскисянь содтыны йӧзӧс куртӧм да чӧвтӧм вылӧ. Ӧні 
жӧ зорӧд вывсянь бригадир аддзис кос турун, кодӧс 
вермис тшыкӧдны матыстчысь зэр.

— Тэ кытчӧ? — юаліс Ӧндреян зорӧд вылысь тэрма­
сьӧмӧн лэччысь Агнюшальтсь.

— Ытшкысьяс дорӧ,— котӧртігмозыс нин вочавидзис 
Агнюша.— Зорӧд талявны ыста кодӧскӧ.

Пажин кадӧ горизонт сайысь мыччысисны вата лес­
тук кодь кымӧрторъяс. Ньӧжйӧник, синмӧн ӧдва казяв­
мӧн, найӧ кайисны небеса шӧрлань, кыссисны водзлань, 
быттьӧ полігтыр, вӧліны вынтӧмӧсь на сайӧдны шондісӧ, 
а кодсюрӧ кӧ на пиысь и вевттьыштлісны сылысь вый 
тупыль кодь чужӧмсӧ, то сійӧ югдӧдіс сэки кыдзи кисея 
занавес пыр да му вылӧ усьліны кокньыдик вуджӧръяс.

ӧндреянлӧн сюмалысь кынӧмыс сетіс тӧдны пажин 
кад йылысь. Но мыйлакӧ пӧварика Парасковьялӧн, коді 
век вӧвлі ӧкуратнӧй да точнӧй, талун дыр эз кыв ӧбед 
вылӧ чуксалӧмыс.

— Ӧндреян дядь! Став ытшкысьяс воисны чӧвтны 
да куртны,— гажаа висьталіс юр кыскалысь детинка 
вӧвсӧ Ӧндреян ныр улӧ сувтӧдӧм бӧрын.— Эстчӧ діас 
заводитісны кык зорӧд места лӧсьӧдны. Агнюша ачыс 
котралӧ.

— Сёрӧн кватитчис! Но мед, зэрмытӧдзыс мыйдакӧ 
век жӧ идраласны.

Сён вомӧн веськыда сы дінӧ локтісны кыкӧн: пӧва­
рика Парасковья да Граня. Налӧн киясас вӧліны 
ведраяс, а мышкас вещмешӧкъяс.

— Тайӧ нӧ кутшӧм камедин нин, Парасковья, думыш­
тін? — локтысьяслысь юаліс Ӧндреян.

— Походнӧй кухня!— серӧктіс Граня. Еджыд юрси­
яссӧ ассьыс сійӧ кыӧма ичӧтик кӧсаясӧ, на помӧ кӧрта­
лӧма алӧй лентаысь бантикъяс. Дженьыдик еджыд 
платьеыс тӧдчӧдіс нэриник кияс да вӧсньыдик кокчеръяс 
вылысь гожсӧ. Но шонділӧн, тыдалӧ, абу на тырмӧма 
выныс пӧртны Гранялысь чужӧмсӧ бронзӧвӧй рӧмӧ. Руа­
лысь ведраяссӧ муӧ пуктӧм мысти сійӧ пӧрччис вещ- 
мешӧксӧ да заводитіс кыскавны сэтысь пӧсуда.

— Бригадир тшӧктіс пажин вайны уджаланінӧ,— 
збыльысь шуис Парасковья.— А тайӧ — менам отсасьысь 
пыдди.

— Камедин! Збыльысь, камедия! — серӧктіс Ӧндреян 
ус-тошсьыс сибдӧм турун ёгсӧ перъялім— Регыд брига­
дирыд думыштас паньӧдны миянӧс чӧвтігкості. И кутам, 
Парасковья! Тэ — паньӧн, а ме — вилаӧн, тэ — паньӧн, 
ме — вилаӧн... Лӧсьыд лоӧ тадзитӧ!

Ӧндреянлысь сёрнисӧ вевттьӧ Гранялӧн гора серамыс. 
Парасковьялы тшӧтш жӧ окота сералыштны, но сійӧ 
кутчысьӧ, зільӧ не видзӧдлыны Граня да Ӧндреян вылӧ.

— Тырмас пиньтӧ кеслыны! Кор бара тэныд, 
Ӧндреян, енмыс мывкыдсӧ сетас? Яндысин кӧть мед 
аслад дзорлунсьыд! Том чань моз гӧрдлан! Сёйышт — 
и удж бердӧ. Аддзан — зэрмыны лӧсьӧдчӧ! Кадыс ӧні 
зэв дона.

— Тэ важысянь-ӧ нин агитаторнас лоин?
— Вот ме тэнӧ дарйӧн плешад!
— Мыйысь нин сэтшӧм милӧстьыс?
— Чӧвтны эн вермы ас кадӧ! А ӧні туруныд тшы­

кас! Эн ӧмӧй вермы мужик юрнад висьтавны Агнюшалы?
Татшӧм ногӧн бергӧдчӧм сёрниыс вӧлі не кивыв 

Ӧндреянлы. Сылы збыльысь лои яндзим.
— Гашкӧ и висьтавлі, но ӧнія томйӧзтӧ тай абу кокни 

велӧднытӧ...— дорйысис Ӧндреян.
Грӧзитысь опасностьсӧ гӧгӧрвоӧмӧн Агнюша сэсся 

дзикӧдз дугӧдіс ытшкӧм да сувтӧдіс йӧзӧс куртны.
Тшӧкыда чатӧртчывлыны зільысь колхозникъяслӧн 

юръясыс, быдӧн кутісны гуся надея мичаммӧм вылӧ. 
Видз пасьтаын лоалісны выль и выль юръяс. И пыр ж ӧ 
найӧс нӧсилкаясӧн да вӧвъясӧн нуалісны зорӧдъяс дорӧ.

А небеса гудыртчис, кымӧръяс сукмисны. Пыр шоч­
джыка и шочджыка петавлісны шонді югӧръяс кымӧръяс 
костті. Весиг Парасковья да Граня эновтісны рекмытӧм 
«походнӧй кухнясӧ» да кутчысисны куранъяс бердӧ.

Буретш сэки и воисны татчӧ Иван Леонтьевич да 
агроном Беляева. Зорӧд дорӧ воӧм мысти, кӧні Агнюша 
ачыс тшӧтш лэпталіс турунсӧ, Иван Леонтьевич пӧрччис 
пинжаксӧ да еджыд парусиновӧй фуражкаыскӧд ӧтлаын 
ӧшӧдіс майӧг вылӧ.

— Агнюша, вайлы мем вилатӧ, а ті куртыштӧй.
Пӧсялӧм, жуялӧм Агнюшалысь виласӧ босьтӧм

бӧрын сійӧ кыпӧдіс ыджыд пласт да лэптіс зорӧд вылӧ.

— 0-оп! Вот тадз! — шуис сійӧ первой пласт зорӧдӧ- 
пуктіг.

Агнюша да Беляева сувтісны юрасьны. Быдӧн удж а­
лісны зіля. Агнюша виччысис председательлысь видчӧм, 
но сійӧ нинӧм эз шу. «А зэрмас кӧ дырджык кежлӧ, 
лёк лоӧ,— думайтіс ӧні ачыс бригадир.'— Вот тэныд и 
вӧтлысь ыджыд прӧчент бӧрся!» А ачыс гусьӧникӧн 
видзӧдлывліс Беляева вылӧ. Рая жӧ, тыдалӧ, зілис не 
петкӧдлыны бригадир вылӧ дӧзмӧмсӧ, чӧла уджаліс. 
Рытнас зэрмис. Улӧдз ӧшйӧм руд кымӧръясысь ыльӧб­
тіс зэр. Первойсӧ кисьтіс дорвыв, крута, а сэсся кутіс 
надзмыны: шылясьысь кымӧръяс серти вӧлі гӧгӧр­
в оан а— зэр нюжалас этшавылӧ асылӧдз. Уна кос турун' 
бригада удитіс чукӧртны, но нӧшта на уна коли куйлыны 
зэр улӧ.

I X

Тыдалӧ, Юшков висьталіс мыйкӧ интереснӧйӧс —  
бипур гӧгӧрын чомйын пукалысьяс кывзісны сюся. Век­
ньыдик ляпкыд ӧдзӧсӧд пырӧм-писькӧдчӧм бӧрын Иван 
Леонтьевич крукасис тыртӧм ведраӧ, коді, гораа гольӧд­
чиг, быгыльтчис сы кок улысь. Кывзысьяс чорыда іпик- 
нитісны, и Иван Леонтьевич лэччысис стен бердӧ, кинас 
индӧмӧн тшӧктіс пуксьыны и сы бӧрся пырысь Агню- 
шалы да Зиналы.

— ...Тайӧ вӧлі 1941 воын Смоленск дорын,— вись­
тавліс Юшков.— Ме примиті рота смертельнӧ ранитчӧм 
ротнӧйлысь. Сійӧ вӧлі садьтӧм, санинструктор вӧчис 
сылы перевязка. Еджыд винтъяс пыр сӧдзтысис вир. Ме 
копыртчи сы весьтӧ, чукӧсті. Ротнӧй восьтіс синъяссӧ, 
видзӧдліс ме вылӧ. Тыдалӧ, сійӧ тӧдіс менӧ, заводитліс 
кыпӧдчыны, но эз вермы.

— Юшков! — шуис сэсся сійӧ муртса кывмӧн.— Тэ 
ӧтнад колин ротаӧ средньӧй командиръяс пиысь. Поло­
жение напряжённӧй. Немецъяс зільӧны орӧдны миян­
лысь оборона. Удар виччыссьӧ миян рота участокын. 
Тэныд ковмас выдержитны налысь ударсӧ, не лэдзны 
найӧс миян оборона пыр...

Сьӧкыд чувствоӧн ме мӧді окопъясӧ, кӧні пукалісны 
боецъяс да лӧсьӧдчисны отбитны немецъяслысь ӧчеред­
нӧй атака. Ме тэрмаси, тӧдӧмӧн, мый боецъяслы татшӧм 
кадас колӧ кӧть моральнӧй отсӧг. Мед тӧдісны, мый найӧ

.абу ӧтнанысӧсь, а налӧн эм командир, коді веськӧдлӧ 
наӧн, и кывкутӧ Рӧдина водзын боецъяслӧн олӧм вӧсна, 
■бойлӧн исход вӧсна. Кӧть мый, а ми долженӧсь кутны 
немецъясӧс, отбитны налысь атакасӧ.

А немецъяс, тыдалӧ, эскисны, мый найӧс не сув­
тӧдны. Тӧдчис, мый найӧ любӧй донӧн решитісны ны­
рыштны миянӧс. Та йылысь позис гӧгӧрвоны сы серти, 

■кутшӧм зільӧмӧн найӧ пондісны тыртны-шӧтны мина­
ясӧн миянлысь оборона. И сэки друг ме аддзи 
миянлань котӧртысь мортӧс. Вот взрывлӧн гыыс шыби­
тіс сійӧс му вылӧ, но сійӧ тэрыба бӧр чеччыштіс кокъяс 
йылас... Унаысь кажитчыліс, мый сійӧ оз нин чеччы усьӧм 
-бӧрас. Но — нет! Недыр куйлыштӧм бӧрын сійӧ кыпӧдчы­
л іс  бӧр. Кажитчӧ, сійӧ ворсіс смертьыскӧд или жӧ кор­
сис сійӧс... Дырӧн сійӧ воис ме дінӧ, уськӧдчис муӧ да 
'бура дыр куйліс вӧрзьӧдчывтӧг. Ме интересӧн видзӧді 
тайӧ ӧтчаяннӧй морт вылас.

Чукрассьытӧм на выль обмундирование сертиыс, 
выль керзӧвӧй сапӧгъяс сертиыс гӧгӧрвои: сійӧ первой 

.лунъяс на татшӧм обстановкаас.
— Капитан Сумскийлӧн ротаыс тан?—юаліс сэсся сійӧ.
—■ Тані,— вочавидзи ме.
— Ме — политрук, выльӧн назначитісны сы ротаӧ.
Сӧмын сэки ме казялі сылысь малинӧвӧй рӧма пет-

.лицаясысь куим кубик да шуйга соссьыс звездочка.
— Сумский пӧгибнитіс. Сы пыдди — ме. Но нинӧм, 

политрук...
— Сорокин,— сюйыштіс сійӧ ассьыс овсӧ.
Сорокин примитіс ротасӧ сэтшӧм напряжённӧй об­

становкаын, кор артминомётнӧй налёт бӧрын пуксьӧм 
шуштӧм чӧв-лӧньын тыдалісны нин атакаӧ кыпӧдчысь 
^немецкӧй автоматчикъяс. Сійӧ ветлӧдліс оборона кузя 
ячейкаысь ячейкаӧ, тӧдмасис боецъяскӧд. И сылӧн спо­
койнӧй видыс содтіс боецъяслысь асланыс вынӧ эскӧм. 
А немецъяс локтісны. Колӧ вӧлі кӧрт воля, мед лоны спо­
койнӧйӧн татшӧм кадӧ.

Нервъяс зэлалісны, кор немецкӧй автоматчикъяс, 
.лёкысь горзіг да лыйсиг, уськӧдчисны миян окопъяс 
вылӧ. Кажитчӧ, вот-вот найӧ воасны миян ячейкаясӧдз... 
И сэки... Татшӧм обстановкаын колӧ контратака. Сӧмын 
на ме мӧвпышті та йылысь да кӧсйи кыпӧдны йӧзӧс, 
кыдзи кылі гӧлӧс:

— Рӧдина вӧсна! Сталин вӧсна!

Здук кежлӧ чӧвтлі сылань синъясӧс и аддзи Соро­
кинӧс, коді кыпӧдіс боецъясӧс.

— Ме бӧрся, ёртъяс, атакаӧ!
Ме эг виччысь, мый политрук, коді сӧмын на первой­

ысь воис передӧвӧй вылӧ, вермас вӧчны тадзи. Эг чайт­
лы, мый самӧй критическӧй минутаас сійӧ аддзас ассьыс 
вын кыпӧдны ротаӧс контратакаӧ. А лои буретш сідзи: 
ми мунім штыкъясӧн тшӧтясьӧмӧн немецъяслы паныд.

И вот лои сійӧ, мый овлӧ век немецъяскӧд морӧс на 
морӧс паныдасигӧн. Найӧ падмисны, а сэсся сетчисны 
бӧрвыв, не кӧ лыддьыны ӧткымын ярӧйджык салдатъ­
ясӧс, кодъяс аддзисны смерть миян штыкъяс да при­
кладъяс помысь. Атака лои отбитӧма...

Висьт помасьӧм бӧрын пуксис сэтшӧм чӧв-лӧнь, мый; 
весиг кыліс кывзысьяслӧн виччысян лов шыыс.

— А политрукыс? Ловйӧн коли?— юаліс Проня.
— Аддзим атакасӧ отбитӧм бӧрын нин. Ранитчӧмӧн 

'куйліс сійӧ.
Бара пуксис чӧв-лӧнь. Тыдалӧ, быдӧнӧс вӧрзьӧдіс Со­

рокинлӧн подвигыс.
— Ӧні миян положениеыс сьӧкыд жӧ,— водзӧ нуӧ­

діс Юшков.— Дерт, миянлы паныд абу немецъяс, а лёк; 
поводдя, коді петіс ми вылӧ атакаӧ. И ми долженӧсь 
петны контратакаӧн. Контратака жӧ миян условиеын —  
сьӧлӧмсянь уджалӧм, быд свободнӧй минута используй­
тӧм уджын любӧй поводдя дырйи. Зэр оз вермы лоны- 
помкаӧн омӧля уджалӧмлы. Колӧ лоны уджын сэтшӧ­
мӧн, кутшӧмӧн бойын вӧлі Сорокин.

— Д а, поводдялысь бурмӧм регыдъя кадӧ оз позь 
виччысьны,— шыасис тшӧтш Иван Леонтьевич.— А де­
лаяс миян абу завидялана. Торъя нин Агнюшалӧн брига­
даын. Мыйда турун куйлӧ зэр улын. Тайӧ прорывсӧ 
ковмас бырӧдны артельӧн. Ӧтнаныс найӧ зэв кузя ню­
жӧдасны, и туруныс вермас сісьмыны.

— Оз вӧлі ков кольны чӧвтӧмсӧ ытшкӧмсьыс.
— Ытшкӧмнад зато найӧ медводзынӧсь.
—Мед и чӧвтӧны ӧні!
— Сійӧтӧ сідз, мый лоӧма — лоӧма нин. Огӧ кӧ 

отсыштӧ, туруныс тшыкас. А тайӧ кучкас став колхозлы 
дзоньнас. Тіян жӧ бригадаад косталӧмыс абу ыджыд, 
кокниа справитчад. А сэні туруныс сісьмӧ.

Иван Леонтьевич ӧзтіс куслӧм чигаркасӧ, надейтчӧ­
мӧн нуӧдіс синъяснас йӧз чужӧмъяс вывті.

— Турунныд оз тшык, сӧмын колӧ чӧвтнысӧ кужны,— 
шыасис Яков дядь, коді лӧсьӧдчыліс нин ойбыртны, но 
кыпӧдчис председательлысь гӧлӧссӧ кылӧм бӧрын.— 
Чӧвтны вӧсньыдика сырсъяс йылӧ, косьтыны вешалӧяс 
вылын.

— Найӧ сідзи и вӧчӧны, Яков Михайлович. Но отсыш­
та м  кӧ, туруныслысь качествосӧ сохранитам.

Яков дядьлы, тыдалӧ, эз на вӧв окота сетчыны.
— Иван Леонтьевич, ми ставӧн гӧгӧрвоам, мый 

■отсыштны колӧ. Но миян ӧд йӧзыс абу жӧ лишнӧй.
— Тані сёрниыс оз мун лишнӧй йӧз йылысь, а отсӧг 

♦сетӧм йылысь. Тэ ногӧн кӧ артавны, ми некор огӧ и вер­
мылӧ электростанция стрӧитны заводитны: талун йӧз абу, 
нянь идралігӧн — сідз жӧ, вӧрлэдзигӧн — дерт нин оз ло. 
А стрӧитны колӧ, и асьным шуим. А шуим кӧ, колӧ 
делаӧ пӧртны, не бумага вылӧ кольны.

Яков дядь, тыдалӧ, эз виччысь сёрниыслысь татшӧм 
бергӧдчӧмсӧ. Сійӧ ӧд ачыс век пӧся сёрнитліс электро­
станция стрӧитӧм йылысь.

— Сійӧ — вернӧ,— тэрыба сӧгласитчис Яков да, кал­
лянсӧ пешиг, видзӧдліс Юшков вылӧ, тыдалӧ, кӧсйис 
тӧдмавны сылысь мӧвпъяссӧ.— Ми ӧд сідзи... Ме ог 
і станция йылысь, а ме шуа, мися, миян йӧзыс абу лиш­
нӧй. Станцияыд — сійӧ добра, ог ворссьӧй сійӧн. Ме 
кӧть ӧні муна сійӧс стрӧитны.

Агнюша да Зина пукалісны порог дорын да эз тыдав­
ны бипур дорсаясльт. А Зиналы вӧлі зэв окота петкӧдлы­
ны асьсӧ, торъя нин окота вӧлі, мед сійӧс казяліс Михаил. 
Но Юшков весигтӧ эз бергӧдчыв сылань. Агнюша гӧгӧр­
воис Зиналысь кӧсйӧмсӧ, и сылӧн петіс серамыс, но кут­
чысис: интереснӧ вӧлі тӧдны — сетас оз Михаил йӧзӧс? 
Силосуйтчигӧн ӧд Агнюша ачыс ӧткажитчыліс отсӧгысь, 
весигтӧ сералыштіс Михаил вылын, а ӧні со локтіс ачыс 
корны.

Агнюшалы быдсӧн лои кокньыдджык, кор кыліс, мый 
Юшков торйӧдіс отсӧг вылӧ дас мортӧс Проня юрнуӧдӧм 
улын.

— Кылан, Агнюша?—шыасис Иван Леонтьевич Агню­
ша дінӧ.— Юшков тэныд сетас дас мортӧс, аскисянь найӧ 
тэ ордын мӧдасны уджавны.

— Поповаыс ӧмӧй тані? — крута бергӧдчис Михаил. 
Билӧн югӧрыс уси Агнюша да Зина вылӧ, югдӧдіс найӧс.

■62



Зина!.. Агнюша!— артмис Михаиллӧн.— Локтӧ
матӧджык. Мый сэні пемыдас пукалад?

— Яндысьӧны югыдінад?
— Чувствуйтӧны мыжсӧ...
Агнюшалы збыльысь лои яндзим. Бергӧдчис ӧдзӧс­

лань, но Михаил кутіс сійӧс.
— Пукышт. Кытчӧ тэрмасян?
— Аттьӧ. Аски колӧ водз чеччыны. Ог эшты...
— Сувтлӧ, сувтлӧ. Войнас нӧ кытчӧ ӧтнаныд мунад? 

Гӧстьясӧс колӧ колльӧдны. Проня, лок тэкӧд колльӧ­
дыштам.

Проня быттьӧ водзвыв виччысьӧма, пыр жӧ чепӧсйис. 
Ывлаын нин Михаил кутіс нывъясӧс.

— Агнюша, ме кӧсъя юавны тэнсьыд ӧтитор.
— Пӧжалуйста.
— Тэ, гашкӧ, эн на вунӧд миянлысь спорнымӧс, коді 

лолі водзджык? Помнитан?
— Зэв бура.
— Тэ сэки кыдзи шулін? Збыльысь? Ӧні, ме чайта, он 

кут мыжавны менӧ аслам бригадалы слава корсьӧмын?
Агнюшалы зэв эз вӧв лӧсьыд, и сійӧ зілис помавны та­

тшӧм сёрнисӧ.
— Сійӧ вӧлі шутка... Бурмис сьӧлӧхмыд? Али нӧ нӧш­

та на окота тэныд менӧ мучитны?
Шудысла ломзьысь чужӧма Зина тувкнитіс пӧдруга­

сӧ: поліс, мед эськӧ кыдзкӧ эз нин дзугсьы тайӧ шуда 
рытыс; сійӧ кӧсйис, мед Михаил дырджык лоис сы дінын.

Агнюша гӧгӧрвоис тайӧс да босьтіс Проняӧс сойӧдыс.
— Колльӧдышт менӧ, Проня, а то ми мешайтам... 

Аддзан, кыдзи Миша скӧрсӧ ме вылӧ песӧ...— шутитыш­
тіс Агнюша да мӧдіс тэрыба восьлавны ӧти кинас юр 
.вывсьыс шальсӧ кутыштін

Проняӧс сідз жӧ шӧйӧвоштіс виччысьтӧм шудыс. Кы­
мынысь сійӧ мӧвпавліс Агнюша йылысь, а со талун кол­
льӧдӧ сійӧс. «Шудыд век воӧ сэки, кор сійӧс он вич­
чысь,— мӧвпаліс Проня.— Сӧмын Агнюша оз гӧгӧрво та 
йылысь. А ме вот ачым висьтала. Мый эськӧ шуас? Дерт, 
серамвыв лэптас. Висьтала, кӧть мед мый лоӧ».

— Проня, висьтышт мыйкӧ. Тадзтӧ туй помыд зэв 
кузь лоӧ.

«Со... ачыс корӧ висьтавны. Кыдзиджык нӧ заводит­
ныс? А веськыда шуа дай... Смелмӧдча»,— мӧвпаліс 
Проня.

— Висьтышт мыйкӧ,— мӧдысь корис Агнюша.— Му­
кӧд дырйи зэв варов, а талун кывйыд абу.

— Ог куж немтор...
— Кутшӧм нӧ тэ зон, сёрнитны кӧ нывкӧд он куж?.- 

Тадзтӧ гажтӧм.
И бара восьлалӧны чӧла, кыв шутӧг. Агнюша бур­

джыка дзебсис зэрсьыс шаль улӧ, а Пронялы зэра войыс 
кажитчӧ гажа тувсов лунӧн, сійӧ эськӧ кӧть войбыд вось­
лаліс Агнюшакӧд орччӧн зэр улас. Но жаль — регыд нин 
воас первой бригадалӧн станыс, а сэні ковмас тор­
йӧдчыны. Сідзи и нинӧм он удит висьтавны. Ок, эськӧ, 
кодкӧ кӧ ылӧджык вештіс первой бригадалысь сулалан­
інсӧ!

— Вот ми и гортынӧсь,— шуис Агнюша, кор казяліс 
ассьыныс коз пуяс улӧ зэвтӧм палаткаяссӧ.— Зэв ыджыд 
аттьӧ... варов зон!..— да гажаа серӧктіс. Сійӧ кыліс, кыдзи 
сылӧн киясыс доймытӧдз топавлісны Проня кабырын, н а  
терпитіс, эз нетшышт кияссӧ. И друг лои сэтшӧм лӧсьыд 
Проняӧн топыда ки кутлӧмысь. Здук мында найӧ сула­
лісны тадзи, кияснысӧ мынтӧдтӧг.

— Но, тырмас! Колӧ узьны,— медбӧрын Агнюша веніс- 
недыр кежлӧ петлӧм слаблунсӧ.

— Эн тэрмась... Висьтав мыйкӧ...
— А туй вылад коді мешайтіс?— палаткаӧ пыригмоз 

нин бара серӧктіс Агнюша Проняӧс синнас сотыштӧмӧн.
Узьысь нывъяс весиг эз кывлыны сылысь локтӧмсӧ. 

Агнюша пӧрччысис, гусьӧник водіс аслас местаӧ.
Кыліс зэрлӧн ӧтмоза шаргӧм шы. Корсюрӧ пӧльышт­

ліс тӧв. И сэки палатка вылӧ сяркӧдӧмӧн гылалісны коз 
пу лапъяс вылысь гырысь ва войтъяс. Кӧнкӧ неылын 
прыськайтӧ вӧв.

Сійӧ кадсянь, кор Агнюша нетшыштіс ас пытшсьыс- 
Юшков йылысь думайтӧмсӧ, эз на коль уна кад, но сійӧ 
ӧні эз нин кыв сьӧлӧм доймӧмсӧ. Сӧмын Михаилкӧд па- 
ныдасигъясын кыптыліс курыд чувство.

Агнюша тӧдіс— кад бурдӧдас, бырӧдас и тайӧ чув­
ствосӧ. Сійӧ эз вермы нюммунтӧг казьтыштны Пронялысь 
талунъя колльӧдӧмсӧ. «А мый, сійӧ ӧд сэтшӧм прӧстӧй, 
гӧгӧрвоысь, и — интереснӧй...»— мӧвпаліс Агнюша.

Сы син водзын кыптӧ серпас. Пом ни дор куйлӧ мича 
дзоридзьяса видз, и кӧнкӧ ылын-ылын лӧзалыштӧ вӧр. 
Сӧстӧм небесаын дзольгӧ колип. Ӧвтысь тӧвру летӧ 
юрсияс. Орччӧн восьлалӧ Проня да гудӧкӧн ворсӧ

Агнюшалысь радейтана сьыланкыв. И сэтшӧм долыд 
сьӧлӧм вылас Агнюшалы!..

Друг сы бердӧ инмис кутшӧмкӧ кӧдзыдтор. Агнюша 
дрӧгмуніс, восьтіс синъяссӧ. Мича серпас пыр жӧ воши, 
а Пронялӧн гудӧк шы пыдди пельясыс кылісны Зина­
лысь шӧпкӧдӧм:

— Агнюша, тэ кӧ тӧдан, кутшӧм ме шуда! Кутшӧм 
лӧсьыд овны свет вылын! Ме эськӧ олі сё во! Эг, эг сё, а 
нӧшта на унджыкӧс... Ме эськӧ олі кувлытӧг!

Зиналӧн кӧдзалӧм киясыс сывйыштӧны Агнюшаӧс да 
крепыда топӧдӧны сійӧс.

«Сідзкӧ нӧ, менам унмовссьӧма нин,— мӧвпаліс Аг­
нюша пӧдругалысь шӧпкӧмсӧ кывзіг.— Сідзкӧ, ме вӧ­
таси. Но тайӧ вӧтыс, тыдалӧ, водзвыв туналана». Агнюша 
нюммуніс пемыдас вӧтӧн аддзылӧм серпас вылӧ да воча­
видзис:

Да, Зина, лӧсьыд овны му вылын. Сӧмын миян му 
вылын, миян йӧзкӧд...

Асъядор зэрыс кобис. Но кымӧръяс разавлытӧг ӧша­
лісны вӧр пуяс йылын, быд минута грӧзитчисны шли- 
вӧбтыны-зэрмыны. К Ӧ Т Ь  и унджык йӧзыс куртісны да 
чӧвтісны, но ытшкӧм век жӧ муніс водзӧ. Веретяяс вылын 
таргисны ытшкан машинаяс, лоскын, косаясӧн югъяліг, 
ытшкисны киӧн. Сырсъяс йылӧ чӧвтісны вешалӧяс вылын 
косьтыштам турун. Омӧль поводдя вылӧ видзӧдтӧг удж­
лӧн ӧдыс эз чин...

Гажаа восьлалӧны вердаса вӧвъяс, чувствуйтӧны 
Танялысь кисӧ. Тырмымӧн кокньыдика вӧжжиӧн вӧр­
зьӧдны, и вӧвъяс гӧгӧрвоӧны Танялысь кӧсйӧмсӧ.

Синмӧ шыбитчӧ Танялӧн ортсыса вежсьӧмыс. Турун­
виж шаровары да куртка вӧсна сійӧ ёнджыка муніс зон­
ка вылӧ. Сӧмын берет улын тыдалысь валикӧн гартӧм 
юрсиыс да куртка улысь тӧдчысь зумыд морӧсыс вӧсна 
эз эскыссьы, мый тайӧ зонка.

Таня сувтӧдіс вӧвъяссӧ, пелька чеччыштіс сиденье вы­
лысь, сетіс вӧвъяслы свежӧй ытшкӧм турун и, ныжмӧм 
косасӧ перйӧм бӧрын, мӧдіс тӧчила дорӧ.

Видз кузя гӧнитіс верзьӧма. Таня аддзис, кыдзи вӧв 
вылас пукалысьлӧн летйысисны гырддзаясыс, шавъя­
лісны кӧсынка увсьыс петӧм юрсиясыс. Вӧвсӧ тэрмӧдлӧм 
серти тӧдчис сылӧн ёна тэрмасьӧм. Таня зілис тӧдмавны

мортсӧ, но тӧдіс сӧмын сэк, кор нин верзьӧма воис сы 
дінӧ, скачитан ӧдсӧ чинтывтӧг скокис муӧ да чорыда 
дернитӧмӧн сувтӧдіс вӧвсӧ места вылас.

Тайӧ вӧлі Агнюша бригадаысь машинист Клава Тё- 
пина — ар дас кӧкъямыса, ён туша тэчаснога, стрӧг, век 
зэв серьёзнӧй чужӧма нывка. Сійӧ вӧлі сэтшӧм йӧз лы­
дысь, кодъяс оз радейтны серавны да весиг дивитӧны 
сэтшӧм кокни руа йӧзӧс. Татшӧмъяслысь позьӧ казявны 
нюмсӧ сӧмын синъяссьыс, и то сэк, кор сюся следитан на 
бӧрся.

Клаваӧс нывъяс уважайтлыны тайӧ серьёзностьсьыс, 
а зонъяс весиг неуна полыштісны.

— Вот тайӧ джигитовка! — чолӧмаліс Клаваӧс Таня 
сы мастерствоӧн любуйтчим— Тэ, Клава, весь тані олан. 
Ме кӧ тэ местаын — важӧн циркӧвӧй наездницаӧн вӧлі.

Клава кӧрыштіс дженьыдик рудов синкымъяссӧ, рез­
кӧя ӧвтыштіс ыджыд, мужичӧй модаа, маслӧӧссьӧм кинас.

— Эновт цирктӧ! Ме сійӧс сӧмын на киноысь аддзыв­
лі. Ме эг лок прӧста тэ дінӧ, а могӧн...

— Косаыд мыйкӧ лои, али шатуныд чеги? Гашкӧ, 
ключтӧ воштін?

— Эн тӧд. Вот кутшӧм мог менам...—Сійӧ, кыдзи и век, 
тэрмасьтӧг сюяліс юрсисӧ кӧсынка улас, видзӧдліс гӧгӧр­
бок, быттьӧ поліс, мед эськӧ эз во сёрниыс йӧз пельӧдз.

— Эн пов. Ме ӧтнам. А тайӧ нёль кока другъясыс ме­
кӧд ӧтвылысь,— индіс вӧвъяс вылас Таня. — Дай найӧ 
оз сёрнитны. Верман спокойнӧя висьтавны тайнатӧ.

— Агнюша пӧгибӧ воштіс менӧ. Д а и аслым абу лӧ­
сьыд. Дерт, ме машинистъяс пиын абу медбӧръя места­
ын, тэ та йылысь, Таня, ачыд тӧдан. Но мыйлакӧ тэнӧ 
вӧтӧдны ог вермы. Мукӧд дырйи весиг вӧвъяслы шойччӧг 
ог сетлы, а тэ мында ытшкыны ог вермы. А Агнюшатӧ ӧд 
тэ ачыд тӧдан: лолыштны оз сет. Тӧрыт ачыс ытшкис па- 
жинӧдз, но делаыс эз жӧ пузьы — меысь унджык эз сет. 
Водзӧ сэсся эг нин вермы терпитны. Ветла, мися, Таня 
дорӧ да велӧдча.

— Клава, эн ӧмӧй лыддьыв стеннӧй газетаысь? Ме 
гижлі сэтчӧ ас удж йылысь.

— Лыддьылі эськӧ да... мися, гашкӧ, кутшӧмкӧ гуся­
тор эм, код йылысь тэ эн гиж.

— Серамыд петас тэ вылӧ!— нюмдіс Таня.— Тэ кы­
мынысь косатӧ вежлан?

— Кыкысь: Ӧтикнас пажинӧдз ытшка, а мӧднас — 
бӧрас.

— А ме вежа, кыдз сӧмын казяла вӧвъяслысь сьӧ­
кыдджыка ветлӧм. Сэсся ӧд бара — кутшӧм местаті ытш­
кан. Лыаа местаті лоӧ частӧджык вежлавны.

— Уна кадыс мунас косатӧ вежлалӧм вылад.
— Косаыд кӧ лэчыд — вӧвъяслы кокньыдджык, найӧ 

тэрыбджыка ветлӧны. Торъя нин ныж косанад делӧ ытш­
кыны зэр бӧрын либӧ лысва вылын. Туруныс косаад 
гартчӧ.

— Танечка, ме ӧд сійӧн и страдайта! Сӧмын на весала 
коса, пукта, гӧгӧртны ог удит— бара нин жбут-жбут. 
Бара гартчӧма.

— Ми вӧчам тадзи, — сьӧлӧмсяньыс велӧдіс Таня 
Клаваӧс.— Став косасӧ рытнас тӧчитам асьным. Отса­
сьысьяслы кындзи некодлы ог дӧверяйт. Кужӧмӧн тӧ- 
читӧмысь уна зависитӧ. Пажин кадӧ отсасьысьӧс ыста 
ныжмӧм косаясӧн бригаднӧй станӧ. Сэні бара тӧчитасны. 
Мыйӧн отсасьысь воас, коса вежам, а сідзи жӧ вӧвъясӧс. 
Кор ме пажнайта да шойчча, сэки ытшкӧ отсасьысь. Ар­
талӧма быд минута. Машина некор оз сулав. Сэсся век 
колӧ сувтны весалӧм загон вылӧ. Загонлӧн чистота вӧсна 
кывкутӧ отсасьысь. Дерт, колӧ и пуктыны машина да 
вӧвъяс бӧрся уход. Главнӧйыс, мед эз вӧвны машиналӧн 
жугалӧмъяс... Тэ, Клава, кымын муфта нин сотін таво?

Клава, тыдалӧ, эз виччысь татшӧм юалӧмсӧ.
— Куимӧс,— вочавидзис сійӧ.
— Вот кытчӧ и кадыд тэнад вошӧ. Жугӧдны™ регыд, 

а  вӧчнытӧ дыр. А менам ни ӧти муфта на эз сотчы, дай 
оз ло татшӧмторйыд. Тайӧ и став «гусяторйыс» менам 
уджын. Гӧгӧрвоин?

Таня пуктіс кияссӧ Клавалы пельпомъяс вылас, меліа 
кыскыштіс асланьыс.

— Тэныд, дерт, оз веритсьы. Но видлан кӧ тадзи 
уджавны, гӧгӧрвоан, мый ме правильнӧ восьті ассьым 
«тайнаӧс».

— Ладнӧ. Видла тэ моз. Аттьӧ зэв ыджыдӧс.
Вӧв вылас пелька чеччыштӧм бӧрын Клава ещӧ ӧтчыд 

видзӧдліс Танялань. Сэки Таня эз вермы не казявны сы­
лӧн ичӧтик, руд, век овлысь стрӧг синъясысь дзик здук 
кежлӧ ӧзйылӧм шоныд, аттьӧалан нюм. Танялы кыдзкӧ 
лои торъя лӧсьыд тайӧ скупӧй нюмсьыс, кодӧн сійӧс 
козьналіс Клава.

Выль косаӧ турун эз нин гартчы. Вӧвъяс кокниа мӧ­
дісны водзӧ. Гажаа таргис машина.

— Ӧні кутчысьӧй ті менам! Клава вермас ордйыны. 
Аддзылінныд, кутшӧм сійӧ джигит? Ковмас миянлы зэ­
лӧдчывны, — быттьӧ мортъяскӧд сёрнитіс вӧвъясыскӧд 
Таня.

Тайӧ дженьыдик каднас Таня бара велаліс колхознӧй 
удж бердӧ, и кажитчис нин, мый сылы сьӧкыд лоӧ ян­
сӧдчыны аслас сиктса йӧзыскӧд каникул помасьӧм бӧрын. 
Сэсся дӧдзмӧдіс сійӧс и комсомольскӧй собрание бӧрын 
Васялӧн вежсьӧмыс. Ортсысяньыс сійӧ кольлі важкодь­
ыс, но Таня аддзис Васялысь кӧдзыд отношениесӧ. Рытъ­
яс ӧтилаын колльӧдігӧн векджык на костын мунліс удж 
йылысь сёрнитӧм, кыдзи век сёрнитлӧны ӧта-мӧдсӧ тӧд­
тӧм йӧз. Частӧ кажитчыліс — Васяӧс оз нин кыскы Таня 
дінӧ. Татшӧм кадъясас Таня зільліс корсьны Васяӧс оп- 
равдайтан помка, эз вермы веськодя видзӧдны на костын 
отношениеяс кӧдзалӧм вылӧ, но век миритчыліс Вася­
лысь водзджык лоӧмторъяссӧ тӧдвылас кутӧмӧн.

Эз ӧмӧй сійӧ ачыс кӧсйыв орӧдны дружбасӧ, Вася кӧ 
лоӧ мыжа машина эновтӧмысь? Но эз тырмы выныс вӧч­
ны тайӧс, кӧть зэв бура тӧдіс Васялысь мыжсӧ. Эз-ӧ эсь­
кӧ ло тайӧ вывті чорыд наказание? Гашкӧ, Вася тайӧс эз 
на заслужит? Вӧлі ӧмӧй вернӧ, бергӧдчисны кӧ Васяысь 
став ёртъясыс да колисны ӧтнассӧ? Татшӧм кадас мортлы 
медся ёна колӧ отсӧг, сочувствие. Вермис ӧмӧй Таня эновт­
ны ёртсӧ бедаын? Дружба орӧдны век удитан, оз кӧ нин 
Вася веж оласногсӧ. Ӧні со сійӧ дзик мӧдпӧлӧс. Медбур 
ытшкысь. Сылӧн нимыс, кыдзи и Танялӧн, «Доска почё­
та» вылын. А лоис-ӧ тайӧ вежсьӧмыс, колисны кӧ Васяӧс 
ӧтнассӧ?

Тадзи мӧвпаліс Таня. Но век жӧ эз чорыда эскыссьы 
аслас правлунӧ. Эськӧ кодкӧдкӧ сӧветуйтчыны та йы­
лысь? Но некодкӧд. Коді вермис пуктыны пом та йы­
лысь падъялӧмлы, мый Таня вӧчис правильнӧ?

— Танюша-а... Таня!— машина шум пыр воис кодлӧн­
кӧ чуксасьӧм.

Таня видзӧдліс. Киас беддя Михаил, корсюрӧ ӧвтчиг- 
мозыс катшасинъяслысь шляпаяссӧ орйӧдліг, тэрыба 
восьлаліс видз вывті. Таня, вӧвъяссӧ сувтӧдӧм бӧрын, 
мӧдіс сылы паныд.

— Кыдзи делӧясыд? Эн на пажнайт?— юаліс Таня­
лысь Михаил.

— Эг на. Виччыся отсасьысьӧс...— И друг Танялы воис 
юрас мӧвп: «Мый эськӧ шуас, юавны кӧ талысь?»

— Уна нин вольсыштӧмыд — гектар нёль смела лоӧ. 
Бӧрынджык Павел дядь мерайтас — ме ог эшты: муна 
радиоперекличка вылӧ. Мунігмоз, мися, кежала, ви­
дзӧдла, кутшӧма нин Таня воюйтӧ. Задержкаяс эз вӧвны?

— Эз. Ставыс бур.
И кор Михаил мӧдіс сы дорысь, Таня эз вермы кут­

чысьны — сэтшӧм властнӧй вын тойлаліс шыӧдчыны Ми­
хаил дорӧ.

— Михаил Егорович, ме кора неуна сёрнитыштны 
личнӧй делӧ кузя...

Михаил пыр жӧ казяліс нывлысь чужӧм вылас веж­
сьӧмсӧ.

— Ме дась, Танюша.
Таня эз тӧд, кыдзи да кытысянь заводитны.
— Ме ог тӧд... Гашкӧ, йӧйялӧм, и оз сулав сы вылӧ 

воштыны кад... Но ме лыддя коланаӧн...— и Таня вись­
таліс аслас характерын слаблун йылысь, кодӧс сійӧ лэдз­
ліс Васяӧн вӧчӧм мыж серти.

Первойя кывъяссянь жӧ Михаиллӧн чужӧмыс лои 
серьёзнӧйӧн. Тайӧ нылыс пыртӧ Михаилӧс аслас душев- 
нӧй тайнаӧ, а сідзкӧ и эскӧ сылы.

...— Ме и кӧсъя юавны тіянлысь, кыдзи ыджыдджык 
ёртлысь, правильнӧ эг ме вӧч сэки, комсомольскӧй собра­
ние бӧрас, кор сылӧн эрдӧ петіс мыжыс да сы вылӧ ви­
дзӧдтӧг ме эг орӧд сыкӧд дружба?

Михаил сёрни чӧжыс ыджыд радлунӧн да любуйт­
чӧмӧн видзӧдіс нывлӧн волнуйтчысь чужӧм вылӧ да ӧні 
став сьӧлӧмсяньыс вочавидзис:

— Тэ, Танюша, вӧчин правильнӧ. Каитчыны тэныд оз 
ковмы. Вася пыдди ӧні сёрнитӧ уджыс. Сы вежсьӧм 
вылӧ, ме ногӧн, эз этша влияйт и тэнад дружба.

Таня чувствуйтіс, кыдзи сылӧн быдмӧны бордъяс... 
Окота вӧлі кыпӧдчыны да видзӧдлыны, сывйыштны синъ­
ясӧн вылысянь шудӧн тырӧм мусӧ...

— Кутшӧм ме рад, Михаил Егорович... Кутшӧм бур, 
мый ме шыӧдчи тіян дорӧ! Ме водзвыв тӧді — ті шуад 
тадзи, сӧмын тадзи...

X
Кор Юшков пырис сельсӧветӧ, районнӧй радиопере­

кличка вӧлі заводитчӧма нин. Перекличкасӧ нуӧдіс рай-

исполкомса председатель Парначев. Сійӧ висьталіс опас­
ность йылысь, коді грӧзитӧ турун идралӧмлы. Гӧгӧрвоӧ­
діс, кутшӧм ӧпаснӧй враг — зэра поводдя, кутшӧм лёк­
торъяс виччысьӧны районса колхозъясӧс, оз кӧ ло 
веськӧдӧма став вын турун пуктӧмын темпъяс кыпӧдӧм 
кузя. Райисполкомса председатель чуксаліс нуӧдны удж 
любӧй поводдя дырйи, применяйтны турун косьтӧмын 
став способъяс, кодъяс сӧмын вермасны ӧддзӧдны удж. 
Сійӧ янӧдіс колхозъясса некымын председательясӧс, 
кодъяс виччысьӧны поводдя бурмӧм да сы вылӧ кутӧны 
став надея.

Сельсӧветса колхозъясысь перекличка вылӧ чукӧртчӧм 
руководительяс и асьныс гӧгӧрвоисны опасностьсӧ, коді 
ӧшйис медся кывкутана кадӧ. Пукалысьяслӧн чужӧмъя­
сыс вӧліны суровӧсь.

Райисполкомса председатель кӧ тӧждысис медводз 
районлӧн судьба вӧсна, а сэсся вӧлисти нин торъя кол­
хозъяслӧн судьбаяс вӧсна, то тані пукалысьяс мӧдарӧ — 
думайтісны первой асланыс колхозъяс йылысь, а сэсся 
вӧлисти район йылысь. Найӧ арталісны, кыдзи эськӧ 
регыдджык эштӧдны турун пуктӧмсӧ асланыс колхозын, 
бригадаын.

Быдӧн думсьыс вӧчис ассьыс план, коді эськӧ отса­
ліс венны лёк поводдясӧ да пуктыны тырмымӧн турун 
скӧтӧс тӧвйӧдӧм вылӧ. Быдӧнӧс волнуйтӧ, быдӧнлы инмӧ 
репродукторысь кылысь требовательнӧй гӧлӧс.

Райисполкомса председательӧс вежӧ райкомса сек­
ретарь Степанов. Ӧні быдӧн кылӧны сылысь тӧдса 
гӧлӧссӧ. Степанов, недыр сёрнитӧм бӧрын, чукӧстіс «Чар­
ла мӧлӧт» колхозысь парторганизацияса секретарь 
Юшков ёртӧс.

Ёкмунысь сьӧлӧмӧн матыстчис телефон дорӧ Михаил.
— Юшков ёрт?— кыліс репродукторысь.
— Так точно, Степанов ёрт!— привычнӧй артмис 

Юшковлӧн.
— Тіянын век на чувствуйтсьӧ салдат!— шутитыштіс 

Степанов, но водзӧ сёрни нуӧдігас эз нин кыв шмони­
тӧмыс.— Ме зэв рад, мый ті трудӧвӧй фронт вылын чув- 
ствуйтанныд важмоз честнӧй салдатӧн. Но кор ті эштӧ- 
данныд турун пуктӧм?

— Июль 28-ӧд лун кежлӧ.
— Кузь срок тайӧ тіянлы... Оз-ӧ позь чинтыштны?
— Миян нин арталӧма гӧгӧрбок...

70



\ — Бур зэв, мый арталӧма. Но ті мӧвпыштӧй, ӧ д  тіян
і іЦ з іл ӧ  видзӧдӧны районса колхозъяс. А тіянӧн урчитӧм 
с^ок кежлӧ ӧткымын колхозъяслы турун пуктӧм эштӧд­
ны абу зэв сьӧкыд. Лоӧны и сэтшӧмъяс, да и эмӧсь нин 
найӧ, кодъяс водзджык эштӧдасны турун идралӧм. Гӧ­
гӧрвоинныд менӧ, Юшков ёрт?

— Зэв бура...
— Та могысь оз-ӧ бурджык ло сроксӧ индыны июль... 

но, шуам, 25-ӧд лун кежлӧ?
— Июль 25-ӧд лун кежлӧ?
4-  Августын ми кутам сёрнитны нянь идралӧм йылысь, 

Юшков ёрт.
Михаиллӧн чепӧсйис ньылӧм. Ас арталӧм серти, мед­

дженьыд срок сеноуборкалӧн — июль комынӧд лун. Ещӧ 
кӧ вит лун вылӧ чинтыны сроксӧ — сьӧкыд лоӧ. Гашкӧ, 
ӧткажитчыны? Та вылӧ Михаиллӧн оз тырмы выныс. Оз 
кӧ артмы нинӧм?..

Сійӧ тӧдӧ, кыдзи виччысьӧны вочакыв не сӧмын рай­
комса секретарь, но и тані пукалысь колхозъясса руко­
водительяс, и район пасьтаын репродукторъяс бердӧ 
чукӧртчӧм йӧз. Оз позь сетны кыв бура мӧвпышттӧг. Ар­
талӧ и Иван Леонтьевич. Сійӧ, кыдзи председатель, оз 
этшаджык ну кывкутӧмсӧ. Дженьыд срок... дженьыд...

Но кодлӧн нӧ эсійӧ азартӧн ӧзйысь синъясыс? Сійӧ 
мортыс бокӧвӧй. Но мыйла нӧ кажитчӧ сылы чужӧмыс 
тӧдсаӧн? Михаил кузякодь видзӧдӧ пельӧсын пукалысь 
морт вылӧ, но тӧдны оз вермы. Кысь сійӧ аддзывліс 
тайӧ мортсӧ?

— Мӧвпыштін?— кылӧ репродукторысь.
Михаил вештӧ синъяссӧ тӧдтӧм морт вылысь да пыр 

жӧ вунӧдӧ сійӧс...
— Да...
— Июль 25-ӧд лун?
— Да, но...
— Некутшӧм «но», Юшков ёрт. Али сомневайтчан?
— Ог. Турун пуктӧм эштӧдӧм йылысь доложитам 

июль 26-ӧд лунӧ,— чорыда шуис Михаил, и ӧні нин падъ­
ялӧмыс сы гӧлӧсын эз тӧдчы. Сёрнисӧ помалӧм бӧрын 
Михаил гӧгӧрвоис, мый пукалысьяс оз эскыны сыӧн се­
тӧм кывлы.

— Эз-ӧ ло лишнӧй? — юаліс Иван Леонтьевич.
Михаил казяліс сы гӧлӧсысь тревожнӧй нота. Сідзкӧ,

и сійӧ оз эскы?

— Эз, Иван Леонтьевич. Бригадаясын ми та йылыс у 
сёрнитлім нин. й ӧз вермасны вӧчны унджык, ми кӧ ку­
жам мобилизуйтны найӧс та вылӧ.

— Тэ лыддян тайӧс позянаӧн содтӧд йӧз вынтӧг?
— Ме артала йӧзлысь вын содтӧд вылӧ. Сӧмын не 

лыдӧн, а удж производительность быд колхозникӧн кы­
пӧдӧмӧн. А способностьяс миян йӧзлӧн помтӧм, сӧмын 
колӧ кужны кыпӧдны да веськӧдны найӧс... Тайӧ лоӧ ён­
джыкасӧ тэа-меалы прӧверка, мый вылӧ ми способенӧсь 
тэкӧд, Иван Леонтьевич...

— Оз кӧ менам синъясӧй пӧръявны, ті — Юшков?
Михаил дрӧгнитӧмӧн лэптіс синъяссӧ сыланьӧ, кы­

сянь кыліс тайӧ тӧдса гӧлӧсыс. Оз вермы лоны! Ӧд сійӧ 
жӧ... Сійӧ жӧ пӧгибнитліс... Сэтшӧм жӧ стройнӧй, гажа 
синъяса, сӧстӧм, гӧгрӧсіник блед чужӧм вылысь вешйыв- 
тӧм нюма. Синъяс эз вермыны пӧръясьны, найӧ зэв ёна 
вӧлі велалӧмаӧсь тайӧ морт дінас.

— Жора... — Михаил кыпӧдчис сы водзын сулалысь 
мортлы воча сэтшӧм ньӧжйӧ, быттьӧ поліс, мый сійӧ вер­
мас вошны сы син водзысь.

— Жора!
— Миша!
И кык том морт уськӧдчисны ӧта-мӧдлы сывъясас. 

Найӧ кутчысьлісны, топӧдлісны ӧта-мӧдсӧ сэтшӧм вынӧн 
да радейтӧмӧн, коді овлӧ крепыд дружбаа йӧзлӧн.

— Жора... Ловъя? — век на эскытӧг, другыслы синъ­
ясас, кепка увсьыс петӧм каштанӧвӧй рӧма небыдик 
кузь юрсиыс вылӧ видзӧдіг шуис сэсся Михаил.

— Кыдзи аддзан, другӧ!
— Ми тэнӧ чайтлім...
— И ме эг чайтлы паныдасьны тэкӧд тані.
Сельсӧветын пукалысьяс тшӧтш радлісны другъяс

аддзысьӧмлы. Шоча, шоча удайтчывлӧ аддзывны век 
кежлӧ воштӧм фронтӧвӧй другӧс!

— Век на оз веритсьы, мый лейтенант Напалков, 
менам друг, пукалӧ ме водзын,— выльысь шуис Юшков, 
кор найӧ кыкӧн воисны сы ордӧ да пуксисны сӧстӧма 
пелькӧдӧм горничаӧ, клеёнкаӧн вевттьӧм пызан сайӧ.— 
Мам, ноко мыччыштлы миянлы кӧть ӧти чаркаӧн. Татшӧм 
случай кузя оз мешайт и чокнитчыны,— шыӧдчис Михаил 
пызан дорын бергалысь мамыс дінӧ.

— Вайлы, мам, и коймӧд рюмкасӧ,— корис Михаил, 
кор аддзис пызан вылӧ сӧмын кык рюмка сувтӧдӧм.

— Ме, пиукъяс, кыдзкӧ-мыйкӧ сытӧг нин,— заводит­
ліс пыксьыны Матрена, тӧдӧмӧн, кодлы корӧ пиыс кой­
мӧд рюмкасӧ. Но век жӧ лои сӧгласитчыны.

Михаил кыпӧдчис.
— Первойя бокал ме лэпта Жоралӧн ловзьӧм вӧсна!
— А ме — тэӧн сетӧм кыв олӧмӧ пӧртӧм вӧсна! Миян 

тіаныдасьӧм вӧсна!
И куим рюмкалӧн чокнитчӧмыс пӧри ӧти шыӧ.
— Озыра оланныд, мамаша,— гажаа индіс Ж ора 

сёян-юанӧн тыр пызан вылӧ да кыпыд, сӧстӧма пель­
кӧдӧм горнича пытшкӧс вылӧ.

— Эм мыйӧн вердыштны дона гӧстьӧс,— эз дзик гор- 
достьтӧг артмы Матреналӧн.— Ен кӧ сетас таво бур 
урожай, бара на чурки-буди...

— Оз ен сет урожайсӧ, мамаша, а ті сійӧс босьтан­
ныд асланыд честнӧй уджӧн,— веськӧдіс Жора.

— Эн пыдди пуктӧй менсьым сёрнисӧ. Дерт, няньтӧ 
уджавтӧгыд енмыд оз сет. Небесасянь нянь кӧрышыд оз 
кут гылавны. А кыдзкӧ вот велалӧма да век на сёрниад 
енмыд кыскыссьӧ.

— Но, Ж ора, кыдзи жӧ тэ выльысьсӧ чужин свет 
вылас?

— Тэ аддзылін, кыдзи менӧ ранитіс? Но, вот, сэсянь 
ме веськалі санчастьӧ. Состояние менам, дерт, эз вӧв 
завиднӧй. Кыдзи эн шу — кызь квайт осколок. И найӧ 
вермисны помавны мекӧд, не кӧ хирурглӧн отсӧг... А 
ребята кватитӧмаӧсь пӧсь йывсьыд лишнӧйджык, вись­
талӧмаӧсь частьӧ покойникӧн. А ме эг на тэрмась олӧм­
кӧд прӧститчыны, зэв ёна ме сійӧс радейта! И вот — 
организм выдержитін Бӧрынджык нин ылі тылса гос­
питальсянь гижи частьӧ. Ёна менӧ сэки поздравляй­
тісны, кыдзи ӧні тэ. Вот сідзи ми и торъялім. Тэ госпи­
тальсяньыд частьӧ эн гижлы? Сійӧн и ӧнӧдз он тӧд 
нинӧм ме йылысь. Бурдӧм бӧрын волі гортӧ отпускӧ. 
Сэсся воюйті Заполярьеын, волі Норвегияӧдз...

Кык друг дыр висьтавлісны ӧта-мӧдыслы фронтӧвӧй 
эпизодъяс, казьтылісны ёртъяссӧ.

Кутшӧм лӧсьыд казьтывны фронтӧвӧй лунъяс 
йылысь! Кутшӧм отраднӧ чувствуйтны, мый и тэ вӧлін 
участникӧн тайӧ событиеясас... И кутшӧм ӧдйӧ визувтӧ 
кадыс сёрнитігӧн! А мам шуда синмӧн видзӧдӧ на вылӧ, 
кисьталӧ выль и выль чай чашка.

— А ӧні кӧні уджалан? Гашкӧ, важ местаад? Кор­
респондент?

— Тӧдін. Тэ моз жӧ, демобилизуйтчӧм бӧрын, локті 
важ местаясӧ,— ӧні со вои тіянӧ. Кӧсъям печать пыр пет­
кӧдлыны тіянлысь удж. Кывлі, кыдзи тэ веськӧдлан 
йӧзӧн, кыпӧдан найӧс гырысь уджъяс вылӧ. Да... Миша* 
кыдзиджык тэныд кажитчӧ уджыс?— виччысьӧмӧн юаліс 
Жора.

Михаил вочакывйӧн эз тэрмась. Ньылыштіс чай, ӧку­
ратнӧ пуктіс чашкасӧ блюд вылӧ.

— А тэ ачыд кыдзи чайтан?
— Ме?.. Тайӧ и сідзи гӧгӧрвоана, ӧтар боксянь* 

уджыс кӧ эз кажитчы — тэ эн уджав. Быд морт ӧд зільӧ 
корсьны удж ас сертиыс, кодӧс сійӧ радейтӧ. Ме чайтӧм 
серти, тэнӧ колӧ сӧмын ошкыны. Правильнӧ тэ вӧчин. 
Колхозын бригадир — командир. Тайӧ тэныд достойнӧй 
удж. Кыдз эн шу — офицер, фронтовик, орденоносец. Оз 
кӧ менам паметьӧй ылӧдлы, тэнад вӧлі кык орден?

— Содты нӧшта кыкӧс, ӧтиыс — Кенигсбергыс^ 
мӧдыс — Пиллауысь.

— Вот кыдз! А менам — кыдзи вӧлі, сідзи и коли ӧти.
— Сідзкӧ, Ж ора, тэ лыддян менсьым колхозӧ воӧмсӧ 

правильнӧйӧн?..— юаліс сэсся Юшков другыслысь.
И Михаиллы дум вылас уси райкомса секретаркӧд 

сёрни. Армияысь воӧм бӧрын Михаиллы висьталісны, 
мый райкомса секретарь тӧдмасьӧ районӧ воысь быд 
коммунисткӧд.

Райкомса секретарь Степанов, ыджыд тушаа, гажа 
серамбана морт, воис сьӧлӧм вылас Михаиллы.

— Зэв бур,— шуис Степанов, кор Юшков висьталіс 
сылы аслас колхозӧ мунны окотитӧм йылысь. Сэсся 
недыр чӧволыштіс да мӧдпӧв шуис:— Вывті бур, Юшков 
ёрт. ӧні колхозъясын торъя ёна колӧны ті кодь коман­
диръясыс. Колхозъяс водзын ӧні сулалӧны зэв гырысь 
могъяс, и колхознӧй сиктӧ колӧны инициативнӧй, боль­
шевистскӧй закалкаа йӧз. Тайӧ мӧдас кутны зэв ыджыд 
тӧдчанлун видзму овмӧс водзӧ развивайтӧмын. Ті бӧр­
йинныд вернӧй туй.

Юшков эз ӧшибитчы. Колхозын сійӧ тырвыйӧ чувст­
вуйтіс творческӧй уджлысь радлунсӧ, тані тырвыйӧ 
тыдовтчисны сылӧн организаторскӧй способностьясыс.

— Тэ кӧ, Жора, аддзылін, кыдзи ми тані уджалам!—

Напалковлысь вочакывсӧ виччысьтӧг друг заводитіс- 
Юшков.— Тані ӧд сідзжӧ фронт, сӧмын уджлӧн фронт. 
И ме чувствуйта ачымӧс, кыдзи фронт вылын. Тэ мӧв­
пыштлы: эштӧдны куим вежонӧн турун пуктӧм лоӧ сэ­
тшӧм жӧ победа, кыдзи фронт вылын успешнӧй бой. 
И тані оз омӧля ков зэлӧдчыны вынъясӧн, вӧляӧн, пет­
кӧдлыны салдатскӧй смекалка...

Напалков эз торк другсӧ. Сійӧ синсӧ вештывтӧг ви­
дзӧдіс Михаиллӧн кыпыд чужӧм вылӧ да радліс, мый 
другыс аддзӧма сьӧлӧм серти удж. А Михаил висьталіс 
да висьталіс, восьтіс ассьыс став думъяссӧ, водзӧ вылӧ 
планъяссӧ. Ж ора ясыда аддзис будуіцӧйсӧ Карӧбйыв 
сиктлысь. Сы син водзын гыаліс сьӧкыд шепъяса нянь 
море, благоустроитӧм культурнӧй сикт югъяліс электри­
ческӧй биясӧн.

— Тэ, Миша, влюбитчӧмыд аслад уджӧ чорыда. И 
правильнӧ!

— Кыдзи позьӧ не радейтны удж, кор уджалан ас 
шуд ради, да ӧтвылысь сэтшӧм йӧзкӧд, кыдзи Агнюша, 
Зина, Евис Паш, Яков дядь! Мыйда на пытшкын кӧсйӧ­
мыс да выныс!

— И тэнад, тыдалӧ, сійӧ тырмӧ!— серӧктіс Напал­
ков дӧрӧм кизьяссӧ разиг.— Аддзан, быдсӧн пӧсялі тэ 
дінын пукалігӧн.

Сійӧ бергӧдіс пӧсялӧм чужӧмсӧ восьса ӧшиньӧд 
ыркйӧдлысь тӧвлань.

«Ыджыд сьӧлӧма морт,— думыштіс Михаил йы­
лысь.— Оз кусыньтчы, кӧть кутшӧм удж эн пукты пель­
пом вылас. Унджык эськӧ татшӧм вожакъяссӧ колхоз­
нӧй сиктъясӧ».

А Юшков быттьӧ гӧгӧрвоис Напалковлысь тайӧ думсӧ 
да висьталіс нин мӧдтор йылысь.

— Ставсӧ позяс вӧчны... зэв унатор. Ӧтитор мешай­
тӧ — йӧз вын озджык тырмы.

— Вын оз тырмы?— юаліс Жора.
— Збыльысь. Колӧ сразу ӧтпырйӧ унджыктор вӧчны, 

а вын оз тырмы. Вот ме и думайта — не сувтӧдны-ӧ 
вопрос сельсӧветувса колхозъясӧс ӧтик ыджыд колхозӧ 
ӧтувтӧм йылысь. Кыдзи ме тӧда, тайӧс ӧні уналаын нин 
вӧчӧны.

Напалковӧс весиг чуймӧдіс, мый Юшков тайӧс ачыс 
висьталіс. Веськыда кӧ шуны — сійӧ, Юшковлысь висьта­
лӧмсӧ кывзіг, кӧсйис сылы ачыс сетны тайӧ идеясӧ.

— Правильнӧ думайтан, Михаил. Партия ӧні та 
й ы л ӧ  кутӧ визь. Посни колхозъяслы и збыльысь сьӧкыд 
■паськӧдчыны.

— Сідзкӧ, ме прав?— юаліс сьӧлӧмсяньыс Юшков.— 
Ме нин кӧсъя вӧлі та йылысь юавны Степановлысь да 
кыдзкӧ эг лысьт. Представляйтан, кутшӧм эськӧн лоис 
колхоз, ӧтлаӧдны кӧ миян сельсӧвет улысь нёльнан 
колхозсӧ ӧтиӧ!

Михаил волнуйтчӧмысла чеччис места вывсьыс да 
кутіс ветлӧдлыны джодж кузя...

Восьса ӧшиньӧ видзӧдчис вой. Тӧвру пырис горничаӧ, 
ворсӧдчис занавесъясӧн, вайис ульыс дук, коді век овлӧ 
ывла вылын зэр бӧрти.

Ӧшинювса тополь коръяс вылысь шарӧдчӧмӧн кис­
сисны зэр бӧрти кольӧм ва войтъяс. Кытӧнкӧ ылын, 
'рытыввывланьын, шытӧг югъяліс-востымасис небесаыс, 
сэсянь тэрмасьӧмӧн тӧвзисны ӧдва тӧдчысь кымӧръяс...

Другсӧ шойччыны водтӧдӧм бӧрын Михаил дыр на 
.видзӧдіс войся пемыдас. Сійӧ думайтіс — эз-ӧ ло выв­
тіджык сыӧн сетӧм кывйыс? Вермасны-ӧ найӧ эштӧдны 
турун идралӧм выль срок кежлӧ?

Кыліс мамыслысь кокшыяссӧ да бергӧдчис сылань.
— Мам, тэ вод, шойччышт...
Мам гӧтов нин вӧлі мунны, кывзысьны пиыслы, но 

окота вӧлі тӧдны пиыслысь думсӧ. Гашкӧ, мыйӧнкӧ 
вермас отсыштны?

— Мый сэтшӧма мӧвпалан, Миша?
Миша гӧгӧрвоис мамыслысь тӧждысьӧмсӧ.
— Мам, тэ кыдз чайтан? Вермам ми куим вежонӧн 

эштӧдны турун пуктӧм.
— Мыйла огӧ? Ставӧн кӧ босьтчам — вермам.
И тайӧ некымын кывйыс, спокойнӧй гӧлӧсыс успо­

к о и т н ы  Юшковӧс.
— Спокойнӧ, спокойнӧ, Юшков ёрт, паникатӧг!—бурӧ­

діс сійӧ асьсӧ.— Тайӧ — абу Ленинград дорса «пятачок» 
.либӧ Кенигсберг штурмуйтӧм. Тайӧ сӧмын на турун 
пуктӧм!..

И топыда пӧдлаліс ӧшиньсӧ.

X I

Асывнас Напалков да Юшков шондікӧд тшӧтш 
вӧліны нин кок йылын. Михаил тэрмасис водзджык 
вуджны видз вылӧ. Юкмӧс дорын кӧдзыд ваӧн мыссьӧм

да тэрмасьӧмӧн завтракайтӧм бӧрын найӧ мӧдісны лэч­
чыны вадорлань.

Туй ӧтар-мӧдар бокын стенаӧн сулаліс едждӧдны 
заводитӧм розъялысь сю.

— Видзӧдлы миянлысь гордостьсӧ!—индіс Михаил 
пом ни дор паськӧдчӧм сю му вылӧ.— Тайӧ «Вятка»— 
миян бригадалӧн ошйысянтор!

— Эх, жаль — фотоаппарат абу! — эз вермы кутны 
радлунсӧ Напалков.— Вот тайӧ урожай воӧ! Кутшӧм 
ыджыд удовольствиеӧн эськӧ ми фотографируйтчим 
тэкӧд! Да? Гыалысь шепъяслӧн море фон вылын кык 
том морт!.. Идея, Миша...

— А шепъяс ньӧти и оз гыавны,— серӧктіс Миха­
ил.— Найӧ сулалӧны вӧрзьывтӧг.

— Всё равно! Кутшӧм эськӧ артмис открытка!
— А уліас гижны — ыджыд урожай шедӧдӧм вӧсна 

висьысьяс!— содтіс Михаил.
— Сійӧ и гижтӧгыс лоас гӧгӧрвоана.
И кыкнанныс долыда серӧктісны.
— Уна-ӧ надейтчан урожай босьтны тась?
— Пуд сё комынӧн гектар вылысь. Уна жӧ ӧд ло» 

труд пуктӧма татчӧ. Кыкысь нуӧдӧма прополка да под­
кормка, ӧні со ковмас нуӧдны искусственнӧй опыление....

— Тіян сійӧ применяйтсьӧ?
— Ми применяйтам став агротехническӧй правилӧяс.. 

Сытӧг он быдты ыджыд урожайтӧ, корреспондент ёрт!
— Миша! А тэ нӧшта шуан—водз чеччим! Видзӧдлы— 

йӧзыс важӧн нин олӧны.
Михаил видзӧдліс, кытчӧ индӧ Жоралӧн киыс, и 

аддзис — Эжва кузя кывтӧ пыжа.
— Видзӧдлам, коді татшӧм водзсӧ олӧ!— и кык друг 

мӧдісны вадорлань.
Лӧсьыд видзӧдны Эжва вылӧ гожся водз асылын. 

Он вермы гӧгӧрвоны — визувтӧ-ӧ, сулалӧ-ӧ, сэтшӧм сійӧ 
лӧня нуӧ ассьыс васӧ нюдзвиж берегъяс костті. Видзӧд­
лан кӧ ва вылас, бур зеркалӧысь моз аддзан асьтӧ. Сы 
вӧсна и, кажитчӧ, татшӧм кадас видзӧдчӧны Эжваӧ, ас 
вылас любуйтчи^ берег пӧлӧн быдмысь бадь кустъяс. Сы 
вӧсна и кажитчӧ, кор кывтан Эжва кузя, быттьӧ пыж 
боктіыд прӧйдитӧны посньыдик еджыд кымӧръяс, и 
мукӧд дырйи чуймӧмӧн видзӧдлан ӧтар-мӧдарса берегъяс 
вылӧ, медым гӧгӧрвоны, мый пыжыд збыльысь шлывгӧ- 
кывтӧ Эжва веркӧсті, а оз небесаті...

Т ор ъ я  мичлун сетӧ ӧзйыны заводитчысь кыа, коді 
.краситӧ ывлавывсӧ нежнӧй розӧвӧй рӧмӧн. Ыркыд сынӧ­
дыс быттьӧ малыштӧ чужӧмтӧ и сетӧ свежӧйлун, и та 
вӧсна асьтӧ чувствуйтан кыпыда. Татшӧм кадас мус­
кулъяс оз тӧдны мудзӧм, и позис эськӧ мунны помтӧг, 
восьлавны Эжва берег кузя, нимкодясьны сылӧн мич­

лунӧн.
Вот татшӧм асылас буретш, но татшӧм чувствосӧ 

кывтӧг, кывтіс ва ньылыд пыжӧн Петрович. Сылӧн синъ­
ясыс нимкодясисны ветки нырын сялькӧдчысь черияс 
вылӧ. Талун кыйсьӧм эз весь вош, чери сюри кыскымӧн.

Ветки ӧдйӧ шлывгис ва ньылыд, Петрович тэрмасис 
воӧдчыны гортӧ йӧз чеччытӧдз. Вӧлі кыдзкӧ нелӧсьыд йӧз­
сянь страда дырйи овны гортын да кыйны чери. Лӧсьыд 
овны свет вылын, сӧмын колӧ кужны овнытӧ. Кужтӧм 
олӧмысь немтор бурыс абу. Петровичӧс таӧ оз ков велӧд­
ны. Веськыда кӧ шуны, сылӧн олӧмыс некор эз вӧв шыби- 
танаӧн. Оз ӧд прӧста новлӧдлы пельпомъяс вылас вежӧра 
юр. А олӧмыд ставыс аслад юр сайын.

Но ӧтчыд и сійӧ чуть-чуть эз сюр нелӧсьыдторйӧ. 
Сылысь тестасӧ кулачитісны, а Петровичлы сетісны выль 
ним — подкулачник. Но, слава богу, кымӧрыс прӧйди­
тіс сы весьтті. А вот тестьлы кучкис чардбиыс да дзикӧдз 
помаліс сылысь ручиль олӧмсӧ. Но и мед — сэтчӧ сылы 
и туй! Эз ӧд этша чукӧртлы эмбурсӧ йӧз пӧсь да синва 
вылад, а сылы, Петровичлы, немтор эз сетлы ас горшлун 
вӧснаыс. Весигтӧ нывсӧ верӧссайӧ сетігӧн бурджык при­
данӧй эз сет. Сӧветскӧй власть помаліс кулаклысь черань 
позсӧ. Сэки и пӧльзуйтчыштіс Петрович случайӧн, а 
бӧрынджык сійӧ сгӧдитчис.

Повзьӧдлісны — колхозын пӧ лоӧ лёк олӧм. А мый 
лёкыс? Ӧні Петрович олӧ важсьыс бурджыка. Счетово- 
далӧ. Трудодень локтӧ, нянь тырмӧ. Видзӧ мӧс, порсь, 
куим ыж. Мый ещӧ колӧ чунь гозъялы? Уджавны-мыр­
сьыны сьӧкыда, йӧз моз, оз ков — инвалид. Гӧтыр тшӧтш 
жӧ висьӧдчӧ ылӧс вылас, мужикыскӧд ӧтвылысь. А 
турун вӧсна шогсьыны оз ков: гӧтыр чукӧртышталӧ
боръясысь, ваялӧ сарайӧ... Д а и арнас кыдзи век, позьӧ 
корны турунтортӧ мӧс тӧвйӧдӧм вылад. Общӧй собрание 
ез ӧткажит: йӧзлӧн сьӧлӧмыс небыд. Д а  и, кыдз эн шу, 
счетоводлы абу лӧсьыд ӧткажитны. Туруныс тай, май­
быр, абу этша. Да и таво оз этша пуктыны. Видзӧд, 
кутшӧм зіля видз вылас уджалӧны.

Берегӧ пыж ныр тшукӧдӧм бӧрын Петрович тэрыба 
кутіс ректысьны. Ӧшӧдіс косьтыны кулӧм, а сэсся заво­
дитіс куравны пыжысь черияссӧ.

Но тайӧс вӧчны эз вӧв кокни. И Петрович сэтшӧма 
ылалі, мый весиг эз казяв, кыдзи сы дінӧ воисны кыкӧн.

— Честь труду, Петрович! — чолӧмаліс сійӧс Михаил 
бура дыр сы дінын сулаліг да видзӧдіг, кутшӧм азартӧн 
да  пелька Петрович куталӧ пыж пыдӧсысь черияссӧ.

Петровичлы, коді дульсӧ нин ньылаліс пескылясьысь 
чериясӧс дон скӧвӧрда вылысь аддзӧмӧн, тайӧ чолӧ­
малӧмыс вӧлі виччысьтӧмторйӧн. Сійӧ тешкодя ляпмуніс- 
тіуксис пыж пыдӧсас черияссӧ аснас сайӧдны зілиг.

«Вот ӧказияыд! Суисны! Кутшӧм чӧрт кыскалӧ найӧс 
татшӧм водзсӧ? А эсійӧ, буракӧ, ещӧ районысь, гашкӧ, 
начальство»,— мӧвпыштіс Петрович добыча вылас пука­
ліг да тӧдтӧм морт вылӧ видзӧдіг, коді кутчысьны вер­
мытӧг кисьтіс-сераліе Петровичлӧн тешкодь вид вылӧ.

— Чери кыйин?— ньӧти нюммунтӧг юаліс Михаил.
— Да... А то пӧсь сёян пуыштны немторйысь нин 

вӧлі. Гӧтыр син восьтыны оз лэдз. Быть лои ветлыны 
Койтыӧдз, мича асывнас любуйтчыштны. Оз-ӧ кӧть, мися, 
кок юкалӧмӧй прӧйдит.

Юшков кыліс, кыдзи кыптӧ сы пытшкын скӧрлуныс. 
Сылӧн вӧлі сэтшӧм чувство, быттьӧ инмӧдчыліс нильӧг- 
торйӧ. И скӧралӧмсӧ сійӧ эз зіль дзебны: важӧн нин колӧ 
вӧлі пуктыны пом Петрович симулируйтӧмлы, но ӧнӧдз 
на эз сюрлы случай, ӧні Михаил решитчис та вылӧ, дай 
зэв нин ёна пуис сы пытшкын скӧрлуныс тайӧ паразит 
вылас.

— Кок ю алӧм сьы д бурдӧдчыны позьӧ менам лекар­
ствоӧн,— ядӧвитӧй шуис Михаил.— Колӧ видз вылын 
•песыштны найӧс. Эскӧда — зільджыка уджалӧм тэнсьыд 
висьӧмтӧ киӧн босьтас.

Петрович гӧгӧрвоис, кытчӧ синӧ Михаил. Сы пытшкын 
кутіс ӧзйыны ярлун. Некод на ӧнӧдз эз сюйсьыв сылӧн 
личнӧй олӧмӧ, а тайӧ кӧсйӧ кодйысьны сы улӧ! Но 
шумитны оз позь. Ӧти виччысьтӧм кыв вермас воштыны 
сійӧс. Эз ӧд прӧста Петрович новлӧдлы вежӧра юрсӧ. 
Скӧрсӧ ас пытшкас дзебӧмӧн, сійӧ коньӧр моз шуис то 
тӧдтӧм морт вылӧ, то Юшков вылӧ видзӧдлывліг:

— Таво виддзыд ва — сэн нӧшта ёнджыка позьӧ 
висьмыны.— Меным врачьяс сӧветуйтӧны шоныдін да 
косін.

— А мӧстӧ мыйӧн кӧсъян тӧвйӧдны? Тэнад абу н и ӧ т  
трудодень видз вылын уджалӧмысь.

— Оз ӧмӧй сетыштны, Михаил Егорович висьысьяслы?
Тайӧ нин взорвитіс Михаилӧс. Чужӧмыс и сьыліыс

сылӧн лои багрӧвӧй рӧма, чепӧсйис вир, сӧнъясыс кутісны 
тіравны, а вижоват синъясыс тырины сэтшӧм лӧглунӧн, 
мый Петровичлӧн кельдӧдіс чужӧмыс, льӧбйыс кутіс 
посниа тіравны.

—• Со кӧні честнӧй колхозникъяс заптӧны скӧтлы 
кӧрым, оз узьны войяссӧ!— Михаил кинас шеныштӧмӧн 
индіс мӧдлапӧв берегӧ, а сэсся локтіс ветки дорӧ да весь­
кӧдіс кисӧ ГІетровичлань.— А тэ... Тэ кӧсъян овны на 
уджӧн?!

Петрович шатовтчис Михаил матыстчигӧн, быттьӧ' 
виччысис кучкӧм, сэсся друг чеччыштіс кок йылас...

— Тэ кӧсъян велӧдны менӧ, уськӧдны менсьым авто­
ритет? Оз артмы! А менӧ оскорбитӧмысь ме кыска тэнӧ 
кывкутӧмӧ! Со районса тӧварышыс лоас свидетельӧн!— 
и Петрович индіс Напалков вылӧ.

Сьӧкыд вӧлі шуны, мыйӧн помасис тайӧ ставыс, некӧ 
Напалковлӧн сюйсьӧмыс.

— Миша... эновт! Оз сулав лякӧсьтны сыӧ ки.
Напалков чорыда топӧдіс Михаиллысь кисӧ да кыліс,.

кыдзи сырмӧ другыслӧн став тушаыс...
Тайӧ вайӧдіс асас Михаилӧс. Сійӧ крута бергӧдчис да- 

мӧдіс тэрыба восьлавны берегдорса галька вывті.
Бӧрыннас, кор нин найӧ пуксисны пыжӧ, Михаил- 

лэптіс синъяссӧ да аттьӧалӧмӧн видзӧдліс другыс вылӧ.
— Не кӧ тэ, Ж ора, вермис лоны нелӧсьыдтор. Ме ог 

нин помнит, кор медбӧръяысь татшӧмасӧ...
— Тэ, другӧ, важ кодьыд на горяч. Колӧ спокойнӧй­

джыка.
— Ог вермы терпитны!
— А коді тайӧ татшӧмыс?
— Счетовод миян.
— Счетовод?! Зывӧк морт...
— Омӧль морт!— чорыда шуис Михаил...

...Бригаднӧй станӧ воигӧн найӧ первой аддзисны Яков 
Михайловичӧс. Сійӧ сулаліс тӧчила стан дінын да киас 
бергӧдліс джынвыйӧ тӧчитӧм коса. Чужӧм сертиыс тӧд­
чис сылӧн чорыда скӧралӧм.

Сылӧн пуысь скӧрыс, тыдалӧ, сэтшӧма вӧзйысис 
ортсӧ, мый сійӧ рад лои воысьяслы, ылысянь на шыӧд­
чис Михаил дорӧ:

— Вот кутшӧмӧсь, Михаил Егорович, ӧнія быдтасъ­
ясыд! Тӧчитігкостіыс косасӧ эновтіс. Оз нин позь налы 
кыв шуны... Гез кӧлышӧн эськӧ...

Михаил гӧгӧрвоис, мый ая-пиа зыксьӧмаӧсь, и Вася­
ыс, тыдалӧ, пышйӧма тӧчитчигкостіыс.

— Бара эн ладмӧй?— чуть-чуть шпыньмуныштіс сійӧ.
— Но сійӧс!.. Оз сулав сёрнитныс йӧз дырйиыс,— 

шеныштіс кинас Яков.— Но гез кольмысь сылы не 
мынны!

Тыдалӧ, грӧзитчӧмнас Яков бурӧдіс асьсӧ, кӧть и 
тӧдіс, мый Вася вылӧ оз кыпты сылӧн киыс, дай петіс 
нин сійӧ арлыдысь. Но йӧз дырйи грӧзитчӧм лоӧ на 
вылын власть петкӧдлӧмӧн.

А делӧыс вӧлі тадзи. Яков дядь, кор кывліс, мый Вася 
пышйӧма машинаӧн ытшкӧмысь, зэв ёна скӧрмис. Кыдзи 
нӧ позьӧ страдна дырйи эновтны машина да ещӧ батьлы 
не висьтавны та йылысь? Сійӧ эз вермы прӧститны 
пиыслы. Кывліссӧ сёрӧн нин, мӧдар берегӧ вуджӧм 
мысти. Сӧмын йӧз син водзын лоны вермысь спор кутіс 
сійӧс писӧ видӧмысь.

Кыдз эн шу, а бурлак пиӧс видны йӧз дырйи абу 
лӧсьыд. Скӧрсӧ видзис ас пытшкас первой случайӧдз. 
Но кыдзкӧ век артмыліс сідзи, мый пиыскӧд найӧ син на 
син эз кольлыны.

Водзӧ терпитны вермытӧг, талун асывнас, йӧз чеччы­
тӧдз, сійӧ чуксаліс писӧ тӧчитчыны. Унзіль синъяса Вася 
бергӧдліс тӧчила, а батьыс нускигтыр мыйвынсьыс лич­
кис коса вылӧ.

— Тэ дыр кутан янӧдны менӧ йӧз водзас?
Кӧть юалӧмыс эз вӧв гора, но тӧчила пыр жӧ сувтіс, 

и Васялӧн воши унзільыс. Сійӧ гӧгӧрвотӧг видзӧдліс 
батьыслӧн стрӧг чужӧм вылӧ.

«Гашкӧ сералӧ? Кыдзи и кор менам янӧдсьӧма 
сійӧс?»—думыштіс Вася первойсӧ. Сійӧ эз вермы чайтны, 
мый батьыс пыр на кутӧ тӧдвылас важъясӧ.

— Тайӧ тэ меным?
— Пиыс менам тані ӧти!
— Мый нин сэтшӧмыс?
— Кыдзи тэ лысьтін машинасӧ эновтны? Мӧд маши- 

нистӧс ыстӧмаӧсь, а тэ, вӧлӧм, пышйӧмыд! Страдна кадӧ

пышйыны! Тайӧ нӧ мый? Серамвыв лэптыны ассьыным 
рӧднымӧс!

Вася заводитліс бергӧдлыны тӧчиласӧ, надейтчӧмӧн, 
мый батьыс уджас ылалӧмӧн ӧвсяс. Но бать быттьӧ эз и 
казяв тыртӧм тӧчилалысь бергалӧмсӧ.

— Быдті, верді, кӧмӧді-пасьтӧді, а тэ тадзикӧн во­
дзӧс мынтан! йӧзлӧн, майбыр, пияныд ошйысянтор, а 
тэ? Тулысын гӧриг-кӧдзигӧн калошиын пукалін, ӧні 
машина дорысь пышйин...

Васялы вӧлі ӧбиднӧ и яндзим йӧзсяньыс, а ярмӧм 
батьӧс бурӧдны вӧлі весьшӧрӧ.

Сійӧ чеччис да тэрыба мӧдіс станӧ. Яков дядь кӧсйы­
ліс вӧтчыны пиыс бӧрся, стрӧга горӧдны, но йӧзӧс казя­
лӧм бӧрын эновтчис. Сэки и суисны сійӧс Михаил 
ёртыскӧд.

Напалков, кодӧс мучитіс профессиональнӧй любопыт- 
ство, дерт, эз вермы чӧв овны да тӧдмаліс стазсӧ ая-пиа 
йылысь.

— Зонмыс бур, сӧмын аслыссяма характера,— вись­
таліс сылы Юшков.

XI I

Рытнас коммунистъяс да колхозса активистъяс 
чукӧртчисны открытӧй партийнӧй собрание вылӧ. Обсуж­
дайтісны ӧтик вопрос — турун идралӧм. Первой кывзіс­
ны Юшковлысь дженьыдик доклад, кӧні сійӧ сувтӧдіс 
партийнӧй организация водзын да быд коммунист во­
дзын могъяс.

Доклад бӧрын кыптісны сёрнияс. Ӧтияс, кыдзи Евис 
Паш, Яков дядь, Агния Попова, Зина да Таня, пӧся 
сувтісны парторг предложение дор — эштӧдны турун 
идралӧм июль 25 лун кежлӧ. Мӧдъяс эз эскыны тайӧ 
предложение реальностьӧ, зілисны нюжӧдны сроксӧ.

— И ме тшӧтш жӧ кора нюжӧдны сроксӧ,— шыӧдчис 
бӧръявылас нин Петя Потолицын, колхозса завхоз.

Тайӧ ичӧтик тушаа, гӧгрӧс чужӧма да чангыль ныра, 
беринӧсь чужӧма зонмыс шоча сёрнитлывліс собраниеяс 
вылын. Аслас рам характер вӧснаыс сійӧ унджыкысьсӧ 
чӧв оліс, и сӧмын ас кежсьыс, думнас ошкис либӧ кули­
тіс сёрнитысьясӧс. Но талун сійӧ кӧть и яндысис эрдӧд­
ны ассьыс мӧвпъяссӧ, тӧдӧмӧн, мый мунӧ паныд Евис 
Пашлӧн кӧсйӧмлы, а сідзи жӧ бригадиръяс да парторг

кӧсйӧмлы, эз вермы кутны асьсӧ, вывті нин дженьыд ка­
житчис срокыс.

— Кӧсйысьнытӧ кокни, а колӧ вӧчны делӧ вылын! 
А оз кӧ артмы? Гашкӧ, турун пуктӧмыд нюжалас авгус­
тӧдз... Код тӧдас на, кутшӧм поводдя лоас. Татшӧм кӧ 
зэра лоӧ, он чеччав.

Потолицынлӧн нэриник гӧлӧсыс волнуйтчӧмысла частӧ 
оръясис, а раминик синъясыс видзӧдісны улӧ. Сёрни­
тігчӧжыс Михаиллы эз удайтчыв вочаасьны сы видзӧд­
ласкӧд, кытысь эськӧ вермис тӧдмавны — сьӧлӧмсяньыс-ӧ 
сёрнитӧ тайӧ зонмыс. Михаил аддзис сӧмын сылысь кор­
сюрӧ кӧрласьыеь плешсӧ да неуна лӧзоват синлапъяссӧ, 
кодъяс помасьлісны шочиник, дженьыдик еджыд син- 
лысъясӧн.

Петя, гашкӧ, и эз на решитчы татшӧм ногӧн 
сёрнитны, не кӧ Иван Леонтьевичлӧн чӧв олӧмыс. Сійӧ 
чайтіс, мый председательлӧн чӧв олӧмыс лоӧ срок нюжӧд­
ны зільӧмӧн. А раз тайӧс кӧсйӧ председатель, то колӧ 
сылы отсыштны. И Петя, кыдз мый вермис, отсаліс. Сёр­
нитігас гусьӧник видзӧдлывліс председатель вылӧ, но 
Иван Леонтьевич чужӧм вылысь эз позь нинӧмтор казяв­
ны, мудера читкырасьысь синъяссӧ кындзи, кодъясын 
Петя чайтӧм серти вӧлі ошкӧм.

Петя вочасӧн збоймис да, ставсӧ вунӧдӧмӧн, сетчис 
аслас сёрниӧ. Кажитчис — быдӧн ошкӧны сійӧс.

— Мед вӧчны сідзи, кыдзи висьталіс тані Михаил 
Егорович, колӧ содтӧд йӧз. А кысь миянлы йӧзыс? Небе­
сасянь али мый усьӧны?

Петя первойысь кыпӧдіс юрсӧ и пыр жӧ паныдасис 
Михаиллӧн быттьӧ неуна нюмъялысь синкӧд. «Сідзкӧ, 
правильнӧ ме сёрнита...» — решитіс аслыс да водзӧ 
нуӧдіс:

— А йӧзыс миян абу. Сідзкӧ, нинӧм и тыртӧм изкиӧн 
изны. Шуӧны тані ӧткымынӧн — удж производительность 
кыпӧдны. А кыдзи нӧшта вермам кыпӧдны сійӧс? Этша 
на ӧмӧй йӧзыс уджалӧны? Водз асывсянь да сёр ры­
тӧдз... Кытчӧ таысь вывті?

— Тырмас тэд няргынысӧ, — чеччис местасьыс 
Таня.— Аслад дзуртӧмӧн став пель нин сьӧдӧдін! А ме 
вот шуа: мый талун гижам бумага вылӧ, сійӧ лоӧ став­
нымлы законӧн. Тшӧтш и тэд, Потолицын ёрт!

Петяӧс шӧйӧвоштісны тайӧ кывъясыс. Повзьӧмӧн 
кыйкнитліс Иван Леонтьевич вылӧ да пуксис. Но кор

казяліс председательлысь нюмъёвтӧм, сійӧ бара тыри 
выль энергияӧн, бара лои дась споруйтны водзӧ, и пель­
помъяссӧ веськӧдӧмӧн б ы з ӧ в ӧ й  видзӧдіс Таня вылӧ.

«Видзӧдлам, коді кодӧс. Аддзылам, кодарӧ бергӧд­
час делӧыс Иван Леонтьевич сёрнитӧм бӧрын»,— мӧв­
паліс Петя. Сійӧ эз куж гӧгӧрвоны сэтшӧм прӧстӧйтор, 
мый Иван Леонтьевич кӧть неуна и падъялыштіс, но 
тырвыйӧ вӧлі Михаил предложение дор да нюмъяліс 
Петялӧн успехтӧм попытка вылӧ вештыны Михаиллысь 
предложениесӧ. А Петя жӧ тайӧс гӧгӧрволіс мӧдарӧ, ас 
ногыс.

И вот ӧні, Танялысь сёрнисӧ кывзігӧн, Петя гӧгӧр­
воис, мый правӧсь Юшков, Агнюша да мукӧд. А сійӧ 
сӧмын петкӧдліс слаблун, коді дзик оз лӧсяв активист- 
лы. Чувствуйтіс, мый ставӧн Юшков предложение дор, 
и если кӧ сылы помӧдз сетісны сёрнитны, то эз сы вӧсна, 
кыдзи кажитчыліс аслыс, мый кывзӧны ставӧн, а мед 
петкӧдлыны — кытчӧдз вайӧдіс сылӧн полӧмыс.

Сійӧ видзӧдіс Танялӧн век нежнӧйӧн овлысь, но ӧні 
стрӧг лоӧм чужӧм вылӧ, аддзыліс сы бергӧдчылігъясын 
вӧсньыдик гожъялӧм кияссӧ и невӧляысь сылӧн кыптіс 
уважение да эскӧм кывъясас, кодъясӧс шуаліс Таня.

— Абу сэтшӧмӧсь ми, мед эськӧ повзьыны сьӧкы­
дысь!— висьталіс Таня.— Ми тӧдам — оз ло кокни, но сы 
вылӧ и ми, мед вермасьны сьӧкыдыскӧд. Ме, кыдзи 
машинист, босьта обязательство — быд лун ытшкыны 
дас гектарӧн и кора вӧтчыны ас бӧрся став машиноводи- 
тельясӧс.

Таня пуксис. И пыр жӧ кылісны гӧлӧсъяс:
— Таня молодец!
— Правильнӧ!..
Сёрнияс бӧрын быдӧнлы лои гӧгӧрвоана — делӧ арт­

мас, срок босьтӧма реальнӧйӧс.
Юшковлысь предложение примитісны ӧтсӧгласӧн. 

Весиг Потолицын, кор аддзис, кыдзи Иван Леонтьевич 
первой кыпӧдіс кисӧ, тшӧтш жӧ гӧлӧсуйтіс «за». Собра­
ние помас Юшков висьталіс Петровичкӧд паныдасьӧм 
йылысь.

— Позьӧ ӧмӧй татшӧм кадӧ терпитны колхознӧй про­
изводство дінӧ Петровичлысь отношениесӧ? Миянлы дона 
быд морт, а сійӧ занимайтчӧ любительскӧй делӧӧн — 
чери кыйӧ, нажӧвитчӧ. И главнӧйыс — арталӧ миян 
небыдлун вылӧ.

— Сійӧ некор на ещӧ эз уджавлы производство вы­
лад, — шуис кодкӧ пукалысьяс пиысь.

— Зэв ӧмӧй кокни кыскыны верстджын ас вылад 
пыж, а Петрович зэв кокниа вӧчӧ тайӧс. Черисӧ кыйӧ 
Койтыысь, сідзкӧ и пыжсӧ кыскалӧ сэтчӧ ас вылас,— 
кыпӧдчис местасьыс Евис Паш.— Сідзи и колӧ пасйы­
ны протоколӧ: корны правлениеӧс, мед турун чир сылы 
оз сетны.

Быдӧн пӧся ӧтлаасисны Евис Паш предложение 
дорӧ. Михаил, поддержка вылӧ надейтчӧмӧн, решитчис 
чорыдджык мера вылӧ. Сійӧ эз вермы терпитны, мед 
здоровӧй телӧ вылын быдмис чирӧй. Колӧ вӧлі пычик­
тыны сійӧс ас кадӧ, а то лоас сёр.

— Ме ногӧн, тайӧ — этша. Оз-ӧ бурджык ло корны 
правлениеӧс, мед Петровичӧс вештыны счетоводысь да 
ыстыны производство вылӧ? Сылӧн и учётыс абу нин 
сэтшӧм бура сувтӧдӧма.

— Позьӧ...
— Дай колӧ!
— Мӧд сюрас сы местаӧ, честнӧй морт!..
Собрание вылысь коммунистъяс да активистъяс нуис­

ны йӧз пӧвстӧ бикинь, кодысь колӧ вӧлі ӧзйыны выль 
срок кежлӧ турун пуктӧм помалӧм вӧсна тышлӧн яр би. 
Собрание вӧлі заводитчӧмӧн тайӧ тышас. Коммунистъяс 
чувствуйтісны тайӧс, найӧ нуисны татысь йӧз пӧвстӧ 
победаӧ подулалӧма эскӧм.

Коммунистъяс да комсомолецъяс агитируйтісны не 
сӧмын кывйӧн, но и делӧӧн. Уджын показательяс налӧн 
вӧліны медвылынӧсь. Эз кольччыны наысь и рядӧвӧй 
колхозникъяс. Собрание бӧрын лун мысти бригадаясын 
удж производительность тӧдчымӧн кыптіс. А бригаднӧй 
станын ӧшалысь лозунгъяс, быд лун петысь боевӧй лис­
токъяс чуксалісны ещӧ и ещӧ кыпӧдны уджлысь темпсӧ. 
Чуветвуйтчис, мый уджын йӧзлӧн зільӧмыс кыптіс медся 
ыджыд напряжениеӧдз.

Напалковӧс, коді тайӧ лунъясӧ ветліс бригадаысь 
бригадаӧ да тӧдмасис колхозса передӧвӧй йӧзкӧд, тшӧтш 
шымыртіс тайӧ чувствоыс. И сійӧ став вынӧн жӧ отса­
сис колхозникъяслы.

Куртысь нывбабаяс дінӧ веськалӧм бӧрын сійӧ босьт­
чыліс куран бердӧ. Кӧть и кураныс эз кывзысь сылысь, но

зілис, кыдзи вермис. А ытшкигӧн тыртліс кисӧ гадь­
ясӧн...

Пӧшти быдӧн нин тӧдісны гажа характера писатель­
ӧс, кыдзи нимтісны сійӧс томйӧз. Сэтшӧм нин вӧлі 
Напалковлӧн натураыс, вермис сёрниӧн заинтересуйтны 
любӧй чӧв олысь либӧ кыввортӧм мортӧс.

Тайӧ некымын луннас сійӧ быдӧнлы лоис ас мортӧн 
и шыӧдчылісны сы дінӧ прӧстӧя.

— Жора, куритчам!
— Кымын гадь нин, Евгений Павлович, нажӧвитін?
А сійӧ ньӧти дӧзмытӧг примитліс тайӧс, гажаа воча­

видзліс:
— ӧнӧдз на ті эн гӧгӧрволӧй, мый почётыс буретш 

гаддьӧсь кипыдӧслы?
И нывъяс сералісны, а ӧткымынъяс нюмъялісны да 

ышлолалісны, надейтчисны матӧджык тӧдмасьны варов 
том морткӧд. А сійӧ эз и гӧгӧрволы, мый сэтшӧм ӧдйӧ 
пӧкӧритӧ нывъяслысь сьӧлӧмсӧ.

Агнюшалӧн бригада ӧдйӧ топӧдіс чӧвтӧм. Веретя 
вывъясысь чӧвтӧм эштӧдӧм бӧрын став силаӧн вуджис­
ны ваа тодъясӧ. Нӧсилкаяс вылын петкӧдлісны турун 
юръяс косінӧ, косьтісны, а сэсся чӧвтісны зорӧдъясӧ.

Тані жӧ медбӧръя лун уджалісны мӧд бригадаса 
томйӧз Проня юрнуӧдӧм улын. Напалков, коді локтіс 
тӧдмасьны татчӧс йӧзкӧд, ылысянь тӧдіс Проняӧс юрси 
сертиыс. Позис ӧмӧй не тӧдны колхозысь медся бур гар­
м о н и с т ?

Проня аслас другыскӧд—Степанкӧд, джуджыд вутшъ­
яс костын пукалысь ваті собаліг, петкӧдлісны турун юръ­
яс. Чужӧмъяс вывті налӧн визувтіс пӧсь. Паськӧм кӧта­
сьӧма, весиг дӧрӧмъясӧдзныс резсьӧма няйт ваӧн да 
колялӧма сэтчӧ рыжӧй пятнояс.

Неылын сулалысь корреспондентӧс казявтӧг, веретя 
вылӧ юр пуктӧм бӧрын, найӧ мӧдісны пырны выльысь 
вутшъяс костӧ: ордйысьӧм муніс юр петкӧдлысь быд 
пара костын.

И найӧ зэв неокотапырысь бергӧдчисны Напалков 
чукӧстӧм вылӧ, быттьӧ юаліг — дыр-ӧ манитасны найӧс 
юасьӧмъясӧн. Но Напалков эз лӧсьӧдчы юасьны:, сійӧ 
тӧдіс донсӧ соревнуйтчигӧн кад экономитӧмлысь да 
нинӧм вылӧ эськӧ эз прӧстит аслыс татшӧмтор.

— Проня, вай ме петкӧдлышта, а тэ шойччышт.
— Мый тэ!— повзис Проня, но кор аддзис Напал-

\
\ ковлысь збыльысь корӧмсӧ, индіс хромӧвӧй ботинкияс 
\?ылас:

ӧдан.

■кості Проня да Степан петкӧдісны

-у Заводитан кӧ — уджавны лунтыр, а ме муна 
чӧвтны,— серӧктіс Проня.

Степан кӧритӧмӧн видзӧдліс сы вылӧ: «Кытчӧ нӧ
лунтыр кежлӧ! Кӧть гоз-мӧд юр петкӧдас...»— висьталіс 
сылӧн тайӧ видзӧдлӧмыс. Но, кыдзи и век, нинӧм эз шу, 
лэптіс нӧсила потшсӧ пельпом вылас да мыжа морт 
моз чӧвтіс:

— Мӧдім!
Напалков и ачыс эз виччысь, мый тані сійӧ ылалас 

дыр кежлӧ. Сылы вӧлі талун унакӧд на колӧ сёрнитны, 
уна мортӧс аддзӧдлыны, а артмис сідзи — лунтыр лоӧ 
петкӧдлыны турун юръяс. Но бӧрыньтчыны вӧлі сёр дай 
абу лӧсьыд — сылӧн сідз жӧ вӧлі аслас ыджыд гордость.

Первой юръяссӧ Напалков петкӧдіс кокниа, весигтӧ 
тэрмӧдлыштіс Степанӧс. Но недыр уджалӧм бӧрын частӧ 
.мӧдіс усьлыны шойччӧм йылысь мӧвп. Быд выль турун 
юр кажитчис сьӧкыдджыкӧн. Нӧсила потшъяслӧн неров- 
нӧя лӧсалӧм помъяс вундісны кипыдӧссӧ, вутшъясӧ кру­
касьлісны кокъясыс.

Окота вӧлі кӧть недыр кежлӧ лэдзлыны кисьыс нӧсил­
касӧ, сулыштны сідз... Тадзи тшӧктіс мудзӧм туша, но 
разум висьталіс мӧдарӧ: «Шойччыны оз позь! Вермасны 
шуны слабӧн». Сійӧ подчинитчис разумлы, эз сетчы мудз­
лы, петкӧдіс юр бӧрся юр. Степан, тыдалӧ, гӧгӧрвоис 
тайӧс да пуксис куритчыны.

— Степан, мый тэ! Давай!— тэрмӧдліс Ж ора, а ачыс 
рад вӧлі кутлыны тайӧ кыввортӧм, но гӧгӧрвоысь зонсӧ 
дженьыдик шойччӧгысь.

— Курит, удитам. Луныс миян.
Напалков нюжӧдчис турун юр вылӧ. Тушасӧ сылысь 

тыртіс блаженнӧй чувство, коді век овлӧ ёна мудзӧм- 
лигышмунӧм йӧзлӧн шойччыштны водӧм мысти. Курит­
чӧм бӧрын артмис сійӧ, мыйысь и поліс Жора.

Мудзӧмысла пу кодь лоӧм чуньясыс эз выдержитны, 
найӧ разьсисны, нӧсила потш мыні кисьыс. Ж ора эз тӧд, 
мый вӧчны, кытчӧ воштысьны, виччысис упрёкъяс.

Но Степан кыв шутӧг, весиг Напалков вылӧ синъяссӧ

пырысь-пыр.

лэптывтӧг, заводитіс лӧсьӧдны киссьӧм турун юрсӧ и, 
кор Ж ора матыстчис сы дінӧ отсасьны, ньӧжйӧник шуис/

— Колӧ висьтавны водзӧ кежлӧ. Ме эськӧ пукті,
и юрыс эз киссьы. /

Водзӧ найӧ уджалісны пӧшти сёрниттӧг, ӧта-мӧдсӧ 
гӧгӧрвоӧмӧн. Пыр тшӧкыдджыка тыра юрӧн сувтлывліс 
Степан да, нӧсилкасӧ муӧ пуктӧмӧн, сетліс шойччӧг. 
Лунтыр кӧ уджавны, дерт, Напалков дзикӧдз уси Эбӧс­
сьыс. Но лои виччысьтӧмтор. Юшков бригадаысь отсӧг 
вылӧ волӧм йӧзӧс снимитісны татысь удж вылысь да 
мӧдӧдісны асланыс бригадаӧ.

Прорыв вӧлі ликвидируйтӧма. Юр петкӧдлысьяс дінӧ 
локтіс Проня.

— Но, кыдз делӧясыд, Напалков ёрт?— шыасис сійӧ 
кӧтасьӧм паськӧма корреспондент дінӧ.

— Ничево...— сьӧкыда лолыштіс сійӧ да видзӧдліс 
Степан вылӧ, быттьӧ корис дорйыштны.

— Бура уджалӧ,— нюмдіс Степан.— Сӧмын тай 
неуна... кӧтасьыштім..

И кыкнанныс гажаа серӧктісны. Пажин бӧрын кол­
льӧдісны отсӧг вылӧ волысьясӧс.

— Аттьӧ тіянлы бура уджалӧмысь, отсӧгысь. Не кӧ 
ті, вермис уна турун тшыксьыны,— мунысьяс дінӧ ш ыа­
сис Агнюша Попова.— Висьталӧй асланыд йӧзлы — ми 
век радӧсь отсыштны тіянлы сьӧкыд кадӧ. Ещӧ ӧтчыд 
аттьӧ! Ог вунӧдӧй отсӧгтӧ тіянлысь!

Сыкӧд орччӧн сулалысь Надя Распутиналы зэв эз 
кажитчы тайӧ. Ӧтар боксянь, сійӧ кыліс Агнюша кывъ­
ясысь правда, но мӧдарсянь — эз эскыссьы, мый эз вер­
мыны не справитчыны, не кӧ отсӧг. Сылы ӧні кажит­
чис — отсӧгтӧ ыстылісны сӧмын сы могысь, мед эськӧ 
мырддьыны налысь славасӧ.

— Мыйкӧ вывті нин аттьӧавны кутін,— эз вермы 
терпитны сійӧ.— Асьным эськӧ зэв бура эштӧдім.

Гӧгӧр ызӧбтіс серам. А Агнюша шензьӧмӧн видзӧдліс 
сы вылӧ.

— Кыдзи тэ лысьтан?
— Абу и яндзим!..
— Найӧ отсалісны, а тэ тадзикӧн водзӧс мынтан.
— Не кӧ найӧ, сісьмис турунным!
И збыльысь, Надяӧс заводитіс йирны сӧвестьыс. Но 

та йылысь петкӧдлытӧг, юрсӧ лэптӧмӧн, сійӧ вешйис йӧз 
син водзысь.

Юшков бригадаса йӧз велалісны нин татчӧ и ӧні 
быттьӧ неокотапырысь янсӧдчисны первой бригадаысь. 
Торъя сьӧкыд вӧлі Пронялы. Тані позис лун и рыт 
аддзывны Агнюшаӧс, кывзыны сылысь мелі гӧлӧссӧ, ви­
дзӧдны гусьӧник сы бӧрся... Сійӧ весиг эз гӧгӧрво, кыдзи 
пондас овны Агнюшаӧс аддзывтӧг. Кутшӧмкӧ гӧгӧрво­
тӧм вын кыскис сійӧс Агнюша бердӧ, и Пронялӧн эз 
тырмы выныс кусӧдны тайӧ чувствосӧ.

Тайӧ вӧлі радейтӧм. Но висьтавны та йылысь А н ю ­
тал ы , кӧть унаысь нин кӧсйыліс — эз лысьт. Кажитчӧ, 
висьтавны — зэв кокни и прӧстӧ. Но Агнюшакӧд аддзы­
сьӧм бӧрын артмыліс мӧдарӧ. Некыдз эз тырмы смеллу­
ныс, эз бергӧдчыв кывйыс. Век зэв варов да гажа шут- 
никысь Проня пӧрлывлі кыввортӧм, зумыш зонмӧ.

А Агнюша, тыдалӧ, гӧгӧрвоис, мый вӧчсьӧ том морт 
сьӧлӧмын. Сійӧ и ачыс эз веськодя видзӧд Проня вылӧ, 
но зілис не петкӧдлыны тайӧс: воас кад, кор ставыс пе­
тас ортсӧ.

— Волывлӧй миянӧ гажӧдчыны,— шуис Проня да, 
Агнюша вылӧ видзӧдлӧм бӧрын, лэдзис синъяссӧ улӧ.

Пронялӧн ёртъясыс нюмъёвтісны: найӧ гӧгӧрвоисны 
ёртсӧ.

— Абу кад ӧні гажӧдчыны, Проня. Дай тэ мыйкӧ 
абу зэв весел,— серӧктіс Агнюша.

— Менам гажлуныс — со!— Проня паськӧдіс гудӧк­
лысь гӧрд мекъяссӧ, и пыр жӧ юрӧбтіс гажа мелодия.

Накӧд муніс тшӧтш и Напалков.
Михаилкӧд янсӧдчигӧн сійӧ петкӧдліс кияссӧ, кӧні 

вӧліны гырысь гадьяс, и ӧткымынӧн на пиысь удитӧ­
маӧсь нин потласьны.

— О-о-о!.. Тэ вӧлӧм не сӧмын гижны, ной уджавны 
кужан, — шутитыштіс Михаил. — Но мый — тӧдмасин 
йӧзыскӧд? Кутшӧмджыкӧсь найӧ?

— Замечательнӧй йӧз тіян! И сэтшӧм интереснӧ 
накӧд уджавны! Збыльысь, весиг неокота мунны. Ме 
чайта, татшӧм йӧзкӧд тэ кутан ассьыд кывтӧ. Сиа успех!

— Мыйла сӧмын меным? Шедӧдӧм успехыс оз ло 
менам ӧтнамлӧн, а ставнымлӧн, тшӧтш и тэнад.

Напалков нюммуніс, весиг неуна гӧрдӧдыштіс.
— Он кӧ верит, то видзӧдлы аслад кияс вылӧ, сэні 

гижӧма!
— Лыддьы, кыдзи кӧсъян.
— А мый шуан миян нывъяс йылысь?

Напалков син водзті невӧляысь вуджӧртісны нывъ­
яслӧн тӧдса чужӧмъяс. И друг тайӧ портретъясӧн гал- 
лереяын сувтіс ӧти: спокойнӧй, сьӧлӧмтӧ пӧкӧритысь мелі 
нюма, зумыд морӧсъяса ныв...

ӧти тайӧ думсьыс ыпнитіс Напалковлӧн чужӧмыс. 
Тайӧс казяліс Михаил, гӧгӧрвоис.

— Дерт, кодкӧ воис сьӧлӧм вылад? Оз вермы лоны, 
мед миян нывъяс пиысь некод эз вӧрзьӧд тэнсьыд сьӧ­
лӧмтӧ.

— Эм тіян ӧти. Сійӧ кӧть эз на вӧрзьӧд сьӧлӧмӧс, но 
вермас вӧчны тайӧс,— шуткаӧн жӧ вочавидзис Ж ора, 
но артмис шога, а эз гаж аа,— Окота тӧдны, коді сэтшӧ­
мыс? А мед юртӧ жуглігӧн эн ылав, казьтышта ӧти рус­
скӧй поэтлысь кывъяссӧ:

«Пройдет — словно солнцем осветит!
Посмотрит — рублем пӧдарит! »

— Тайӧ вывті нин поэтичнӧ!
— Любовь оз и вермы лоны поэзиятӧг, кыдзи ме 

гӧгӧрвоа...

ХІП

ӧдйӧ колис гожся кад. И быд лун, водз асывсянь да 
сёр рытӧдз, видзьяс вылын пуис удж.

А рытъясын юраліс гудӧк да кыліс томйӧзлӧн шуда 
олӧм йылысь, гажа удж йылысь сьылӧм.

Лунын — удж, рытын — гажӧдчӧм. Кытчӧ сӧмын 
вошӧ ныв-зонлӧн мудзыс! Оз прӧста ышлолавны олӧма 
йӧз, курыда нюмъёвтӧмӧн казьтывны тэрыба пышйӧм 
томдырсӧ.

Томйӧзлӧн гажӧдчӧм вылӧ видзӧдігӧн налӧн кыптӧ 
законнӧй гордость: ӧд эз кодкӧ, а найӧ асьныс шедӧдіс­
ны асланыс челядьлы шуда томдырсӧ.

Гожся рыт, Танялӧн мелілун, ныв-зонлӧн гажӧдчӧм — 
ставыс быттьӧкӧ коддзӧдісны Васяӧс. Ставыс радуйтіс 
сійӧс: и чуть-чуть коръяснас кышӧдчысь льӧм пу, и вежӧ­
дысь ӧтава, коді буйнӧя быдмис зэръяс бӧрын, и небе­
саті лӧня кывтысь розӧвӧй кымӧръяс.

Вася вӧлі шуда, тайӧ шудсӧ сійӧ перйис аслас кияс­
ӧн. Доска почёта вылын Танякӧд, Пронякӧд, батьыскӧд 
орччӧн и сылӧн нимыс.

А тӧрыт комсомольскӧй собрание, коді муніс веськыда

видз вылын, снимитіс водзджык сетлӧм взысканиесӧ. 
Этша ӧмӧй тайӧ ставыс, мед лоны шудаӧн! Вася пер­
войысь, кузя коставлӧм бӧрын, кругын пыркнитіс, морӧ­
сас медальясӧн зильгиг, русскӧйӧс.

Яков Михайлович, коді сулаліс тайӧ кадас томйӧз 
мыш сайын, эз вермы гордитчытӧг видзӧдны пиыс вылӧ, 
мудера шуаліс орччӧн сулалысь тошка стариклы:

— Аддзан, кутшӧм! Уджалӧм мозыс жӧ и йӧктӧ! 
Менам вирыс сы пытшкын. А рӧд миян кужліс и уджав­
ны, и гажӧдчыны. Тӧдан, миян бать уджтӧ кыдзи пур- 
лывліс! Не сӧмын ассьыным, но и йӧзыслысь тшӧтш.

— Кулакъяслысь,— содтыштіс сосед.
— Эз повзьыв уджсьыд. А суртӧ вӧлі яндоватыр' 

ӧтпырйӧн юас. Сэки сэтшӧм нин вӧлі став гажыс...— 
ышловзис Яков.

й ӧ з вочасӧн разӧдчалӧны палаткаясӧ, вонъясӧ, чомъ­
ясӧ. Колӧ шойччыштны, чукӧртны вынъяс аскиа лун 
кежлӧ. Сӧмын берег дорын дыр на гажӧдчӧны томйӧз, 
и тайӧ унанога шыыс мыла горӧн паськалӧ Эжва вер­
кӧсті чӧв-лӧнь ланьтӧм вӧрваӧ.

— Гӧгӧрвоан, кутшӧм ме ӧні шуда? — Таняӧс ас 
бердас топӧдыштӧмӧн висьталӧ Вася,— Помтӧм шуда!

Таня аддзӧ Васялысь вежсьӧмсӧ, радлӧ талы. И Таня* 
лы оз нин эскыссьы на костын лолӧй кӧдзыд отноше- 
ниеас. Таня восьлаліс кок увсьыс мусӧ кывтӧг да думай­
тіс, мый ӧні самӧй лӧсялана кад юавны Васялысь ставсӧ 
веськыда, кывны сылысь честнӧй ӧтвет.

— Меным век жӧ интереснӧ тӧдны, Вася,— шуис 
дырӧн Таня,— мыйла тайӧ ставыс артмис? Мый тэныд эз 
кажитчыв колхозын? Али бригадиръяс вӧсна?

Вася виччысис тайӧ юалӧмсӧ. И век жӧ вӧлі зэв 
сьӧкыд сетны вочакыв. Сьӧкыд и яндзим. И збыльысь, 
кокни ӧмӧй висьтавны, кор сійӧс лыддьылісны недисцип- 
линированнӧй уджалысьӧн? Позис ӧмӧй висьтавны, мый 
сійӧ чайтліс: Таня оз кут радейтны сійӧс, прӧстӧй кол* 
хозникӧс.

— А кӧсъян кӧ нин тӧдны, то ме вот мый шуа,— 
заводитіс Вася бура дыр чӧв олӧм бӧрын.— Ачымӧс вывті 
вылӧ пукті, колхознӧй уджсӧ эг донъяв, ёртъясӧс, тэнӧ. 
Ме жӧ, мися, фронтовик, а уджала рядӧвӧй колхозникӧн. 
Карӧ, мися, муна да любӧй заводӧ пыра. Но вот — воин 
тэ, сэсся — комсомольскӧй собрание — и ставыс...

Недыр кыкнанныс чӧв олісны.

— Таня, тэ веритан меным, мый ставыс тайӧ вӧлі 
тадзи?

— Ок тэ, йӧюк!— артмис виччысьтӧг Танялӧн,— Ми 
олам сэтшӧм шуда кадӧ да сэтшӧм странаын, кӧні морт­
ӧс медся первой донъялӧны удж серти. Рядӧвӧй ли сійӧ, 
инженер ли — удж мортлӧн пыр лоӧ медся мичаыс да 
донаыс. Сэсся — велӧдчӧмыд миян тожӧ сэтшӧм: талун 
тэ абу на велӧдчӧмыд, а аски нин электромеханик кол­
хозын либӧ вӧрын. Колхозъясӧ ӧні сы мында быдсикас 
специалистъяс колӧны, мый быд колхозник, кӧсйӧ кӧ 
сійӧ, вермас получитны специальность. Ме со велӧдча 
горнӧй техникумын, а пыр на мечтайта колхозын удж а­
лӧм йылысь. И кута уджавны: мед куш гожӧмъясын, а 
мӧда волывлыны отпускъяс дырйи, мед аддзывлыны 
паськыд Эжвалысь мичлунсӧ, ас сиктлысь вежсьӧмсӧ. 
Ме представляйта: кутшӧм интереснӧй лоӧ миян олӧм 
некымын во мысти!

Танялӧн татшӧм веськыд сёрниыс сетіс сьӧлӧм Вася­
лы. «И кыдз сӧмын ме лысьтлі думайтны сы йылысь 
лёкӧс» — нежнӧй да преданнӧй синъясӧн Танялы чужӧ­
мас видзӧдіг кӧритіс асьсӧ Вася.

-— Велӧдчыны кӧсйӧм — правильнӧй решение,— водзӧ 
висьталіс Таня.— Мортлы колӧ быдмыны, быд боксянь 
развивайтчыны. Миян кадся мича олӧм оз радейт бӧрӧ 
кольысьясӧс. Но велӧдчынысӧ колӧ не сы ради, мед, шуам, 
корсьны кокни удж, а мед ассьыд тӧдӧмлунтӧ пуктыны 
выль, гажа олӧм стрӧитӧм вылӧ. А сійӧ дзик ӧткодь 
карын и сиктын. Унджык на. Буретш талун миян сиктъ­
яслы торъя уна колӧны грамотнӧй, культурнӧй йӧзыс. 
Гӧгӧрвоин менӧ, Вася?

— Ставсӧ,— сьӧлӧмсяньыс вочавидзис Вася.
Найӧ сувтісны. Таня лэптіс синъяссӧ Вася вылӧ, меч- 

тайтана нюммуніс. Вот и збыльмис сылӧн кӧсйӧмыс. Воис 
кад, и сійӧ ачыс висьталіс ставсӧ. «А век жӧ Вася зэв 
бур сьӧлӧма, гӧгӧрвоысь морт, и ме зэв рад, мый помӧдз 
гӧгӧрвои сійӧс»,— думыштіс Таня.

Кор нин найӧ бӧр воисны станӧ да кутісны торйӧдчы­
ны, Таня сувтовкерис.

— Ме и вунӧді . ошйысьны аслам радлунӧн: Клава 
Тёпина панйис менӧ ытшкӧмӧн. Меысь унджык ытшкӧма 
кӧкъямыс сӧтка. Аддзан? — индіс сійӧ показательяслӧн 
доска вылӧ.

— Тэнӧ панйисны, колисны бӧрӧ, а тэ радлан! — вич-

чысьтӧг петіс Васялӧн.— Ме эськӧ эг сетчы нинӧм вылӧ!:
— Тадзи и колӧ лоны. Ме сійӧн и нимкодяся, мый 

миян нывъяс — замечательнӧйӧсь! Уджалӧны сьӧлӧмсянь, 
став вын и зільӧм сетӧны колхозлы. Нӧшта ме и сійӧн 
рад, мый Клава лоис передӧвӧй стахановлӧн. Вот ӧні к  
заводитчас миян тыш аскиа лун вӧсна...

Танялысь «гусятор» тӧдмавны волӧм бӧрын Клава 
Тёпина сувтӧдіс ас водзас мог — ордйыны Таняӧс. Та 
могысь сійӧ шыӧдчис Агнюша дорӧ мӧд подсобникла.

— Тэныд, гашкӧ, став йӧзсӧ сэсся ковмас индыны 
подсобнӧй удж вылӧ? — вочавидзис бригадир.— Тэныд 
кӧть дасӧс сет, а тӧлкыс оз ло.

— Танялӧн кык отсасьысь, ӧтиыс тӧчитӧ косаяс, а 
мӧдыс сэк кості ытшкӧ. Машина налӧн некор оз сулав. 
Вот и унджык ытшкӧны миян дорысь. Тэ лӧсьӧд меным 
условие, а сэсся нин требуйт!— ӧбидитчис Клава.

Агнюша сӧгласитчис.
Рытнас Клава дыр сёрнитіс подсобникъяскӧд, велӧдіс 

найӧс. Подсобникъяс— Лена да Рая, ӧткодь арлыда то­
миник нывъяс, комсомолкаяс, сюся кывзісны. Клава 
налы вӧлі примерӧн—сылы ӧд дӧверитӧма машина, а найӧ 
сӧмын подсобникъяс. Клава чувствуйтіс ассьыс властьсӧ 
да видзӧдіс на вылӧ ӧти пос тшупӧд мында вылысянь- 
джык. Сылы ёна сьӧлӧм вылас воис кывзысьӧмыс нывъ­
яслӧн, кодъяс пӧшти эз вештывны Клава вылысь ассьы­
ныс гӧлубӧй рӧма ӧткодь гырысь синъяснысӧ.

Д а и видзӧдлыны кӧ на вылӧ первойӧн аддзысь 
мортлы, то сьӧкыд вӧлі торйӧдны ӧта-мӧдсӧ. Не сӧмын 
синъясыс вӧліны ӧткодьӧсь, но и ставнас жебиник туша 
тэчасногыс, гӧгрӧсіник чужӧмъясныс, кодъяс вылӧ быттьӧ 
дзик ӧтмоза жӧ лепитыштӧма ичӧтик чангыля ныръяс,, 
ӧткодя кыӧм, дженьыдик, шабді кудель рӧма кӧсаяс. Ве­
сигтӧ лентаясныс вӧліны ӧткодьӧсь, синъясныс кодь жӧ го- 
лубӧйӧсь. Ӧтик кывйӧн кӧ — найӧс смела позис шуны: 
кык чойӧн.

— А выльногӧн уджалӧмлӧн практика заводитчас 
аски,— помаліс Клава теоретическӧй юкӧнсӧ да стрӧга 
видзӧдліс подсобникъяс вылӧ.

Аеъяводзнас, муртса кыа тӧдчигӧн, нывъяс вӧліны нин 
машина дінын. Клава сувтіс ытшкыны водзвыв весалӧм 
загонӧ. И лёк эськӧ лои Раялы, коді кывкутіс вагонлӧн

сӧстӧмлун вӧсна, сюри кӧ сэсь коса улӧ кӧть ичӧтик 
лӧптор.

Кыдзи сӧмын Клава казявліс вӧвъяслысь сьӧкыдджы­
ка ветлӧм, пыр жӧ вежліс косасӧ. А тӧчитіс найӧс Рая 
■отсӧгӧн ачыс Клава, сэк кості ытшкис Лена. Раялы, кыдзи 
выль подсобниклы, Клава первой лунтӧ эз на сетлы пук­
сьывны машина вылӧ. И сійӧ гусьӧник вежаліс Леналы: 
кӧть и гежӧда, но сійӧ век жӧ пуксьывлӧ сиденье вылӧ.

Пажнайтігӧн вежисны вӧвъяс да ытшкӧм муніс водзӧ. 
Клава чеччывліс машина вылысь сӧмын сёйыштны да не­
уна шойччыштны. Но и сэки эз воштыв син увсьыс Лена­
ӧс, ылысянь видзӧдіс машинаӧн да вӧвъясӧн веськӧдлӧм 
бӧрся.

Удж помалӧм бӧрын матыстчылісны показательяслӧн 
доска дорӧ, кытчӧ Агнюша пасъявліс лунся уджлысь 
итог, надеяӧн, мый, гашкӧ, талун вермисны панйыны Таня­
ӧс. Весьшӧрӧ! Таня, кыдзи и быд лун, вӧлі ёна водзын.

Нывъяс зілисны видзны быд минута. Весигтӧ Агнюша- 
лӧн кутіс дивӧыс, кор аддзыліс налысь татшӧм зільӧмсӧ.

Пажин кадӧ Агнюша бара на локтіс видзӧдлыны 
нывъяслысь уджсӧ. Сійӧ поліс, оз-ӧ Клавалӧн весь ов мӧд 
подсобникыс, оз-ӧ ков бӧр босьтны сійӧс. Но аддзис дзик 
мӧдтор. Клава, вӧвъясӧс тэрмӧдліг, пажинӧдз вӧчис мед­
бӧръя кытшовъяс , а Рая дасьтіс выль загон.

«Лена, дерт, шойччӧ»,— думыштіс Агнюша. Но эз на 
удит бригадир кыв шуны, кыдзи видз помын тыдовтчис 
вӧвъясӧн рӧдтысь Лена.

Тайӧ кадас Рая эновтіс загон весалӧм да тэрыба ко­
тӧртіс Клава дінӧ. Сэтчӧ жӧ матыстчис Лена.

Клава сувтӧдіс вӧвъяссӧ, лэдзаліс найӧс, доддяліс выль­
ясӧс, вежис коса. И вот Рая бара нин рӧдтӧ вӧвъяс 
вылын, а Лена шойччӧм вӧвъясӧн помалӧ загон. Клава 
сэк кості пажнайтӧ.

— Молодец, Клава! — ошкыштіс машинистӧс брига­
дир.— Ставсӧ арталӧмыд, любӧ видзӧдны.

— Омӧля уджалӧмнад Таняӧс не суӧдны,— вочави­
дзис Клава.— Он жалит мӧд подсобниктӧ сетӧмысь?

— Делӧ вылӧ абу жаль. Нӧшта, гашкӧ, кутшӧмкӧ 
отсӧг колӧ? Тэ висьтав, ми лӧсьӧдам став условие.—Агню­
ша копыртчис Клава дінӧ, вашнитіс пеляс:— Тӧдан, тіян 
ордйысьӧмӧн интересуйтчӧны ставӧн. Неважӧн юасис 
Юшков, кӧсйис волыны татчӧ. Ті, смотри, энӧ под- 
качайтӧй!..

Некымын лун уджалӧм бӧрын нывъяс дзикӧдз воштіс­
ны надея Таняӧс панйӧм вылӧ. Сэсся Клава ӧвтыштіс ки­
нас, ӧти рытӧ весиг эз видзӧдлы показательяс доска вылӧ, 
веськыда лэччис Эжва дорӧ мыссьыны.

Вӧлі неуна ӧбиднӧ. Сетіс кыв, а олӧмӧ пӧртны сійӧс эз 
вермы. Клава бара кутіс думайтны, мый Таня эз висьтав 
став «гусяторсӧ».

Мыссьӧм бӧрын станлань надзӧник муніг сійӧ паны­
дасис Раякӧд да Ленакӧд. Найӧ удитӧмаӧсь нин' вежсьы­
ны, чужӧмъяс вылас пӧртмасис дзебны вермытӧм радлун.

— Панйим! Талун найӧс панйим! — и кыкнанныс усь­
кӧдчисны кутлыны Клаваӧс.

Клава пыр жӧ гӧгӧрвоис, кодӧс «найӧссӧ», кӧть и нывъ­
яс эз казьтыштны Танялысь нимсӧ. Первойсӧ шӧйӧвош­
ліс кодь виччысьтӧм радлунсьыс, а сэсся сідзжӧ кутіс 
топыда кутлыны пӧдругаяссӧ.

— Эз весь вош миян зільӧмным, нывъяс!
— Ӧні Таняыд мый шуас?
— Тӧдмалім ми сылысь «секретсӧ», медбӧрын!
Тадзи кутчысьӧмӧн и мӧдісны станӧ. Сӧмын нин сэтчӧ

воигӧн Клава ӧлӧдіс нывъясӧс: абу лӧсьыд сэтшӧма рад­
лыны йӧз син водзын. Станӧ воигӧн налы паныд уськӧд­
чис Агнюша.

— Поздравляйта, Клава,— шуис сійӧ.— Тіян моз 
уджалӧмӧн ми надейнӧ помалам турун пуктӧмтӧ срок 
кежлӧ. Сиам тіянлы и водзӧ тадзи уджавны.

Первойя радлун прӧйдитӧм бӧрын Клава думыштчис. 
Таня кокниа оз сетчы — кутас зільны ордйыны бӧр, ков­
мас чорыда кутчысьны. Дерт, лӧсьыд вӧлі чувствуйтны 
асьтӧ лунся геройӧн, но мый петкӧдлас аскиа лун?

Клава бура помнитіс Михаиллысь кывъяссӧ, коді 
воліс сёрӧн рытнас бригадаӧ.

— Этша шедӧдны ӧти успех,— шуис сійӧ,— колӧ 
водзӧ развивайтны сійӧс лунысь-лун. Сӧмын тадзи вер­
ман лоны водзынмунысьяс лыдын.

«Мый ваяс аскиа лун?» — думайтіс Клава узьны воді­
гас, став лӧсьӧдчан уджъяс эштӧдӧм бӧрын.

А аскиа лун вайис зэв нелӧсьыдтор. Сӧмын на удитіс 
Лена вежны Клаваӧс пажнайтны да вӧчны ӧти кытшов, 
кыдзи чеччыштіс шатунысь заклёпкаыс. Лена повзьӧмыс­
ла кынмис места вылас, шога видзӧдіс шатунысь чеччыш­
тӧм заклёпка вылӧ. Мый шуас Клава?

Бадь куст улын пажнайтысь Клава казяліс машина­
лысь сувтӧмсӧ.

— Мый нин лои? — чепӧсйис сійӧ машиналань, 
сьӧлӧмнас кыліс мыйкӧ неладнӧ.

— Мый пукалан истукан моз? Висьтав мый лои? — 
шыасис сійӧ Лена дінӧ.

— Шатуныд... жугалі...— мыктышталіг ӧдва вомсӧ 
восьтыштліс Лена.

Клава лӧсьӧдчис нин ёна видны Ленаӧс лишнӧй тэр­
масьӧмысь, но друг казяліс сылысь чужӧм вывсьыс 
гырысь синва войтъяс.

Клава небзис, быттьӧ пӧдругаыслӧн шогыс сывдіс 
сылысь скӧрлунсӧ.

— Лена, мый нӧ тэкӧд? Шань, шань! — шуаліс сійӧ 
шатун да коса шедӧдіг.— Быд заклёпка вӧсна кӧ бӧрд­
ны — синваыд оз коль. Мун вай ӧдйӧджык запаснӧй 
шатун да вежам.

— Аддзан, быттьӧ немтор абу и вӧвлӧма. Сӧмын 
пуксьы да гольгы! — шатунсӧ вежӧм бӧрын серӧктіс 
Клава. Сэсся нин збыльысь содтіс:— Тайӧ — медбӧръя. 
Мыйкӧ кӧ лоӧ — машина сувтас. Колӧ ветлыны кузнечаӧ, 
мед сэні вӧчасны. Дай сьӧрсьыд вай запаснӧйӧс. Сӧмын, 
кыдзи мый верман, тэрмасьӧмӧнджык.

Лена босьтіс шатун да котӧрӧн мӧдӧдчис сиктлань. 
Кор сійӧ воис ю дорӧдз — пыж вӧлі мӧдар берегас, и 
мӧдлапӧлын некод эз тыдав. Сӧмын сикт улысладор по­
мын купайтчисны челядь. Налӧн горзӧмыс кыліс татчӧдз.

Лена пуктіс кияссӧ вом дорас да гораа, мыйта тыр­
мис выныс, кузя горӧдіс.

— Пе-ре-в-о-оз-чик!
Но мӧдар берег чӧв оліс. Лена надейтчӧмӧн видзӧд­

ліс купайтчысь челядьлань, но найӧ важмозыс ызӧдчисны 
ваын, да и вӧліны ылынӧсь.

Сикт тыдаліс кипыдӧс вылын моз. Оньыша сулалісны 
гӧра йылын улича ӧтар-мӧдар бокӧд нюжӧдчӧм керкаяс. 
Тасянь видзӧдігӧн найӧ ставныс кажитчисны ӧткодьӧн. 
Сӧмын сикт шӧрас сулалысь клублӧн синмӧ шыбитчана 
ыджыд мича зданиеыс да сикт помас садъяс пиӧ вӧйӧм 
кык судта школалӧн гӧрд вевтыс тӧдчымӧн торъялісны 
мукӧд керкаясысь. Сюсьджыка кӧ видзӧдны, позис нӧшта 
аддзыны вель уна мичаник керкаяс: сельсӧвет, колхоз 
правление, магазин, почта, вый вӧчан завод, но ӧні найӧ 
сорласисны мукӧд керкаяскӧд да кажитчисны сэтшӧм жӧ
<)б



ичӧтикъясӧ!!. Дзоньнас жӧ сиктыс — ӧкуратнӧй стрӧйбаа 
керкаяса, веськыд уличаяса, уналаын быдмысь льӧм пу­
яса, кыдзьяса, топольяса — вӧлі мича. И Лена вунӧдчӧ­
мӧн кузякодь видзӧдіс сикт вылӧ, быттьӧ сійӧ эз сэні 
чужлы, эз быдмы, эз ов талунъя лунӧдз, а сӧмын на 
первойысь аддзис тайӧс.

Но и сиктын оз тыдав ни ӧти морт. Лена дзикӧдз уси 
сьӧлӧмнас, но нӧшта ӧтчыд кӧсйис видлыны шудсӧ.

— Пе-е-ре-е-во-о-з-чик!— выльысь горӧдіс сійӧ.
Тайӧ горӧдӧмас кыліс и надея, и корӧм, и отчаяние. 

Но гӧгӧр вӧлі шынитӧв, быттьӧ нарошнӧ сёрнитчӧмӧн 
бергӧдчисны Ленаысь и ывлавылыс, и йӧзыс, и сиктыс... 
Быттьӧ нарошнӧ кӧсйисны видлыны, мый вермас вӧчны 
Лена татшӧм пикын. Ленаӧс збыльысь шогӧдіс. Гашкӧ, 
ӧні Клавалӧн шатуныс жугалі, и сійӧ виччысьӧ выль ша­
тун? А Лена сулалӧ лыа кӧса вылын да оз тӧд, кыдзи 
вуджны ю вомӧн. Горзыны водзӧ вӧлі весьшӧрӧ — сӧмын 
кад вошӧ, колӧ мӧвпыштны вуджӧм йылысь.

«Кыдз мый верман — регыдджык!»— уси дум вылас 
Клавалӧн тшӧктӧмыс.

Ленаӧс быттьӧ кучкисны плетьӧн. Сійӧ ӧні гӧгӧрво­
ис — сы сайын ӧні налӧн успехныс, сійӧ ӧні вермас под­
ведитны Клаваӧс, бригадаӧс. Позис ӧмӧй эскыны, мый 
машинакӧд нинӧм оз ло?

Корсис синъяснас — мыйӧн эськӧ позис вуджны пась­
кыд Эжва вомӧн. Берег вӧлі чист, сӧмын ылын, лыа шӧ­
рас нин, куйлісны некымын гырысь кер. Но найӧс ваӧ 
лэдзны, тӧдӧмысь, Леналӧн оз судзсьы выныс.

Аслас вынтӧмлунысь друг сылы окота лои бӧрдны.
«Колӧ жӧ лоны сідз, мед пыжыс вӧлі мӧдар берегас! 

Мыйла эськӧ сылы не тані лоны?» — мӧвпыштіс Лена.
Шондіӧн донӧдӧм лыаысь кыптіс пӧдтана жар. Мед 

кӧть неуна веськӧдыштны терпитны вермытӧм горш кось­
мӧмсӧ, мый йылысь Лена сӧмын казяліс ӧні, заводитіс 
тэрыба лэптавны содзнас васӧ да ырскыны-юны пот- 
ласьӧмысла чӧсӧдысь вомдоръяснас.

Ваыс вӧлі дэбыд, чӧскыдтӧм, но сійӧ пальӧдыштіс 
Ленаӧс да лои кокньыдджык.

«Купайтчыны ли мый?» — мӧвпыштіс сійӧ, а сэсся друг 
кутіс тэрмасьӧмӧн пӧрччысьны.— «Кыдзи нӧ водзджык 
эг гӧгӧрво? Ӧд позьӧ вуджны варччӧмӧн».

Но кыдзи вуджӧдны шатун, паськӧм?
Син улас уси ваті кывтысь неыджыд пӧв. Кутіс сійӧс.

Берегысь аддзӧм сирӧсь гез пратьӧн кӧрталіс шатинсӧ 
паськӧмыскӧд ӧтлаын пӧв бердӧ. Пӧв кокниа лыбӧдіс 
найӧс. Сира пратьлысь мӧдар помсӧ кӧрталіс коскас, мӧ­
діс варччыны. Пӧв вылын куйлысь шатун, паськӧмыскӧд 
тшӧтш, кокниа кывзысьӧмӧн вӧтчисны сы бӧрся.

Пӧдругаясыскӧд купайтчигъясын Лена унаысь петавліс 
варччӧмӧн Эжва шӧрӧдз, но мӧдар берегӧдзыс некор на 
эз вуджавлы. Вашӧрса визув вылӧ воӧм мысти вошлі ас­
лас вынӧ эскӧм, береглӧн ылыслуныс повзьӧдліс сійӧс. Ка­
житчӧ — оз тырмы выныс вуджны ва мӧдарӧдз. Кӧть и 
вӧлі окота варччыны Эжва вомӧн, но полӧмыс да аслас 
вынӧ эскытӧмыс бергӧдлісны сійӧс джын туйсяньыс.

И ӧні, Эжва шӧрлань воигӧн, сійӧ кыліс, кыдзи кып­
тӧ сы пытшкын тӧдса полӧмыс. Зілис не мӧвпавны та йы­
лысь, частӧ видзӧдлывліс пӧв бердӧ кӧрталӧм шатун да 
паськӧм вылӧ. Но кымын матӧ петіс Эжва шӧрлань, кы­
мын ылӧ коли мышку сайӧ лыа берег, сымын ёнджыка 
содіс полӧмыс, пыр ёнджыка и ёнджыка топӧдіс сьӧлӧмсӧ. 
Воис и сійӧ кадыс, мыйысь медъёна поліс Лена: сійӧ 
бара сетчис полӧмыслы... Сійӧ видзӧдліс ӧтар-мӧдар 
берегъяс вылӧ: кыкнанныс вӧліны ӧтылнаынӧсь.

Берегын сулалігӧн, кор аддзан ӧтарсянь кыркӧтш, а 
мӧдарсяньыс лыа кӧсаӧн топӧдӧм Эжваӧс, кажитчӧ — абу 
нин страшнӧ варччыны сы вомӧн. Но кор веськалан ва­
шӧрса визув вылӧ, невӧляысь кыптӧ мӧдпӧлӧс чувство — 
берегыс кажитчӧ ылынджык, и Эжваыс паськыдджык.

Перевозчиклӧн бубкаыс коли ёна нин ылӧ, и Леналы 
кажитчис — кывтӧ оз сійӧ, а жарысла унзільӧн вугра­
лысь берегыс.

Некӧн некод оз тыдав, весиг челядь мунӧмаӧсь ку- 
пайтчанінсьыс. Лена, ӧтнасӧн ва веркӧсын кутчысим кыв­
тіс Эжва шӧрті... Лои нӧшта страшнӧ. Кӧть эськӧ мед ӧти 
ловъя лов тыдовтчис берегын. Но — некод, отсӧг вич­
чысьны некодсянь.

«Бергӧдчы! Бергӧдчы! — кодкӧ быттьӧ ӧні шӧпкӧдіс 
сылы.— А то вӧян! Абу ӧмӧй тэд окота овны свет вы­
лас? Видзӧдлы гӧгӧрыд, кутшӧм мича ставыс... А тэ вер­
ман воштыны век кежлӧ тайӧс ставсӧ».

Но тайӧ шӧпкӧдӧмсӧ вевттис дзик мӧдпӧлӧс, ёнджыка 
властнӧй гӧлӧс: «Эн пов! Вудж смела. Тэнад олӧмын рад­
луныс воссяс сӧмын мӧдар берегын. Сідзкӧ, тэрмась ас­
лад радлунлы воча! Вудж!»

Лена эз тӧд, кодлысь кывзыны. Сы пытшкын муніс 
венласьӧм асьсӧ видзысь инстинктлӧн да разумлӧн.

«Кыдз мый верман — регыдджык!» — бара воис друг 
вежӧрас. Кодлӧн тайӧ кывъясыс? Коді тшӧктыліс тадзи­
сӧ вӧчны? Ах, да, Клава! Клава тшӧктыліс тадзсӧ?

И друг воши сылӧн полӧмыс, быттьӧ Клавалӧн тшӧк­
тӧмыс тойыштіс водзӧ. Выль вынӧн зэвтчисны мускулъяс, 
юрын лои ставыс яснӧ, и киӧн быд сыныштӧмысь соді ас­
лас вынӧ эскӧмыс.

Оз позь шуны, мый Ленаӧн тайӧ здукас веськӧдліс 
Клава водзын полӧм. Эз! Сійӧс ӧні шымыртіс выль, 
благороднӧй чувство, ӧтувъя делӧ вӧсна кывкутӧм. 
И тайӧ чувствоыс сыын чужтіс сы мында вын, мыйта 
сылӧн некор на эз вӧвлы.

И Лена варччис спокойнӧя, кокниа.
Ньӧжйӧник матыстчис берег. Ӧні эз нин тыдавны гӧра­

йывса керкаяс. Сы син водзын вӧлі джуджыд кыркӧтш­
лӧн бужӧд да посни галькиа берегдор.

Берегӧ петӧм мысти Лена пасьталіс пӧв вылын вуджӧ­
дӧм паськӧмсӧ, лӧсьӧдыштіс юрсисӧ да друг нюммуніс.

— Ньӧти абу и страшнӧ вӧлӧмыд. Ӧні ме тэысь ог 
пов! — грӧзитыштіс сійӧ чуньнас паськыд Эжвалы, соді 
ӧні кажитчис нин вынтӧмӧн сы водзын.

Сэсся бергӧдчис да, шатун вылӧ чуть-чуть мыджсьыш­
тӧмӧн, мӧдіс кайны трӧпаӧд кыркӧтш паныд.

XIV

Республиканскӧй газетаын Е. Напалков печатайтіс 
ыджыд статья «Паськыд горизонтъяс». Статья заинтере- 
суйтіс став колхозникъясӧс. Сэні сочнӧй краскаӧн вӧлі 
рисуйтӧма колхозса бура уджалысьяслысь портретъяс, 
колхозникъяслысь энтузиазм, ӧтувъя удж. Уна места сэні 
сетӧма Юшковлы, кыдзи колхознӧй вожаклы. Сылӧн об­
разыс лоӧма выпуклӧй, синмӧ шыбитчана. Уна места вӧлі 
сетӧма и мукӧдлы. Яков Михайловичлы торъя кажитчис 
сійӧ, мый статьяын уна вӧлі шуӧма и сы йылысь.

— Сідзи веськыда и гижӧма — Изъюров Яков Михай­
лович?! •— юасис сійӧ быдӧнлысь.— И Васька йылысь 
тшӧтш3 Вот жӧ ӧд... Видзӧднысӧ мортыс сэтшӧм-татшӧм- 
кодь быттьӧ и эм, а гижны, вокӧ, востер вӧлӧма. Прӧста 
ӧд оз шуны... Но и но...

И сійӧ босьтліс газетасӧ лыддьысь киысь. Сэсся недыр

варовитыштӧм мысти мунліс мӧд дінӧ, мыччыліс питшӧг­
сьыс газета.

— Тані пӧ мыйкӧ гижӧма миян йылысь. Ӧтилы эськӧ 
лыддьӧдлі да эг тырбура гӧгӧрво. Тэ он-ӧ, вокӧ, ещӧ 
лыддьышт?

И бара, юрнас катлӧдліг, кывзіс помсянь помӧдз.
Но мый быдӧнлы торъя воис сьӧлӧм вылас — коррес­

пондент талунъя лун пырыс кужӧма сетны колхозлысь 
аскиа лунсӧ. Газет лыддьысьяс и збыльысь думайтлісны 
гордостьӧн: вот вӧлӧм мыйӧ вайӧдӧ миян уджыд! Да, 
тайӧ тадзи и лоӧ, тшук тадзи. Ставыс, мый гижӧма сэні, 
эм нил, а мукӧдторйыс лоас аски: и сё ветымын пудъя 
урожайяс, и гырысь тучнӧй стадаяс скӧтлӧн, и электри­
ческӧй би да радио быд керкаын, и стадион, и клуб, уна- 
уна мукӧдтор, кодъяс йылысь корреспондент, тыдалӧ, абу 
на лысьтӧма казьтыштны.

Статья помас Напалков казьтыштӧма, мый водзӧ 
вылӧ колхозъяслысь экономика ёнмӧдӧмын ыджыд тӧд­
чанлун кутӧ колхозъясӧс укрупнитӧм. Казьтыштӧма сійӧ 
перспективаяс да позянлунъяс йылысь, кодъяс эськӧ лои­
ны Карӧбйывса колхозъясӧс ӧтлаӧдӧм бӧрын.

Статьялӧн тайӧ юкӧныс кыпӧдіс медся гырысь сёрнияс 
да пӧсь вензьӧмъяс.

— Колхозъястӧ ӧтлаӧдӧмыд, братӧ, добра,— лабут­
нӧя шулывліс Яков дядь вензьысьяслы. — Содӧ рабочӧй 
вын, позяс лӧсьӧдны унджык машинаяс.

— Вермам лӧсьӧдны сэтшӧм машинаяс, кодъяс вун­
дасны став вутшъястӧ видз вывсьыд, косьтасны сійӧс. 
Сэки, небось, оз нин ковмы уявны ва лӧсъясын. Став 
уджъяссӧ лоӧ электрифицируйтӧма,— содтыліс мӧд.

— Ми тадзи шуам, а, гашкӧ, мукӧд колхозъяс оз око­
титны ӧтлаасьнысӧ?

— Ӧтлаасясны! Быдӧнлы жӧ гӧгӧрвоана — ыджыд 
колхозын и выныд унджык.

Но вӧліны и йӧз, кодъяслы эз кажитчы тайӧ. Уджысь 
налӧн пышъялӧм йылысь ӧткымын фактъяс, кажитчӧ, янӧ­
дісны найӧс и, медым кыдзкӧ-мыйкӧ дорйыны асьнысӧ, 
зілисны уськӧдны тӧдчанлунсӧ статьялысь.

— Сӧрӧм тайӧ ставыс, фантазия,— шуис ӧтчыд Пекла.
— Абу фантазия, а талунъя лун,— вочавидзис сылы 

Клава,— Гижӧма сы йылысь, мый нин эм збыльвылас да 
мый вот-вот лоас.

— Дай любӧй фантазия миян пӧрӧ олӧмӧ!— шыасис

тшӧтш Коля Игнатов.— Йӧз важысянь нин мечтайтлыны 
сынӧдті лэбалӧм йылысь да ва пытшті ветлӧм йылысь, а 
ӧні тайӧ — быдлунъятор. И миянлы весиг кажитчӧ теш­
кодьӧн — кыдзи жӧ йӧзыс овлісны татӧг. Оз позь фанта­
зияӧн шуны сійӧс, мый нин миян эм олӧмын. Позьӧ ӧмӧй 
шуны миян сиктлысь будущӧйсӧ—колхозъясӧс укрупнитӧм 
фантазияӧн? Фантазия — сійӧ мый ещӧ абу на, код йы­
лысь сӧмын на мечтайтӧны, стрӧитӧны догадкаяс. А этша 
ӧмӧй миян эмӧсь колхозъяс, кодъяслӧн талун нин эм ас­
ланыс клуб, библиотека, стадион, шойччан керкаяс? И 
ставсӧ тайӧс электрифицируйтӧма, радиофицируйтӧма...

— Д а, Коля прав,— мечтательнӧя содтіс Таня,— Морт 
збыльысь вермӧ вӧчны чудесаяс. Босьтам кӧть миянлысь 
Заполярье. Сэні тундралӧн лымъя эрд вылын неважӧн 
на царствуйтіс пурга да тӧв, лым да ва. И вот, воис сэт­
чӧ сӧветскӧй морт. Стальнӧй буравъяс писькӧдісны тунд­
ралысь некор сывлытӧм кын веркӧссӧ, воӧдчисны сэтчӧдз, 
кӧні уна нэмъяс чӧж куйліс вӧрзьӧдлывтӧм озырлун. 
И водзджык не ӧтчыдысь морт заводитліс писькӧдчывны 
татчӧ, но тундра чорыда видзис мортысь ас пытшкас 
куйлысь кладсӧ. Сійӧ ыстыліс мортлы паныд ставсӧ, мый 
сылӧн вӧлі лӧсьӧдӧма дорйысьӧм вылӧ. Морозъяс вежла­
сисны пургаясӧн, быттьӧ ошйысисны асланыс выннас. 
И морт вӧлі вынтӧм вермасьны войвывкӧд. Сӧмын миян 
сӧветскӧй морт чорыда кутчысис тундракӧд вермасьны. 
Сійӧ эз лок татчӧ бӧр мунӧм вылӧ. Тундра гӧгӧрвоис та­
йӧс, и сӧветскӧй мортлы, кыдзи кӧзяинлы, доверчивӧя 
восьтіс ассьыс озырлунсӧ... Ті сӧмын мӧвпыштӧй: куш тун­
дра шӧрӧ стрӧитны ыджыд кар! Тайӧ ӧмӧй абу подвиг? 
Вот мый вермӧ вӧчны сӧветскӧй морт.

Томйӧз юасисны Танялысь Заполярье йылысь, и сійӧ 
увлекитчӧмӧн висьтавліс и висьтавліс. Танялысь кывзіг­
ӧн на син водзті мунісны заполярнӧй кочегарка стрӧи­
тысьяс олӧмысь картинаяс, и уналы кажитчис, мый эськӧ 
и сійӧ вӧчис сідзи жӧ, вӧлі кӧ сэні, строительяс радын.

— Нывъяс! Зонъяс!— шыӧдчис Беляева, коді ӧнӧдз 
чӧв оліс.— Мыйла казьтывны да сёрнитны сӧмын кодӧнкӧ 
вӧчӧм чудеса йылысь? А ми ӧмӧй асьным асланым сик­
тын огӧ вермӧй нинӧм вӧчны? Вермам. Сӧмын колӧ босьт­
сьыны...

Быдӧн бергӧдчисны комсорглань, виччысисны — мый 
нин сійӧ талун выльсӧ мӧдас висьтавны.

— Вот, шуам, стрӧитны выль сикт веськыд да паськыд

уличаясӧн. Гӧгӧр садитавны пуяс, быд керка ӧшинь улӧ— 
цветник... А сикт шӧрас — площадь, кытчӧ петӧны пась­
кыд уличаяс, а площадь вылас — культура керка, школа...

— А берег дорын парк, — содтіс Зина да видзӧдліс 
гӧгӧр, кӧсйис тӧдны — ладмис-ӧ шуӧмыс.

— Сэтчӧ карусель вӧчны!
— Спортплощадка!
— Уличаын и керкаясын — электрическӧй би, радио,— 

водзӧ нуӧдіс сёрнисӧ Рая.— Локтан удж вылысь, мыссян, 
вежсян, сёйыштан — и культура керкаӧ. Сэні кывзан лек­
ция международнӧй положение йылысь, передӧвӧй мичу­
ринскӧй наука йылысь. Сэні жӧ уджалӧны кружокъяс: 
агротехническӧй, зоотехническӧй, хоровӧй, физкультур­
нӧй. Шуам, выходнӧй водзвывса лун, суббӧта. Культура 
керкаын тырыс йӧз. Колхозса драмкружок сетӧ концерт. 
Быдӧнлы окота видзӧдлыны асланыс артистъяслысь вор­
сӧм. И вот, воссьӧ бархатнӧй занавес...

— Бархатнӧй!— петіс кодлӧнкӧ.
— Прӧстӧйӧс, дерт, огӧ нин ӧшӧдӧй!— збыльысь сод­

тӧ мӧд.
— И вот, воссьӧ бархатнӧй занавес, и сцена вылӧ петӧ 

Проня,— водзӧ висьталӧ Беляева.— Сійӧс он и тӧд: пуш­
кинскӧй кадся костюма да манераяса морт. Сійӧ ворсӧ 
Онегинлысь роль, а Татьяналысь рольсӧ ворсӧ Клава... 
Налы сэтшӧма аплодируйтӧны, мый залыс тіралӧ. А 
Проня да Клава копрасьӧны.

— Менам оз артмы: яндыся. Татьяналысь рольсӧ ков­
мас сетны Агнюшалы,— шога артмис Клавалӧн.

Сійӧс кывзігӧн позис чайтны, мый найӧ репетиция 
водзвылын юклӧны рольяс. Весиг некод оз нюмъёвт, сэ­
тшӧм эскӧдана вӧлі Раялӧн висьталӧмыс.

— Кыдзи артмас, ми ӧд абу настӧящӧй артистъяс,— 
шӧпнитіс кодкӧ Клавалы.

— Сэсся сцена вылӧ петӧ «моряк». Баянлӧн пере- 
боръяс улӧ сійӧ йӧктӧ «яблочко». Став синъясыс залын 
пукалысьяслӧн видзӧдӧны йӧктысьяслӧн кокъяс вылӧ. 
Аплодисментъясӧн ызӧбтӧ зал. йӧктӧм помасьӧм бӧрын 
кылӧны горзӧмъяс: «Браво, Зина!»

— Зинаыд оз подкачайт! — нывъяс завидьпырысь 
видзӧдлывлісны Зина вылӧ.— Сійӧ петкӧдлас, кыдзи колӧ 
йӧктыны!

— Стадион... Миян колхозлӧн футбольнӧй команда 
ворсӧ орчча сиктсакӧд. Артмылӧны критическӧй положе-

ниеяс то ӧти, то мӧд ворота дорын. Миян воротаын сулалӧ 
Коля Игнатов. Сы вылӧ позьӧ надейтчыны! И вот Степан 
меткӧя да чорыда чужйӧмӧн мӧдӧдӧ мачсӧ прӧтивник во­
ротаӧ. Мач воротаын!

— Вот тайӧ ворсӧм!
— Ок, эськӧ, ми и петкӧдлім налы!
— Дерт жӧ ог сетчӧй!
Зонъяслӧн ӧні эз вешйыв дум вывсьыс футбольнӧй 

поле стрӧитӧм. Сёрнитісны материал йылысь, средствояс 
йылысь. Корсисны места футбольнӧй поле вылӧ, вензисны 
ӧта-мӧдыскӧд.

— Энлӧ, зонъяс, дугдӧ споруйтныд! Вайӧ збыльысь 
сӧветуйтчамӧй,— лӧньӧдіс зонъясӧс Беляева.-— Гашкӧ и 
збыль мыйкӧ позьӧ вӧчны?

— Мыйла оз позь? Мед сӧмын вӧлі кад!
— Лоас и кад!— эскӧдіс ныв-зонмӧс Беляева.
Ныв-зон топыдджыка пуксялісны комсорг гӧгӧр...
Лӧнь. Шоныд рӧмыдын оз кыв ни коръяслӧн шарӧд­

чӧм, ни войся лэбачлӧн горӧдлӧм. Дьӧгӧдь кодь сук ваа, 
кык веретя костӧ топӧдӧм вад куйліс вӧрзьӧдчывтӧг. 
Ывлавылыс быттьӧ отсаліс видзны томйӧзлысь тайнасӧ.

Сійӧ кадсянь, кор Юшков лои партийнӧй организа­
цияын секретарӧн, Иван Леонтьевич чувствуйтіс, мый 
уджавны лон тӧдчымӧн кокньыдджык.

Ӧтлаын уджалігӧн, ӧти интересъясӧн олігӧн, на кос­
тын артмисны дружескӧй отношениеяс. Д а и оз позь вӧлі 
не уважайтны пӧсь сьӧлӧма, любӧй удж вылын водз­
мӧстчысь Юшковӧс. Сійӧ кыдзкӧ кужис сибӧдчыны йӧз 
дінӧ, ышӧдны найӧс удж вылӧ. Став коммунистъяс кол­
хозын быттьӧ друг аддзисны ассьыныс места.

Та вӧсна ӧні Иван Леонтьевич оз нин пов турун идра­
лӧм нюжалӧм вӧсна: сійӧс лоӧ эштӧдӧма ас кадӧ.

Воис кад лӧсьӧдчыны Тыбӧд ю вылӧ колхознӧй элек­
тростанция стрӧитігкежлӧ, а сы вылӧ колісны йӧз.

Иван Леонтьевич бӧрйӧдліс колхозысь быд мортӧс, 
думсьыс донъяліс — туйӧ-ӧ индыны стрӧительнӧй брига­
даӧ, кодлы колӧ вӧлі мунны электростанция стрӧитны 
пыр жӧ видз пуктӧм помалӧм бӧрын. Списокӧ сюрӧм 
быд морт (а сэтчӧ сюрины самӧй бур уджалысьясыс кол­
хозысь) чинтіс уджалан вын нянь идралан кадӧ. Сьӧлӧм 
доймымӧн жаль вӧлі тайӧ йӧзсӧ торйӧдны нянь идралан

кадӧ. Но стрӧитны колӧ. «Сӧветуйтчышта Михаил Его­
ровичкӧд»,— решитіс сэсся председатель.

Иван Леонтьевич пинджак зептас сюйис блокнотсӧ да 
видзӧдліс лэччысь шонді вылӧ, кодлӧн кӧсӧй югӧръясыс 
пӧртмасисны виргӧрд рӧмӧн керка ӧшиньясын. Бусысла 
едждӧдӧм уличті локтісны йирсянінсянь мӧсъяс. Найӧ 
дыша восьлалісны юрнаныс мышвыв ӧвтышталіг. Сикт 
оліс рытъя олӧмӧн. Воссялісны лунтыр тасӧн олысь 
ӧдзӧсъяс, клопайтісны пӧдлаліг-восьталігӧн, пальӧдчисны 
ведраяс, Дзуртісны юкмӧс вӧрӧгъяс.

И друг тайӧ тӧдса шумас сорлассис мотор шы, а 
сэсся улич чукыльсянь тыдовтчис «Победа» ас бӧрсяыс 
бус сюръя кыпӧдіг.

— Степанов!— Иван Леонтьевич пыр жӧ тӧдіс рай­
комлысь гӧлубӧй краскаӧн лӧсталысь выль машинасӧ. 
К.ритическӧя видзӧдліс ас вылас, сэсся правление пытш­
кӧс вылӧ, лӧсьӧдыштіс пельӧсын ӧшалысь знамя, кытчӧ 
вӧлі гижӧма: «Передӧвӧй колхозлы сельскохозяйствен­
нӧй уджъяс кузя», лэптіс джоджысь уськӧдӧм бумага 
лист, чабраліс, шыбитіс ёг чукӧртан дозйӧ,— сійӧ тӧдіс, 
мый Степанов оз любит, мед колхоз правлениеын вӧлі 
буса, ёгӧсь.

Машинаысь чеччӧм бӧрын Степанов кокниа, кипӧв 
отсӧгӧн, чеччыштіс потшӧс вомӧн, пырис колхоз правле­
ниеӧ. Некыдз эз эскыссьы, мый сылӧн ыджыд солиднӧй 
тушаын сы мында пельклун.

Защитнӧй рӧма военнӧй костюмыс райкомса секре­
тарлӧн ладмис сылӧн туша тэчасноглы, вӧчис сійӧс отрой- 
нӧйӧн. Бура утюжитӧм гач, китель, шуйга морӧсас — 
орденъяслӧн да медальяслӧн колодка. Неуна гожъялыш­
тӧм голяыс кажитчис коричневӧйӧн вӧсньыдик еджыд 
подворотничок визькӧд орччӧн.

Улӧдз лэдзӧм фуражка кӧзырёк увсянь сюся видзӧ­
дісны тӧлка, неуна быттьӧ мудеритысь синъяс. Водзлань 
чургӧдчыштӧм щӧкаа чужӧмыс сылӧн первойысь видзӧд­
лігӧн кажитчис стрӧгӧн, весиг суровӧйӧн. Тайӧ суров- 
лунсӧ содтіс ас чужӧм серти кузь, неуна гӧрба ныр да 
ӧтарӧ-мӧдарӧ шевкнитчӧм кыз сьӧд синкымъяс, кодъяс 
пӧшти ӧтлаасисны ныр весьттіыс ӧта-мӧдыскӧ)ц.

— Пукалан аслад позйын?— юаліс сійӧ воча петысь 
председательлысь.— Дерт, тайӧ позицияыд ёна выгӧд­
нӧйджык видз вылын дорсьыд.

Но кор аддзис, мый Иван Леонтьевич сылысь кывъ­
яссӧ пуктӧ пыдди, веськӧдіс:

— Но, но! Тэ менам эн лэпты чуктӧ — ме шутиті!— 
чургӧдіс сійӧ паськыд кипыдӧса ён кисӧ.— Кывлі, тіян 
правление дорӧ пӧ туйыс эжмӧма. Локті кӧть неуна трӧ­
пасӧ тальыштны. Пыралам, видзӧдлам.

— Аддза — порядок кӧзяйскӧй,— правлениелысь кон­
тора пытшкӧс гӧгӧрбок видзӧдлӧм бӧрын шуис Степа­
нов.— Но кор тіян лоӧ бурджык обстановка?

— Миянлы позьӧ прӧститны, Степанов ёрт, сӧмын 
на кыпӧдчам кок йылӧ.

— Сёрниыс мунӧ неуна приличнӧйджык обстановка 
йылысь. Ме думысь, тіян та вылӧ средство эм... Абу нин 
ті сэтшӧм гӧльӧсь. Уджавны этатшӧм важ пызан сайын, 
пукавны этатшӧм ледовскӧй скамьяяс вылын!— Степанов 
индіс стенысь стенӧ пуктӧм паськыд важ лабич вылӧ.

Иван Леонтьевичлысь тайӧ вӧрзьӧдіс самолюбиесӧ.
— Лоасны и бурджыкъяс, закажитӧма нин,— воча­

видзис сійӧ.— Тайӧ лабичьясыд медбӧръя лунъяс олӧны.
— Но — ладнӧ. Ме ӧд эг пыр тіянлысь пызан-улӧс 

видзӧдлыны. А кӧні тіян Петрович?— индіс сійӧ счетовод- 
лӧн тыртӧм пызан вылӧ.— Ме кывлі — сійӧ пӧ шумитӧма 
Юшковкӧд?

— Вӧлі ичӧтик шум. Ӧні Петрович быд лун гӧтырыс­
кӧд видз вылынӧсь.

— Юшков молодец! Кужӧ добитчыны ассьыс.
— Тӧлка морт. Мукӧд дырйи сӧмын...— эз помав 

председатель да видзӧдліс Степанов вылӧ.
— А мый сэтшӧмыс?
— Крутажык босьтӧ кытсюрӧ.
— Вот и бур. Оз кӧ кажитчы Михаил Егоровичыд, 

позяс тіянӧс и торйӧдны.
Иван Леонтьевич тшӧкмуні табак тшыннас, сэсся 

заводитіс чорыда кызны. Гӧрд краскаӧн тырӧм чужӧм 
вылас сылӧн чеччыштісны зэвтчӧм-лӧзӧдӧм вир сӧнъяс. 
Сэсся сійӧ веніс кызӧмсӧ, чышкыштіс синъяссӧ да вом­
доръяссӧ ыджыд сера чышъянӧн.

— Ті сійӧс босьтанныд районӧ?— юаліс сэсся.
— Огӧ, велӧдчыны ыстам. Вермас и бӧр воны тэ 

дінӧ. Но велӧдчыштны сылы колӧ.
— Кысь нин!.. Вынсялӧм бордъяслы колӧ вӧля. Сэк 

сылы дзескыд лоӧ миян колхозын. Сійӧ и велӧдчытӧгыс

морт, а велӧдчас кӧ...— Иван Леонтьевич ӧвтыштіс кинас, 
сэсся лэптіс жугыльмӧм синъяссӧ Степанов вылӧ.— Но 
мед, мед быдмӧ. Сӧмын янсӧдчыны жаль, мед кӧть ещӧ 
нянь идравны отсаліс.

— Та йылысь пока, Иван Леонтьевич, чӧв ов. Сідзи 
и лоӧ — велӧдчыны мунас нянь идралӧм бӧрын. А мунны 
ковмас быть. Колхозъясын ӧні колӧны грамотнӧй, велӧд­
чӧм йӧз. А недыр мысти нӧшта уна ковмасны. А кор ті 
кӧсъянныд заводитны электростанция стрӧитны?

— Оборудование сайын.
— Оборудование — складъясын, сӧмын вайӧ, а тран­

спортӧн ми вермам отсыштны. Техник-стрӧитель воас жӧ.
— Вот,— Иван Леонтьевич мыччис бумага лист, — 

миян йӧзӧс бӧрйӧма нин.
— Коді бригадирӧн?
— Индытӧм на. Менам эм тӧдвылын ӧти морт, но' 

правлениеӧн решиттӧм на.
— А бригадалӧн составыс?
— Томйӧз унджыкыс. Дерт, лоасны и пӧрысьджыкъяс 

ладсӧ лӧсьӧдны. Стрӧительство вылӧ ӧнӧдз йӧзӧс эг 
ыстылӧ турун вӧсна.

— Тӧда. Но мукӧд дырйи позьӧ неуна и дзескӧд­
чыштны. А кыдзи турун пуктӧмӧн?

— Кор кежлӧ кӧсйысьлім — вӧчам.
— Бур. А помнитан, кыдзи ті Юшковкӧд падъялід? 

Вӧлӧмкӧ, прӧстӧджык артмӧ тіян чайтӧмъяс серти. Прӧста 
оз шуны — страхлӧн пӧ синъясыс гырысьӧсь.

— Олӧмыс чегъялӧ важ привычкаяс™, Степанов ёрт.
— Тайӧ тэ прав, Иван Леонтьевич...

Мӧд лун асывнас Степанов, муяс вылысь воысь уро­
жай видзӧдлӧм бӧрын, муніс турун пуктанінӧ. Юшков 
да Агнюша буретш вӧлі видлалӧны чӧвтӧм турунлысь 
качествосӧ первойя бригадаӧн бӧръя лунъясӧ вӧчӧм зо­
рӧдъясысь.

Тайӧ лунъясӧ тані уджаліс тшӧтш и Петрович. Сылӧн 
киясыс вилаӧн владейтӧны сэтшӧм жӧ пелька, кыдзи и 
щӧтки мольясӧн. Кытчӧ сӧмын вошӧма сылӧн воддза 
вермытӧмлуныс!

Юшков индіс синнас Петрович вылӧ:
— Аддзан, кутшӧм бура лечитіс сійӧс миян лекар- 

ствоным!

Агнюша серӧктіс.
Кор воисны выль зорӧд дорӧ, Михаил сюйис кисӧ да- 

тэрыба нетшыштіс бӧр.
— Туруныс пӧсялӧ. Интереснӧ, коді тані чӧвтіс?
Петровичлысь киподтуйсӧ тӧдмалӧм бӧрын Михаил­

лӧн чужӧмыс рудӧдіс.
— Д а ӧд эз, гашкӧ, нарошнӧ...— заводитіс дорйыны 

Петровичӧс Агнюша.— Сэки зэрышталіс... А ме эг 
вевъяв татчӧ волыны. Век ӧд чайтан, мый вӧчасны кындзи 
колӧ, надейтчан... А со кыдзи артмывлӧ мукӧд дырйи...

Агнюшалы вӧлі зэв не лӧсьыд Михаилысь, мый при­
митӧма недоброкачественнӧй удж. Дерт, таысь мыжа и 
Петрович. Но вевъяліс кӧ волыны — тайӧ эз ло. Сідзкӧ,, 
и ачыс тшӧтш мыжа.

Бӧръя кадас Агнюша да Юшков костын вӧліны сэ­
тшӧм отношениеяс, кодъяс овлӧны удж кузя ӧта-мӧдсӧ 
уважайтысь ёртъяслӧн. Михаилкӧд паныдасигьясын 
Агнюша кутіс асьсӧ кокниа и свободнӧя. Воддза пронин­
лӧн и туйыс эз коль, а курыд чувствоыс пакталіс. Юшков 
вылӧ ӧні сійӧ видзӧдіс ёрт синъясӧн да аддзис, мый сійӧ' 
эз вежсьы сы синъясын, а коли сэтшӧмӧн, кутшӧмӧн вӧлі.

«А ещӧ шуӧны — радейтӧм пӧ синтӧммӧдӧ мортӧс. 
А, гашкӧ, и збыль сідз?»— И думыштіс Проня йылысь.

Проня дінӧ кутшӧмкӧ аслыссикас пӧсь чувство чужис 
Агнюшалӧн сійӧ рытсяньыс, кор ӧтчыд ныв-зон разӧдчӧм 
бӧрын колины найӧ кыкӧн. Гашкӧ, тадзи нарошнӧ том­
йӧз колисны найӧс ӧтнанысӧ, но кыдз не кыдз, а найӧ 
колины кыкӧн. Кыдзи и век, ас кежаныс кольӧм бӧрын,. 
Пронялӧн пыр жӧ воши кывворыс. Агнюша зілис отсышт­
ны сылы панны сёрни.

— Тэ кӧсъян мыйкӧ висьтавны?
— Да...
— Мый йылысь?
— Ме важӧн нин кӧсъя...
— Мый кӧсъян?
— ... висьтавны тэныд...
— Но, но...— Агнюша виччысис колана кывсӧ, коіді 

бергаліс нин Пронялӧн кыв йылас да дась вӧлі вот-вот 
петны ортсӧ.

— ...Мыйкӧ бӧръя кадас меным эз кут кажитчыны; 
Надя,— шуис Проня да вештіс синъяссӧ бокӧ.

— Проня! Тэ жӧ эн тайӧс кӧсйы шуны!
Проня кыліс, кыдзи чужӧмӧдзыс воӧ Агнюшалӧн пӧсь

ловшыыс, кыдзи тэрыба кыпавлӧ морӧсыс... Но нинӧм 
эз вермы заставитны сійӧс видзӧдлыны Агнюшалӧн ло­
малысь синъясӧ.

— Рыжикӧй менам, тэ жӧ кӧсйин висьтавны дзик 
мӧдтор йылысь. Тэ жӧ кӧсйин висьтавны, мый радейтан 
менӧ!

Проняӧс быттьӧ жарӧ шыбитіс. Сійӧ весиг эз путьмы 
вочавидзны, кватитіс Агнюшаӧс кияс вылас да мӧдіс 
котӧртны и котӧртны видз кузя... А Агнюша сӧмын то­
пыдджыка топӧдчис Проня бердӧ да гусьӧник сераліс...

Агнюшаӧс мӧвпъяссьыс торкис Юшковлӧн гӧлӧсыс:
— Честь труду, Петрович!— кылӧ шуис сійӧ.
— Аттьӧ,— зорӧд пинь сутшкигмоз, бергӧдчывтӧг 

вочавидзис Петрович.
— Пыр жӧ мунӧй эсійӧ зорӧдсӧ разӧдны. Турунсӧ 

колӧ косьтыны, а то тшыкас.
Кӧть кутшӧма эз зіль Юшков дзебны скӧрмӧмсӧ 

Петрович вылӧ да лоны спокойнӧйӧн, тайӧ омӧля удайт­
чис. А Петрович быттьӧ эз казяв тайӧс, важмозыс зілис 
.сутшкыны зорӧд пиньсӧ местаас. Но быттьӧ сійӧ эз кыв­
зысь, важ розяс веськалӧм пыдди ёсь йывнас век пар­
сыштіс выль местаті. Петрович скӧраліс, тіралысь киясыс 
эз кывзысьны сылысь.

— Вайлы, ноко, ме видла!—Юшков босьтіс пиньсӧ да 
некымынысь лэптылӧмӧн сутшкис сійӧс колана выйӧдз.

Юшковкӧд вадорын паньідасьӧмсянь Петрович гӧ­
гӧрвоис, мый сылы сыкӧд не водзсасьны, чувствуйтіс 
лсьсӧ лопаткаяс вылас пуктӧмӧн. Ӧні сійӧ сідз жӧ гӧгӧр­
воис — тайӧ мортыслы сійӧ вӧчны нинӧм лёксӧ эз вермы, 
кӧть кыдзи эз кӧсйы.

Кор заводитісны косявны зорӧдсӧ, тыдовтчисны Сте­
панов да Иван Леонтьевич.

— Кор он виччысь, сэки и воасны,— шӧпнитіс Юш­
ковлы Агнюша.

— Тадзи и колӧ. Мед аддзӧны и уджлысь вуджӧрла- 
дорсӧ.

— Видза олан, салдат!— Степанов гажаа чолӧмаліс 
матыстчысь Юшковӧс сылӧн выправкаӧн нимкодясиг­
тыр.

— Видза олан, Степанов ёрт. Разрешитӧй доло­
житны?

— Тӧда, кыдзи ті воюйтанныд. Тіян йылысь республи­
канскӧй газетаяс со гижӧны.

Степанов кыскис сумкасьыс газета, нюжӧдіс Юшковлы.
— Статьяыс вывті ошкана, Степанов ёрт. Гижысьыс— 

менам фронтӧвӧй ёрт, но и краситыштӧма ассьыс другсӧ.
— Тэ ногӧн — гижысьыс тан петкӧдлӧ личнӧй чув­

ство?
— Оз, но век жӧ...
— Автор абу вунӧдӧма и мукӧдӧс, аддзӧма тіянлысь 

уна буртор, но и юксьӧ впечатлениеясӧн. И перспекти­
васӧ тіянлысь паськыда восьтӧма. Али абу тадз?— 
Степанов бергӧдчис зорӧдлань.— Но, ладнӧ: та йылысь 
бӧрынджык. А мый тіян вӧчсьӧ тані?

— Исправляйтам ӧшибка...
Степановлӧн синъясыс кытшовтісны сулалысьяс 

вывті, сувтісны Юшков вылӧ.
— Тадзи ӧшибкаястӧ исправляйтны тіянлы турунтӧ 

пуктыны тырмас август помӧдз.
— Сетӧм кыв лоӧ пӧртӧма олӧмӧ, Иван Григорье­

вич,— став нимсянь, Степановлы стрӧг синъясас видзӧ­
діг, вочавидзис Юшков.

— Ме кӧсъя аддзыны мича удж, а не кывзыны мича 
сёрни, Юшков ёрт! А тіян со бӧрӧн на артмӧ. Сідзи абу,. 
Петрович?— шыасис друг Степанов турун пӧвстын нок­
сьысь счетовод дінӧ, коді, кажитчӧ, тайӧс и виччысьӧма 
да пыр жӧ угоідливӧя, паськыда нюмдіс.

—• Дзик сідз... Но ми, Иван Григорьевич,— индіс 
сійӧ аслыс морӧсас,— уджалам начальство тшӧктӧм 
серти. Видзӧдтӧ, Иван Григорьевич, миян брига^хир 
Агнюша Попова, кодӧс ті, Иван Григорьевич, изволи- 
танныд аддзыны аскӧдныд орччӧн, тшӧктіс меным, 
чӧвтны...

Зывӧк вӧлі видзӧдны сылысь нюглясьӧмсӧ.
— Сідзкӧ, век жӧ ті ыджыд пыддиыс чӧвтанінас вӧ­

лінныд?
Но Петрович эз кӧсйы сетчыны. Сылӧн йӧйла нин 

паськалі нюмыс, весиг тыдовтчисны джынвыйӧ сісьмӧм 
сьӧд пиньясыс.

— Сыын и бедаыс, Иван Григорьевич, мый эг ме тані 
вӧв ыджыднас. Ме эськӧ нинӧм вылӧ эг лэдз татшӧм­
тортӧ. Ме сӧмын чӧвті. А вермас ӧмӧй, Иван Григорье­
вич, веськӧдлыны уджӧн рядӧвӧй? Коді сылысь кывзас? 
Но, и лои тэрмасьыштӧма... соревнование... нинӧм он 
вӧч.

— Кыдзи тэ лысьтан тадзи сёрнитны?— скӧрмис Иван 
Леонтьевич.— Соревнование абу брако'дельство.

— Ме сідзи жӧ чайта, но миян уважаемӧй Михаил 
Егорович ыстіс менӧ правлениеысь татчӧ...

— Ме ногӧн, правлениеын тіянлы важӧн нин не 
места!— скӧрысь шуис Юшков.

— Сійӧ нин кыдзи колхознӧй собрание шуас. Ме ачым 
эг вӧзйысь счетоводад... А ті собрание решиттӧг менӧ 
вештід... членъяс согласиетӧг...

Эз кӧ вӧв тані Степанов, Юшков, дерт, шуис сылы 
мыйкӧ чорыда, но ӧні кутіс асьсӧ. Но сійӧ эз на тӧд, мый 
Степанов зептын ӧні куйліс тайӧ зывӧк мортыслӧн лӧж 
донос сы вылӧ, Юшков вылӧ.

— Тайӧ документыскӧд ті абу тӧдсаӧсь?— йӧз дінысь 
ылыстчӧм мысти юаліс Степанов Юшковлысь сылы 
.бумага лист мыччигмоз.

Юшков босьтіс бумагасӧ, заводитіс лыддьыны. И пыр 
жӧ чужӧмыс кельдӧдіс. Сэсся ӧкуратнӧя кусняліс бумага 
листсӧ нёльпельӧ, лэптіс синъяссӧ Степанов вылӧ.

— Ті... эскад талы?
Степанов нинӧм эз вочавидз, а сетіс бумагасӧ Иван 

Леонтьевичлы.
— Мый тайӧ — вӧт али вемӧс?— муртса кывмӧн арт­

мис сылӧн, кор сійӧ лыддис Петровичӧн лӧсьӧдӧм ги­
ж ӧдсӧ.— Некор эг чайтлы, мый позяс та[дзи няйтӧн резны 
мортӧс! А уджалӧ ме бокын... и оз омӧля уджав, ме 
ногӧн...

— Ті зэв на матысь аддзанныд, дона Иван Леонтье­
вич,— шуис збыльысь Иван Григорьевич.— Ті дасьӧсь 

л<опрасьны Петрович водзын сӧмын сы вӧсна, мый сылӧн,
кыдзи тіянлы кажитчӧ, пуктӧма бур учёт. Тайӧс ещӧ 
колӧ на видзӧдлыны. Но оз-ӧ ков, абу-ӧ кад тіянлы 
видзӧдлыны счетоводныд поведение вылӧ бурджыка? 
Гашкӧ, ті сылысь аддзанныд мыйкӧ... интереснӧйӧс. Ті, 
тыдалӧ, вунӧдінныд сылысь важъяссӧ. Оз кӧ менӧ па­
метьӧй ылӧдлы, Петровичныд тіян буретш сійӧ мортыслӧн 
зять, коді вӧлі гартчӧма Юшков Егорӧс виысьяс шайкаӧ. 
Дерт, тайӧ важ делӧ нин, но мукӧд дырйи оз мешайт 
казьтыштны и важсӧ.

Батьсӧ гарыштӧмыс Юшковлы вайис сьӧкыд казь­
тылӧм, коді нин вӧлі вевттьысьӧма кузь кадӧн артмӧ­
дӧм коркаӧн. Ӧні жӧ быттьӧ парйыштісны тайӧ коркасӧ, 
и сійӧ ясыда кутіс кывны свежӧй дойлысь чӧсӧдӧм...

Иван Григорьевич Степанов вӧлі сійӧ поколение 
йӧзысь, кодъяс сувтісны кок йылӧ буретш сійӧ воясӧ, кор 
мусӧ тракнитісны Октябрьскӧй лунъяс да кисьтісны 
Россияысь сісьмӧм важ стройсӧ, кор гражданскӧй вой­
налӧн смерчьясыс ветлісны том Сӧветскӧй республика 
пасьта. Юшков кӧ тӧдліс тайӧ событиеяс йывсьыс сӧмын 
книгаясысь, учебникъясысь, олӧма йӧзлӧн висьтъясысь, 
то Степанов сійӧ кадся событиеяссӧ аддзыліс ачыс, вӧлі 
•сэні участникӧн.

Сылы вӧлі дас куим ар, кор налӧн сідзи нин сьӧкыд 
олӧмӧ пырис выль виччысьтӧм шог — война.

Тайӧ вӧлі 1914 воын. Сиктысь сиктӧ паськаліс йӧзӧс 
шемӧсмӧдан кыв — война. Этша ӧмӧй на найӧ пыклісны 
сьӧкыдлунъяссӧ? Эз ӧмӧй на тырмымӧн вӧчны налӧн 
гаддялӧм да потласьӧм киясныс сьӧкыд уджсӧ? Кодлы 
колӧны вӧлі синва да вир пычкысь тайӧ воясыс?

Батьсӧ война вылӧ колльӧдӧм бӧрын дас куим арӧса 
.детинка пельпомъяс вылӧ водісны семьялӧн став сьӧкыд­
лунъясыс. Водз лоис тӧдмасьны казаклӧн курыд долякӧд. 
Тайӧ кадсяньыс нин сы пытшкын чужис лӧглун сиктса 
озыр мужикъяс вылӧ, кодъяс ордын лои сылы шедӧдны 
кусӧк нянь.

Ичӧтсянь ёнпырысь быдмысь детинка вӧлі нин кре­
пыдіник том зонмӧн, кор февральскӧй пургаяскӧд воис 
юӧр, кодлы первойсӧ весиг эз эскыссьы — чӧвтӧмаӧсь 
царӧс.

Полігтырйи шӧпкӧдчисны бабаяс. Окайтісны да акай­
тісны пӧчӧяс, пернапасасьлісны унаысь сьӧдӧдӧм ӧб­
разъяс водзын ён грӧзлунысь полігтыр.

Но сюри морт, коді вермис гӧгӧрвоӧдны том зонлы 
мунысь событиеяслы^ значениесӧ. Но тайӧ нин лои 
бӧрынджык, кор татчӧдз, ылі коми сиктъясӧдз, воис 
Октябрьскӧй гымлӧн йӧлӧгаыс, а сэсся и гыыс.

Арся чизыр тӧв дӧлӧдіс гӧрд полотнищеяс, сынӧдын 
юраліс выль сьыланкыв, кодлысь кывъяссӧ Ваня эз на 
тырвыйӧ бура гӧгӧрво, но сьӧлӧмнас кыліс сэсь правдасӧ:

«Смело, товарищи, в ногу,
Духом окрепнем в борьбе.
В царство свободы дорогу 
Грудыо проложим себе».

Ваня кыліс сэки выль кывъяс: «революция», «болыпе-

вик», «сӧвет». Тайӧ кывъяссӧ аскӧдыс вайӧдісны салдат- 
окоп’никъяс. На воӧм бӧрын пыр жӧ дзугсис сиктын лӧнь­
луныс. Заводитіс кыпӧдны юрсӧ беднота, зумыштчисны 
озыр мужикъяс, гырдмӧм синъясӧн видзӧдісны салдат- 
фронтовикъяс вылӧ.

Ӧти татшӧм салдат, Ванялӧн суседыс, коді вӧлі ком­
бедын юралысьӧн, первойысь тӧлкӧн да гӧгӧрвоана вись­
таліс том зонлы, кодъяс сэтшӧм большевикъясыс, мый 
вӧсна найӧ тышкасьӧны.

Висьтавліс сійӧ Ленин йылысь, Россияын мунысь со­
бытиеяс йылысь. Унатор выльног кутіс гӧгӧрвоны Ваня та 
бӧрын, кутіс смелджыка видзӧдны олӧм вылас, сиктын 
мунысь вежсьӧмъяс вылӧ.

И том морт сувтіс сиктса большевикъяс дор, овліс ӧти 
олӧмӧн накӧд: ветлывліс налӧн собраниеяс вылӧ, комбед­
лӧн заседаниеяс вылӧ.

Ваня лои активнӧй отсасысьӧн большевикъяслы, ком- 
бедчикъяслы. Вӧчлывліс не сӧмын посньыдик тшӧктӧм­
торъяс, но и не ӧтчыдысь участвуйтіс продразверстка 
перйигӧн. Первойысьяссӧ сійӧ полыштіс и яндысис йӧз 
амбаръясті либӧ гуся дзебасъясті ветлыны, торъя нин 
сэк, кор казявліс кӧзяинлысь лӧглунӧн тырӧм видзӧдласъ­
яссӧ. Но усьӧ дум вылас уна во чӧж батрачитӧмыс и пыр 
жӧ вошӧ тайӧ полӧмыс.

Ӧні нин сійӧ эз вӧв забитӧй батрак, кодӧс позис пов­
зьӧдӧмӧн бергӧдны бӧрйӧм туй кузя мунӧмысь.

Гӧгӧрбок грымакылісны фронтъяс: том Сӧветскӧй рес­
публика тышкасис аслас уна лыда врагъяскӧд. Воисны и 
войвылӧ вир кисьтан лунъяс, кор Черчилльлӧн кавун­
лысь меда понъяс заводитлісны песны ассьыныс лёк горш­
нысӧ Двина вылын да Эжва вылын.

1919 воын арся асъя войӧ Ваня ёртъясыскӧд ӧтлаасис 
Айкиносянь бӧрыньтчысь ичӧтик партизанскӧй отряд 
бердӧ. Сьӧкыд чувствоӧн, измӧм сьӧлӧмӧн сійӧ колис чой- 
воксӧ шогысла пессьысь мамыскӧд...

Помнитӧ первой боевӧй крещение. Партизанскӧй отряд 
водзсасис унапӧв вевтыртысь прӧтивниккӧд, кытчӧдз вӧлі 
позянлун. Садьтӧм кодӧдз юӧм, английскӧй обмундиро- 
ваниеӧн пасьтасьӧм белобандитъяс эз ӧтчыдысь уськӧд­
чывлыны китыр йӧза отряд вылӧ, но сідзи эз и вермыны 
писькӧдчыны водзӧ.

Тайӧ вӧлі первой бой том партизанлӧн, кодысь сійӧ

отрядса командирсянь получитіс благодарность. Та бӧрын 
сійӧ участвуйтліс уна бойясын. Вӧлі и Лена сиктбердса 
бойын, кор партизанъяс, отсӧг вылӧ воӧм регулярнӧй 
Краснӧй Армия частьяскӧд ӧтвылысь, жугӧдісны бело- 
бандитъясӧс.

Аддзыліс сійӧ и жандармскӧй офицер капитан Орлов­
лысь шойсӧ, коді падаль моз туплясис кын му вылын.

Пышйысь банда бӧрся вотчигӧн ас деревняті отрядкӧд 
прӧйдитігӧн кежаліс гортас. Нӧйтӧм дзормӧм мамсӧ, код 
вылын тешитчисны бандитъяс, аддзӧм бӧрын эз тырмы 
выныс кутны синвасӧ.

Врагъяс дінӧ лӧглун тыртіс сылысь сьӧлӧмсӧ.
Армияысь сійӧ воис гортас коммунистӧн, а во мысти 

партийнӧй ячейка ыстіс велӧдчыны. Коллективизация за ­
водитчан кадӧ партия ыстӧ сійӧс уполномоченнӧйӧн 
Карӧбйыв сиктӧ. Бара заводитчӧ тыш сиктса кулакъяс* 
код. Кыдзи и война лунъясӧ, Степанов водзын вӧлі враг, 
но мӧдпӧлӧсджык. Водзджык кӧ сыкӧд позис сёрнитны 
оружиеӧн, то ӧні тайӧс эз позь вӧчны. Колӧ вӧлі ыджыд 
выдержка да кужӧмлун, медым нуӧдны партиялысь 
линиясӧ.

Кулакъяс водзсасисны кыдз вермисны да кыдз кужис­
ны колхозъяс котыртӧмлы паныд. Кулак гӧгӧрвоис — кол­
хоз вайӧ налы смерть.И найӧ пондісны тышкасьны. То 
сэні, то тані пемыд войясӧ ыпнитлісны ӧтувъя тэчасъяс, 
амбаръяс. А йӧз пӧвстын первой жертваӧн тайӧ тышас 
Карӧбйылын лои Егор Юшков, сылӧн первойя отсасьысь­
ыс тайӧ сиктас.

Гордостьӧн ӧні Степанов видзӧдіс орччӧн восьлалысь 
Юшков вылӧ, коді быттьӧ олицетворяйтіс наӧн заводитлӧм 
дедӧлысь правлунсӧ. Степанов радуйтчис, мый найӧ ку­
жисны быдтыны да воспитайтны сэтшӧм йӧзӧс, кодъяслӧн 
сӧстӧмлун вӧсна оз ковмы гӧрдӧдны важ  поколениелы.

— Ми крепыдӧсь и сэтшӧм чистӧйӧсь, Михаил Егоро­
вич, мый некутшӧм няйт оз ӧшйы миян вылӧ,— тайӧс 
ставсӧ казьтыштӧм бӧрын шуис сэсся Степанов Юшковлы.

Кӧть найӧ и кыв эз шуны сэсся, но гӧгӧрвоисны — 
куимнанныс мӧвпалісны ӧтитор йылысь.

— Куритчам али мый? — первойӧн пуксис мыльктор 
вылӧ Степанов да аскӧдыс орччӧн индіс места Юшковлы 
да Иван Леонтьевичлы.

Шонді мӧдіс, нин нёрны рытъявыв, но сынӧдыс вӧлі 
жар на. Пакйис косьмыны заводитӧм турунлӧн ныртӧ

гильӧдысь дук. Окота вӧлі дугдывтӧг лолавны татшӧм 
чӧскыд кӧра сынӧдсӧ. Мӧдлапӧвса вӧр сайсянь кыптыліс­
ны кокньыдик, посньыдик кымӧръяс да ньӧжйӧник кыс­
сисны небеса шӧрлань, и кор найӧ кывтлісны кисея кодь 
дорнаныс шонді весьтті, сэки муті котӧртліс вуджӧр.

Вӧрзьӧдчывтӧг сулалісны видзбокса бадь кустъяс, а 
на сайын тыдаліс мича пожӧма яг.

Степанов индіс бадь кустъяс вылӧ:
— Мыйда видз на улын! А ті он гӧгӧрвоӧ найӧс 

керавны.
— Став вылас киным оз тырмы,— шыасис Юшков.
— Век жӧ позьӧ аддзыны выход.
— Кутшӧмӧс?
— Босьтам кӧть татшӧмтор. Звеньевӧй система лик- 

видируйтӧм да бригадаяс ёнмӧдӧм сетісны нин ассьыныс 
результат,— Степанов читкыртыштліс синсӧ, видзӧдліс 
кымӧръяс вылӧ.— А ӧтлаӧдны кӧ колхозъясӧс ӧтилаӧ, 
колхоз лоӧ ёнджыка мощнӧйӧн, и сэк эськӧ позис лӧсьӧд­
ны тайӧ бадьяссӧ кералан машинаяс.

— Да, тайӧтӧ эськӧ вӧлі бур,— сӧгласитчис Иван 
Леонтьевич.

— Та йылысь колӧ мӧвпыштны. Ӧні уналаын нин 
ӧтувтчалӧны. Оз ков овны сӧмын талунъя лунӧн, колӧ 
думайтны и водзӧ йылысь. Ті чайтанныд — тіян кӧ кол­
хозныд передӧвӧй, и ставыс? Тайӧ этша. Укрупнитӧм- 
колхозлӧн паськыдджыкӧсь перспективаясыс, та йылысь 
газетаад правильнӧя вопроссӧ сувтӧдӧны.

Степанов нетшыштіс неылын быдмысь катшасин, ду­
кыштіс сійӧс, сэсся ӧтиӧн-ӧтиӧн кутіс сэсь нетшкыны 
лепестокъяссӧ.
. — Босьтны кӧть орчча «Труд» колхозӧс. Сійӧ тіянысь
ёна ичӧт. Вот и артмӧ, мый оз вермы бурджыка овмӧд­
чыны. А ӧтлаӧдны кӧ сійӧс...

Иван Леонтьевич дӧзмӧмӧн ӧвтыштіс кинас:
— Видз енмӧй татшӧм сватовствосьыд! «Труд» кол­

хозкӧд нинӧм и думайтны ӧтлаасьны — колхозникъяс 
ӧткажитчасны.

— А Юшков кыдзи думайтӧ? — нюммуніс Степанов.
Юшков, тыдалӧ, эз виччысь тайӧ вопроссӧ тадзи кон­

кретнӧя сувтӧдӧмсӧ.
— Тайӧ, дерт, Иван Леонтьевичлӧн аслас мнение. 

Меным кажитчӧ — колӧ думыштлыны.
— И тэ тадзи мӧвпалан? — кыпӧдіс синъяссӧ парторг

вылӧ председатель.— Эг чайт. Нӧшта ачыд кӧзяйственнӧй 
морт кодь.

— Ме кӧзяйскӧя и рассуждайта.
— Но ме ог вермы сӧгласитчыны. Миянлы «Труд»— 

абу пара. «Звездаӧс» кӧ, нӧшта на...— шуис Иван 
Леонтьевич.

— Смешнӧя думайтан, Иван Леонтьевич. Ноко, вай 
бурджыка артыштлам гӧгӧрбок.— Степанов пуктіс сылы 
кисӧ пельпом вылас, кокньыдика тапнитыштіс.

— Давай!...— вочавидзис Иван Леонтьевич да чӧвтліс 
синъяссӧ Юшков вылӧ.

X V

Рытнас нин Степанов воис мӧд бригадаӧ. Станын 
буретш ужнайтісны.

— Нянь-сов тіянлы, ёртъяс!— гажаа чолӧмаліс Сте­
панов ужнайтысь колхозникъясӧс.

Пукалысьяс вешйышталісны: сетісны секретарлы места 
пызан сайӧ. Пӧварика чышкыштіс пызан вылысь нянь 
крӧшкияс, еджыд тарелка вылын вайис руалысь свежӧй 
юква, вӧсньыдик шӧрӧмъясӧн вундаліс нянь да тэчис 
торъя тарелка вылӧ.

Степанов мыссис, чышкис чужӧмсӧ, но эз пуксьы 
лӧсьӧдӧм местаӧ, а матыстчис Яков ая-пиа дорӧ.

— Яков Михайлович, видлам инӧсь свежӧй юквасӧ?
— Пӧжалуйста, Степанов ёрт! — вочавидзис Яков 

дядь.— Видлы миянлысь колхознӧй юквасӧ.
А ачыс видзӧдліс йӧз вылӧ. «Аддзанныд, кодӧс ува­

жайтӧ Степановыд?»—висьталіс сылӧн тайӧ видзӧдлӧмыс.
— Колхозса знатнӧй йӧзкӧд пукавны ӧти пызан 

сайын—быдӧнлы почёт,— шуис Степанов да заво­
дитіс зіля панясьны. Тӧдчис, сылӧн лунтырнад кынӧмыс 
сюмалӧма жӧ. Сійӧ ошкис то юквасӧ, то сійӧс пуысьсӧ. 
Ужин прӧйдитіс гажаа. Некод быттьӧ эз и чувствуйт 
Степановлысь ӧти пызан сайын пукалӧмсӧ, вернӧджык, 
сійӧ напряжённӧй чувствосӧ, коді век овлӧ начальство 
дырйи.

Степановлӧн кыпыдлун серти быдӧнлы вӧлі гӧгӧрвоа­
на — сійӧ дӧвӧлен колхозникъяс уджӧн. Тайӧторйыс 
ещӧ нин содтіс йӧзлысь гажлунсӧ.

Пызан идралӧм бӧрын Иван Леонтьевич висьталіс 
лунся уджлысь итог. Пасйис бурджыка уджалысьясӧс,

висьталіс тшӧтш и Петровичӧн чӧвтӧм зорӧдъяс йылысь. 
Чуксаліс тышкасьны не сӧмын количество, но и турунлӧн 
качество вӧсна. Сэсся вуджис электростанция йылысь 
вопросӧ. Объявитіс электростанция стрӧитны мунысь йӧз­
лысь список.

Сы бӧрын сёрнитіс Яков Михайлович, кодӧс индісны 
стрӧительнӧй бригадаӧ бригадирӧн.

Яков Михайлович помалӧм бӧрын пызан дорӧ матыст­
чис Коля Игнатов.

— Ми, комсомолецъяс да томйӧз, пуктам став вын 
эштӧдны стрӧительство регыдъя кадӧн. Та могысь сетам 
строительяс радӧ медбур ёртъяснымӧс.

Коля падмыштліскодь. Тайӧ кывъясыс вӧліны сӧмын 
заводитчӧмӧн главнӧй сёрниас, коді лоӧ водзын. Но 
Колялы эз сюрны кывъясыс. Сійӧ видзӧдліс Степанов: 
вылӧ, коді, тыдалӧ, виччысис Коля сёрниысь мыйкӧ 
выльӧс.

Коля сідзжӧ аддзис, кыдзи ёртъясыс терпитны вер­
мытӧг шӧпкӧдчӧны ас костаныс, мигайтӧны сылы, а 
Зина весиг, кисӧ рупор моз вом дорас пуктӧмӧн, зілис 
мыйкӧ висьтавны.

— Ми, томйӧз, неважӧн сӧветуйтчим ассьыным сикт­
нымӧс благоустроитӧм йылысь...

Коля видзӧдліс ёртъяс вылас, быттьӧ корис налысь 
отсӧг. И пыр жӧ сюйсисны сёрниӧ том гӧлӧсъяс.

— Ремонтируйтны клуб...
— Мыйла ремонтируйтны?.. Стрӧитны выльӧс!
— Дай абу клуб, а культура керка!
— Лӧсьӧдны стадион.
— Радио...
— Кымынысь ми сёрнитлім та йылысь правлениеыд, 

сельсӧветкӧд, но найӧ сӧмын ыстысьӧны средствояс да 
йӧз абутӧм вылӧ,— водзӧ нуӧдіс Коля Игнатов. Сылы 
ӧні эз нин ков ёртъясыслӧн отсасьӧмыс, ӧд налӧн репли- 
каясыс вермисны воштыны сійӧс сёрни нуӧдан визьсьыс. 
Коля сетіс гӧгӧрвоны та йылысь, и ёртъясыс чӧвусины. 
Сӧмын ӧзъялысь синъяс сертиныс позис гӧгӧрвоны’ 
налысь окоталунсӧ сёрнитны тшӧтш.

Коля висьталіс став сійӧторъяс йывсьыс, мый йылысь 
сёрнитлісны ас костаныс томйӧз. Весиг эз вунӧд казь­
тыштны бархатнӧй занавес йылысь... Коля быттьӧ эз 
аддзы йӧзсӧ, сэтшӧма ылаліс аслас висьтӧн. Сійӧ ӧні 
ветліс паркса аллеяясті, кодъяс радуйтӧны синъястӧ,.

выступайтіс радиоузёлын, ворсіс футбольнӧй командаын 
стадион вылын, видзӧдіс концерт... Коля восьтіс заманчи- 
вӧйторъяс. И кывзысьяслы окота вӧлі збыльвылӧ видзӧд­
лыны Коляӧн висьталӧмторъяс вылӧ. Кор Коля помаліс 
сёрнисӧ, пуксис чӧв-лӧнь.

Степанов копыртчис Иван Леонтьевичлань.
— Видзӧдлы йӧз вылас!— шуис сійӧ надзӧникӧн.— 

Найӧ оз думайтны сӧмын талунъя лун йылысь. Кывлін 
томйӧзыслысь мӧвпъяссӧ? Найӧ оз кутны виччысьны 
тэнсьыд нюжмасьӧм™. Но, висьтав ассьыд кӧзяйскӧй 
кыв!

Иван Леонтьевич гӧгӧрвоис, мый сысянь виччысьӧны 
йӧзыс. Но, сы чайтӧм серти, олӧмӧ пӧртны налысь кӧс­
йӧмсӧ вӧлі ӧні оз на позь. Веськыда шуны та йылысь, 
ӧткажитны томйӧзлы— кыдзкӧ эз вӧв лӧсьыд. Сы вӧсна 
сійӧ заводитіс ылысянь.

— Ме абу прӧтив. Но асьныд бурджыка мӧвпыштлӧй: 
нянь идравны ковмас? Скӧтнӧй дворъяс ремонтируйтны 
ковмас? Электростанция стрӧитны колӧ? А лесозаго­
товка, дорожнӧй стрӧительство? Став вылас татчӧ колӧны 
йӧз, материал, средство. Ме ті моз жӧ радейта удж 
бӧрын культурнӧя шойччыны, ворсыштны шахматӧн, 
кывзыны лекция, видзӧдны концерт... Менам та вӧсна 
тіянысь на ёнджыка висьӧ сьӧлӧмӧй... Но мый йылысь 
тані висьталіс Коля? Ми ог вермӧ распыляйтны рабочӧй 
вын унапӧлӧс уджъяс вылӧ. Эштӧдам электростанция, 
сэки позяс сёрнитны и культура керка да стадион стрӧи­
тӧм йылысь. А нянь идралан кадӧ ми ог вермӧ сетны 
благоустройство вылӧ йӧзӧс.

Иван Леонтьевич аддзис, кыдзи жугыльмисны томйӧз. 
Ещӧ бы! Ӧд Иван Леонтьевич ӧтчыд ӧвтыштӧмӧн кись­
тіс налӧн пӧсь воображениенас артмӧдӧм заманчивӧй 
зданиесӧ! Сідзкӧ, налӧн став мечтаясыс вӧлӧмаӧсь весь! 
А мыйта найӧ тӧлкуйтісны!

Томйӧз весиг эз видзӧдлыны ӧта-мӧдыслы синмас, 
пукалісны юръяссӧ ӧшӧдӧмӧн, а кодсюрӧ нин стрӧитісны 
выль планъяс. Со Зина нюжӧдчӧ Коля Игнатов дінӧ, 
мыйкӧ шӧпкӧдӧ сылы. Колялӧн котӧртӧ муртса тӧдчы­
мӧнъя нюм. Сы вылӧ видзӧдлігӧн нюмъялӧны и мукӧд, 
кыпӧдалӧны юръяссӧ.

Но томйӧзлӧн атакаыс, кодӧс виччысис Иван Леонтье­
вич, эз ло. Заводитіс сёрнитны Степанов.

— Зэв приятнӧ кывны, мый миян йӧз олӧны не сӧмын

талунъя, но и аскиа лунӧн. Зэв бур, мый ті мечтайтан- 
ныд и стрӧитанныд планъяс водзӧ вылӧ. Быд мечта миян 
сӧветскӧй государствоын позьӧ пӧртны олӧмӧ. Сӧмын оз 
ков лоны куш мечтательӧн. Мечтайтны позьӧ воясӧн, 
куйлыны бок вылад да чӧсмасьны воображениеӧн артмӧ­
дӧм плодъясӧн. Тайӧ вайӧ вред, а оз пӧльза. Миян сӧвет­
скӧй морт мечтасӧ активнӧя пӧртӧ олӧмӧ, а оз виччысь, 
мед кодкӧ вӧчас сы пыдди. Сідзкӧ и тіянлы оз ков усьны 
сьӧлӧмнад. Кутшӧм нӧ вермас лоны сёрни благоустрой­
ство да сиктын культура кыпӧдӧм кузя вопрос топӧдӧм 
йылысь? Мӧдарӧ, тайӧ вопроссӧ ми лыддям зэв важнӧйӧн. 
Поддержитам томйӧзлысь инициативасӧ... Рабочӧй вын? 
А казьтыштлӧй, кыдзи восстанавливайтісны Сталинград. 
Сталинградцы эз лыддьысьны кадӧн, шойччӧгӧн, быд 
сталинградец уджаліс кар восстанавливайтӧм вылын 
определённӧй кад уджалан лунысь вывті. А ми ӧмӧй ог 
вермӧ тадзи? Вермам. Заводитӧй, томйӧз, а тіянысь оз 
кольччыны и мукӧд. Став сикт отсалас, Иван Леонтьевич 
тшӧтш. Сулалӧ сӧмын чукӧртны вынъяс •— и тіян лоӧ 
парк, стадион, лоӧ ставыс, мый йылысь тані висьталіс 
Игнатов.

Степанов сулаліс кияснас пызанӧ мыджсьӧмӧн, чуть- 
чуть водзлань сетчыштӧмӧн. Синъясыс сылӧн вӧліны 
томйӧз вылынӧсь. Кажитчис, сійӧ видзӧдӧ водзӧ да аддзӧ 
колхозлысь водзӧ лоан благоустроитӧм овмӧссӧ, сиктсӧ...

Йӧз сюся кывзісны Степановлысь. И кажитчис, быттьӧ 
кыдзкӧ на пытшкӧ пыртіс эскӧм, асланыс вынӧ ыджыд 
эскӧм.

X V I

Коля Игнатов садьмис друг. Пыр жӧ чеччыштіс воль­
пась вывсьыс, заправитіс койкасӧ. Гортын некод эз вӧв. 
«Тыдалӧ, мам эз на волы фермаысь»,— мӧвпыштіс сійӧ. 
Колялӧн мамыс уджаліс дояркаӧн и асывнас водз вудж­
ліс мӧдлапӧлӧ, кӧні олісны колхозлӧн мӧсъясыс.

Синъяссӧ читкыралігтыр кильчӧ вывсянь видзӧдліс 
вылӧкодь нин кыпӧдчӧм шонді вылӧ, думыштіс: «Дыр 
узьсьӧма, сёрмыны верма».

Кильчӧ вылысь лэччӧм бӧрын сійӧ вӧчис некымын 
вӧльнӧй движение, чеччыштіс потшӧс вомӧн, матыстчис 
турник дорӧ. Стадион лӧсьӧдӧм йылысь сёрни бӧрын 
Коля заводитіс гӧтӧвитны асьсӧ футболӧн ворсӧм вылӧ.

Футболист—гӧгӧрбок физически бура развитӧй спорт­
смен. Та вӧсна коліс бура развитны вын, тэрыблун, точ- 
ность. Коля ӧні заводитіс развивайтны аслыс тайӧ каче­
ствояссӧ. Лунся распорядокӧ, коді ӧшаліс сылӧн койка 
весьтас, вӧлі сюйӧма асъя и рытъя физзарядка. Тайӧ эз 
вӧв сӧмын Колялӧн. Сикт кузя мунігӧн позис уна ӧшинь 
улысь аддзыны асвӧчӧм турникъяс.

Кӧть ещӧ эз на вӧвны ни стадион, ни спортивнӧй обо­
рудование, но томйӧз гӧтӧвитчисны нин орчча колхозъ­
я с а д  дружескӧй встречаяс кежлӧ.

Коляӧс бӧрйисны капитанӧн. Кӧть сійӧ гӧгӧрволіс да 
тӧдліс ворсӧмыслысь правилӧяссӧ ёртъяс мындаыс жӧ, 
но капиталӧ бӧрйисны ӧтвылысь: некод эз вермы томйӧз 
пиын Коля моз уджавны гимнастическӧй снарядъяс 
вылын, а сідзжӧ некод эз сомневайтчы сылӧн развитӧй 
физическӧй качествоясын. Весиг Проня, Колялӧн векся 
соперникыс, кывшутӧг сӧгласитчис такӧд.

Первойсӧ шогӧ усьлісны тренер абутӧм вӧсна. Кысь 
сійӧс босьтан? Гижисны районӧ, корисны учебнӧй посо­
биеяс, а сідз жӧ спортивнӧй инвентарь. Виччысисны 
лунысь-лун. И Беляевалы унаысь лолі успокаивайтны 
томйӧзӧс:

— Эн тӧждысьӧй, воас. Ме ачым сёрниті. Не сразу 
ӧд кватитан ставсӧ. Налӧн ӧд не сӧмын ми.

— А мый — и мукӧдлаын эмӧсь коллективъяс?— 
юасисны ӧткымынъяс.

—Ті нӧ думайтанныд, мый ми сӧмын? Регыд Сыктыв­
карын заводитчас сиктса томйӧзлӧн спартакиада. Сэк 
кежлӧ лӧсьӧдчӧны быдӧн.

— А миянлы позяс участвуйтны спартакиада вылас?
— Обязательнӧ. Медбур спортсменъяс кутасны защи­

щайтны миян коллективлысь честь.
Та бӧрын томйӧзӧс босьтіс спортивнӧй «висьӧм». 

Юшков добитчис спортивнӧй инвентарь лӧсьӧдӧм вылӧ 
правлениеӧн средствояс лэдзӧм. А первой уступка бӧрын 
лои и мӧд: Иван Леонтьевич сӧгласитчис сетны материал 
стадион оборудуйтӧм вылӧ.

— Сӧмын условие,— сёрнитіс Юшков будущӧй спорт­
сменъяскӧд,— мед тайӧ эз мешайт уджлы. Спортсмен 
должен петкӧдлыны и уджын образец. Спорт да удж 
долженӧсь дополняйтны ӧта-мӧдсӧ. Сідзкӧ, первой пра­
вилӧӧн лоӧ — лёк уджалысьлы абу места миян коллек­
тивын. Мӧд правилӧ — тренировка...



Юшков ачыс эз вермы кольччыны бокӧ и кыдзкӧ, 
некодӧн казявтӧг, ачыс пӧри тренерӧ, и став трениров­
каыс муніс сы веськӧдлӧм улын...

...Турник вылын некымын упражнение вӧчӧм бӧрын 
Коля мӧдіс вадорӧ купайтчыны. Налӧн керкаыс сулаліс 
сикт помас. А Пон шорсайса кыр дзиб йылын тыдалісны 
нин орчча колхозлӧн керкаяс. Ноя шор вӧлі кык колхоз 
костын межаӧн. Сійӧ визувтіс ыджыд сёнті. Коляяс керка 
дорті сёныс вӧлі ляпкыдик, но кымын водзӧ вадорлань, 
сымын джудждаммис да паськаліс, ӧтар-мӧдар пӧкатас 
быдмис пипу рас. Вадорӧ воигӧн раскыс петіс сёнсьыс, 
паськӧдчис ӧтарӧ-мӧдарӧ вадор тшӧтшкӧс пӧлӧн. Сэні 
пипуяс пӧвстын быдмисны и кыдзьяс. Кытӧнсюрӧ тыда­
лісны и гырысь козъяс да ниа пуяс.

Вадорӧ лэччысь трӧпа муніс тайӧ рас пырыс, пуяс 
костын морӧсӧдз быдмӧм турун пӧвстті. Тані вӧлі ыркыд. 
Ӧвтіс уль дукӧн, кытчӧ вӧлі сорлассьӧма дзоридзьяслӧн 
аромат, ныртӧ чашкӧдіс сэтӧр дук.

Кыліс пипу коръяслӧн полігтыр шарӧдчӧм. Кӧнкӧ 
неылын чирикайтіс лэбач, но чӧв уси Коля матыстчигӧн, 
а сэсся кылӧ жбыркнитіс-лэбис бокӧджык. Коля эз 
аддзыв, но кыліс, кодарӧ сійӧ лэбзис. И вот бара нин: 
«Чирк, чирк...»

Кузь турун, код вылысь абу на удитӧма косьмыны 
лысваыс, мукӧдлатіыс дзикӧдз тупкӧма трӧпасӧ да сэті 
писькӧдчигӧн кокъясыс кӧтасисны. Здук кежлӧ пуяс 
костті тыдовтчыліс Эжвалӧн посньыдик гыӧн серӧдӧм 
веркӧсыс, а сэсся друг раскыс помасис, и Коля воис 
берег вылӧ, аслас радейтана местаӧ. Кыдз пу улӧ лӧсьӧ­
дӧм скамья вывсянь воссис синъяслы Эжва, мӧдлапӧвса 
видзьяс вылӧ мича вид.

Мӧдлапӧвса ӧткодь веж рӧм пиысь торъялісны ке- 
льыдвижов пятнояс — зорӧдъяс. Тӧрыт на ещӧ сэні уджа­
лісны йӧз, талун шычнирач. Сӧмын скӧт стадояс ветлӧны 
сэті. Турун пуктӧм вӧлі эштӧдӧма лунӧн водзджык урчи­
тӧм срокысь. Та вӧсна талун и электростанция стрӧ­
итны мунысь йӧзлы вӧлі сетӧма шойччан лун. Но том 
стрӧительяс тайӧ лунсӧ шуисны используйтны стадион 
оборудуйтӧм вылӧ.

Стадион улӧ места вӧлі корсьӧма нин. Школадінса 
площадь вӧлі буретш стадион кодь. Колӧ сӧмын обору­
дуйтны и — стадион гӧтов. Но вот — парк, коді мучитіс 
став томйӧзӧс. Лӧсялана дась места сылы эз вӧв. Д а и

кӧть местаыс сюрӧ, сэтчӧ колӧ садитны пуяс. А кор на 
найӧ быдмасны? Та вылын жугліс юрсӧ не сӧмын Коля. 
Унаӧн унмовсьлісны тайӧ мӧвпнас, чеччылісны тайӧ 
мӧвпнас жӧ. Кӧсйылісны нин ӧткажитчыны таысь, но 
мича аллеяяса, цветникъяса, качельяса, танцовальнӧй 
площадкаа парк эз сет томйӧзлы некутшӧм спокой.

Пӧльыштіс тӧв, и рас кузя гыӧн паськаліс коръяслӧн 
шарӧдчӧм. «Ок, эськӧ, татшӧм пуяс кӧ вермим местаысь 
местаӧ вештавны,— мӧвпыштіс Коля,— сэки эськӧ ми 
сэтшӧм парк садитім — любӧ видзӧдлынытӧ!»

Сійӧ кыпӧдчис местасьыс, быттьӧ шензьыштӧмӧн ви­
дзӧдліс шумитысь рас вылӧ, сэсся нетшыштчис да кутіс 
котӧртны сиктлань, весиг вунӧдіс купайтчӧм йывсьыс.

Беляева квартира дінын сулалісны нин некымын ком­
сомолец зыръясӧн. Недыр мысти петіс керкасьыс и ачыс 
комсорг.

— Капитан!— кӧритыштіс сійӧ пошиктысь Коляӧс.— 
йӧзыс воисны, а тэ — медбӧрын.

— Этшаӧнӧсь на... Колӧ чукӧртны.
— Коді радейтӧ спорт — локтас, корӧм оз ков. Работ­

ник! Мыйӧн нӧ кӧсъян уджавны? Ой, капитан и... ору- 
жиетӧм!

Ёртъяс серам улӧ Коля шензьӧмӧн видзӧдліс кияс 
вылас, быттьӧ дивуйтчис, мыйла найӧ тыртӧмӧсь.

— Энлӧ серавлӧй, энлӧ. Ме вунӧдчи. Дзикӧдз лэбис 
юрысь... Меным сюрис парк.

— Парк?— артмис ставныслӧн ӧттшӧтш.
— Да, парк, и — гӧтӧвӧй. _ Оз ковмы сэні ёма мыр­

сьыны пуяс садиталӧм вӧсна, виччысьны налысь быдмӧм. 
Сӧмын писькӧдны аллеяяс, чиститны сэсь лӧпсӧ и — парк 
гӧтов.

— Кӧні татшӧм кладыс? Кытысь тэ аддзин?
— Пол шорбердса расысь.
— Со кӧні! А ми думыштлыны эг вермылӧй?
Найӧ чукӧрӧн воисны вичкодорса площадь вылӧ. Сэні 

нин Михаил юрнуӧдӧм улын уджалісны томйӧз. Ӧтияс 
кулисны бегӧвӧй дорожка вылысь эжа, мӧдъяс лӧсьӧдіс­
ны чеччалан места, коймӧдъяс кодйисны гуяс столбъ­
яс улӧ.

Михаил выль воысьяслы пыр жӧ индіс уджалан места, 
сеталіс заданиеяс.

Недыр мысти тыдовтчисны кык вӧла-доддя. Воддза 
доддяс джуджыда сӧвтӧм слегаяс вылын пукаліс Проня.

Кокъяс костас сылӧн вӧлі топӧдӧма известка тыра кык 
ведра. Бӧръя телегаас, кӧні тшӧтш жӧ вӧлі слега, пукаліс 
Степан. Налӧн кыкнанныслӧн чужӧмъяс вылас вӧлі сэ­
тшӧм выражение, видзӧдісны ёртъяс вылас сідзикӧн, быт­
тьӧ налы удайтчӧма вӧчны кутшӧмкӧ вӧвлытӧм подвиг.

— Сюри? — кытшалісны кык другӧс.
— Асьныд аддзанныд! Первойсӧ кӧть вӧлі матӧ эн 

сибӧдчы. Но, зон, Оляным миян кутшӧм лоӧма!— Проня 
щёлкнитіс кывнас да мудера мигнитіс ёртъясыслы.— 
А важӧн-ӧ миянкӧд ӧтлаын вӧлі.

Матыстчис Михаил.
—Ме сідзи и тӧді — тэ тыртӧг он во!
— А тӧкӧтьӧ бӧр люки-буки эз ковмы локны. А век 

жӧ ми ног лои — шедӧдім, — сӧвтӧм слегаяс вылӧ индіг­
моз ошйысис Проня.

— Да ті кык додь вайӧмыдӧсь! А ми сёрнитчылім сӧ­
мын ӧтиӧс.

— А сійӧ нин мӧд доддьыс миян зільӧмысь награда. 
Вообще, задание выполнитӧма кыксё процент вылӧ! А де­
лӧыс артмис тадзи. Воим ферма дорӧ, кӧні куйлӧ вӧрыс, 
да ме пыр жӧ заводиті сӧвтны. Видзӧда — Степан нюж­
масьӧ. Но сэки ме сы вылӧ и пузи. Тшӧкта сылы ас моз 
жӧ сӧвтчыны, а сійӧ оз: «Кыдз нӧ позьӧ? Нарядыс сӧ­
мын ӧти додь вылӧ». А ме: «Сӧвт! Сетасны али оз — абу 
тэнад делӧ». Видзӧда, менам Степук нырсӧ ӧшӧдіс, но 
сӧвтны заводитіс. Рӧкыд вылӧ кыськӧ воис сэтчӧ Евис 
Паш. А ме ассьым уджӧс вӧча да Степанлы мигайта, 
мед оз нюжмась. А сэсся эг вермы терпитны, лои шыась­
ны, мый нӧ, мися, Павел Ёвистратьевич, тэныд жаль али 
мый, миян жӧ наряд эм материал вылас. А сійӧ, вӧлӧмкӧ, 
тӧдӧ, мый нарядыд ӧти додь вылӧ... Но и лои заводитны 
правдайтчыны. «Тэ, мися, арифметика тӧдан?»— «Ас 
серти, шуӧ, тӧда». — «А джын дінӧ кӧ содтыны джын — 
уна-ӧ лоӧ?» Сійӧ быдсӧн гӧрдӧдіс скӧрмӧмысла. «Тэ, 
шуӧ, эн серав ме вылын, думайтан дасӧдз ог куж лыд­
дьыны?» А ме нарошнӧ: «Но, а век жӧ — уна-ӧ?»—«Ӧти 
быдса!»—«Ӧти быдса? Вернӧ! Менам джын да Степан­
лӧн джын — ӧти быдса додь, мый вылӧ и миян босьтӧма 
наряд. Гӧгӧрвоин?» А старикъяс, кодъяс сэні уджалӧны 
ремонт вылын, сералӧны. Сет, шуӧны, Павел Евистратье- 
вич, мед томйӧз гаж ӧдчанінӧ вӧчӧны. А материалыд 
миянлы и сытӧг на тырмас. Сэсянь ме веськыда известка 
чукӧр дорӧ. Но и зураси Оля вылӧ. «Тэ нӧ, шуӧ, мый

рӧзбойничайтан? Миян пӧ колӧ став помещениеяс белит­
ны». И давай меным лыддьӧдлыны... Менам весиг юрсиӧй 
кыш-кышмуні. «Оля, шуа ме, тэ спорт радейтан?» И за­
водиті гӧгӧрвоӧдны сылы, мый ме вои татчӧ спортивнӧй 
интерес вӧсна, мый известка ворсӧ зэв ыджыд роль спорт 
развивайтӧмын. Лыдди Олялы сэтшӧм лекция! И сод­
тӧд — мыччи Михаил Егоровичӧн гижӧм бумагасӧ. Мор­
тыд пырысьтӧм-пыр вежсис. «Мый нӧ, шуӧ, сразу эн вись­
тав, ме, шуӧ, эг тӧд». Босьтіс да ачыс сӧвтіс мӧд ведра 
да нӧшта корис, оз кӧ тырмы.

Томйӧз, Проня вылӧ сералігтыр, ректісны телегаысь 
слегаяс.

Гіажин кадӧ гимнастическӧй городокын сулалісны нин 
турник, брусья. Сэні жӧ ыджыд пиньяс моз сярвидзисны 
препятствие полосалӧн заборъяс. Волейбольнӧй площадка 
вылын коли сӧмын зэвтны сетка сувтӧдӧм столбъяс костӧ, 
а футбольнӧй площадкавывса воротаӧ пелька чужйӧмысь 
лэбзис нин кодлӧнкӧ кепкаыс.

— Первой гол!
— Счёт восьтӧма!
— Вратарь, места вылӧ!
Иван Леонтьевич ылысянь на казяліс став вӧчӧмторъ­

яссӧ. Площадка шӧрас вӧлі синмӧ шыбитчан еджыд 
визьяса футбольнӧй поле, неуна бокынджык — волейболь­
нӧй площадка. А площадка гӧгӧрыс вӧлі вӧчӧма бегӧвӧй 
дорожка.

Радлунсӧ дзебтӧг ылысянь на шыасис сійӧ Михаил 
дінӧ:

— Эг чайтлы, мый татшӧм ӧдйӧ артмас. Да... Татчӧ 
нӧшта ковмас забор, стадионӧ пыранін... скамьяяс,— шуа­
ліс сійӧ гораа кӧзяйскӧй синъясӧн гӧгӧрбок видзӧдаліг­
тыр.— Мыйта шумыс вӧлі! А сідзи зэв прӧстӧя и артмис, 
Михаил Егорович! А?

— Заводитан кӧ сьӧлӧмсянь, быд кажитчысь сьӧкыд 
удж артмӧ прӧстӧя.— Михаил нюммуніс.— Ми ӧд и ась­
ным зэв прӧстӧйӧсь, Иван Леонтьевич.

Видз пуктӧмкӧд тшӧтш Танялӧн помасис каникулыс. 
Рытнас, стадион эштӧдӧм бӧрын, сійӧс колльӧдны чукӧрт­
чисны став томйӧз.

— Оз-ӧ позь тэныд кольччывны ещӧ миян дінӧ?-— 
юаліс Клава.

Бӧръя кадас Таня да Клава ёна дружитісны. Талы 
•помкаӧн лои на костын ордйысьӧм. Не кӧ Танялӧн «сек­
ретыс», гашкӧ, Клавалы эз и удайтчыв сувтны медбур 
машинистъяс радӧ. Вермис ӧмӧй Клава не радейтны та 
бӧрын Таняӧс?

Д а и эз ӧтнасӧн Клавалы вӧв жаль янсӧдчыны Таня ­
кӧд, а став томйӧзлы.

Таня сулаліс ёртъяс кытшын. Налӧн крепыд друж­
баыс вӧрзьӧдіс сылысь сьӧлӧмсӧ. Бур эськӧ ещӧ 
уджыштны ӧтлаын, но колӧ мунны. Заводитчас практика, 
а водзын — самостоятельнӧй удж.

— Меным колӧ помавны велӧдчӧм.
— А помалӧм бӧрад миянӧ лок,—эз лэччысьны пӧд­

ругаясыс.— Вот кутам стрӧитны электростанция... Збыль­
ысь, Таня...

— Уджыд, дерт, быдлаын тырмымӧн. Но менӧ кыскӧ 
-сэтчӧ... Заполярьеӧ.

Пароход сетӧ бӧръя гудок. И вот трап вывті артельӧн 
колльӧдӧны Таняӧс пароход вылӧдз, сэсся ӧдйӧ петӧны 
бӧр. Сӧмын Вася здук кежлӧ кольччылӧ. Найӧ сулалӧны 
пароход борт дорас томйӧз синъяс водзын. Та вӧсна найӧ 
сӧмын топыда топӧдлӧны ӧта-мӧдлысь кияссӧ. Синъяс 
паныдасьӧны...

— Регыд аддзысям, Таня.
— Да, да. Ме кута виччысьны тэнсьыд экзаменъяс 

вылӧ воӧм.
Вася нӧшта ӧтчыд топӧдліс Танялысь кисӧ и ӧддзӧд­

чӧмӧн чеччыштіс пристань палуба вылӧ.
— Аддзысьлытӧдз, Таня!
— Бур туй!— пристаньсянь горзӧны колльӧдысьяс 

Танялы, коді сулалӧ пароход борт дорас да чуть-чуть 
ӧвтышталӧ чышъянӧн...

...А аскинас колхоз колльӧдіс электростанция стрӧит­
ны мунысь бригадаӧс. Колльӧдісны торжественнӧя. Водз 
асывсянь, колхоз правление дорӧ чукӧрмисны йӧз.

Строительяс сулалісны кык шеренгаӧн: Проня, орччӧн 
Степан, Коля... Ставыс дас вит морт — м&!дбур йӧзыс 
колхозысь. Юшковлӧн дженьыдик речь бӧрын строи­
тельяс нимсянь воча кывйӧн выступитіс Яков Михайло­
вич. Сійӧ зілис сёрнитны Юшков моз жӧ серьёзнӧя.

— Ми огӧ позоритӧй асьнымӧс,— шуис сійӧ помас.— '

Ставсӧ вӧчам сідзи, кыдзи нин тані сёрнитіс партийнӧй: 
организацияса секретарь уважаемӧй Михаил Егорович!

Сэсся тэрыба лэччис кильчӧ пос вылысь, лӧсьӧдыш­
тіс картузсӧ ӧтар пель вылас да горӧдіс:

— Гармонист, колонна юрӧ!
Первойя шагкӧд юрӧбтіс марш. Гудӧк шы улӧ ась­

ныс лыбалісны кокъяс. Кодкӧ бригадникъяс пиысь горӧ­
діс сьывны, и сылысь ёсь гӧлӧссӧ пыр жӧ вевттис уна 
гӧлӧсъясӧн кватитӧм припев:

«Нам песня строить и жить помогает...»
Яков Михайлович тшапа восьлаліс стройкӧд орччӧн. 

Кутшӧм долыд вӧлі морӧс вылын! И кутшӧм лӧсьыд овны 
свет вылын!

Мыйӧн петісны туй вылӧ, аддзисны орчча «Труд» 
колхозысь стрӧительясӧс, на бӧрся локтісны гудӧкӧн 
ворсігтыр «Заря» да «Звезда» колхозысь строительяс.

— Видза оланныд, соседъяс!— горзісны сэсянь.
— Мӧдім ӧтлаын, гажаджык лоӧ!— вочавидзисны' 

«Чарла-мӧлӧт»-саяс.
Яков дядь сувтӧдіс ассьыс бригадасӧ, малыштіс ус- 

тошсӧ, сэсся гораа командуйтіс:
— А ноко, ставӧн ӧти стройӧ!
Сералігтыр да гажаа ӧта-мӧдсӧ чолӧмалігтыр строи­

тельяс ӧтлаасисны и нӧшта гораджыка юрӧбтісны асъя 
сынӧдын:

«Мы все добудем, найдем и построим...»
Приветливӧя ӧвтчисны сынӧдын колхозникъяслӧн 

шапкаяс, колхозницаяслӧн чышъянъяс.
— Бур туй тіянлы!
— ӧдйӧджык эштӧдны электростанция!
Юшков топыда кутіс Иван Леонтьевичӧс киӧдыс.
—Видзӧдлы — вот тайӧ сила! Эз прӧста шу Степанов, 

мый укрупнитӧм колхозын лоӧ тырмымӧн рабочӧй вын. 
Аддзан? Нет, Иван Леонтьевич, колӧ серьёзнӧя думышт­
лыны колхозъясӧс ӧтлаӧдӧм йылысь.

Стрӧительясӧс колльӧдӧм бӧрын Вася паныдасис Евис 
Пашкӧд, коді сылы тшӧктіс пыравны правлениеӧ.

Васялы окота вӧлі лоны тшӧтш электростанция стрӧи­
тысьяс лыдын и вӧлі ӧбиднӧ, м ый  сійӧс эз индыны стрӧи­
тельнӧй бригадаӧ. Татшӧм мӧвпъясӧн сійӧ воис правле­
ниеӧ. Иван Леонтьевич, чигаркаӧн тшынасис нюмъяліс

Агнюша Поповалы, коді Вася локтӧдз, ты далӧ, висьта­
лӧма мыйкӧ интереснӧйӧс. Юшков ветлӧдліс дж од ж  кузя, 
кияссӧ мышкас пуктӧмӧн да тшӧтш ж ӧ нюмъяліс.

— Талун кытчӧ, кутшӧм удж вылӧ?—пырӧмӧн тшӧтш 
юаліс Васялысь Иван Леонтьевич.

— Некытчӧ...
— Некытчӧ? А мый нӧ кӧсъян вӧчны?
— Шойччыны,— дӧзмӧмсӧ дзебтӧг вочавидзис Вася.
— Шойччыны абу лёк, торъя нин тэныд...— Иван 

Леонтьевич видзӧдліс Юшков вылӧ: «Аддзан? Кутшӧм 
нӧ таысь механик артмас?»

Юшков вочавидзис сідз жӧ видзӧдласӧн: «Таысь лоӧ 
сійӧ мортыс, коді миянлы колӧ».

Иван Леонтьевич катлӧдлыштіс юрнас, сэсся лэп­
тыштіс веськыд пельпомсӧ, кодӧс вӧлі колӧ гӧгӧрвоны 
тадзи: «Тэнад делӧ. Видзӧдлам».

Делӧыс сыын, мый найӧ—председатель да парторг— 
эз воны ӧти кывйӧ Васялысь кандидатурасӧ обсуждай- 
тігӧн. Ветеринарнӧй курсъяс вылӧ кандидатӧс бӧрйигӧн 
пыр и воисны сӧгласӧ — мӧдӧдны Агнюшаӧс. А вот 
Васяӧс Иван Леонтьевич эз кӧсйы ыстыны велӧдчыны 
электромеханикӧ. Юшков сулаліс Вася дор. Сійӧ тӧдіс 
Васялысь велӧдчыны кӧсйӧмсӧ.

— Мый тэ шуан, ми кӧ ыстам тэнӧ велӧдчыны?— 
Юшков сувтіс ветлӧдлӧмысь да бергӧдчис Васялань.

Вася виччысис ставсӧ, сӧмын не тайӧс.
— Эн сералӧй ме вылын!
— Збыльысь.
Вася и ачыс аддзис, мый Михаил оз серав, но век на 

эз эскыссьы таӧ.
— Тэ ачыд тӧдан — миянлы регыд ковмас электро­

механик, коді кутас уджавны асланым станцияын. Му­
кӧд колхозъяскӧд сёрнитчӧм бӧрын ми шуим велӧдчыны 
ыстыны тэнӧ.

Васялӧн ыпнитіс чужӧмыс, немтор эз куж шуны вол­
нуйтчӧмысла. Эз ӧмӧй мӧвпавлы та йылысь Вася? Нӧшта 
юасьӧны. Дерт жӧ, мунас!

— Мунам ӧтлаын,— нюммуніс Агнюша.— Ме — сель­
скохозяйственнӧй техникумӧ, а тэ — электромеханикӧ.

— И тэ тшӧтш?— рада артмис Васялӧн.
— Да, ёртъяс, ыстам тіянӧс велӧдчыны. Овладейтны 

передӧвӧй наукаӧн да техникаӧн, а сэсся внедряйтны 
найӧс колхознӧй производствоӧ. Наука техникакӧд йит-

чойӧн лоӧ подулӧн колхознӧй сиктлысь олӧмсӧ водзӧ 
развивайтӧмын. Торъя нин сэк, кор ӧнія посни колхозъ­
яс пыдди лоасны гырысь, вына колхозъяс. А тайӧ лоӧ 
зэв регыдъя кадӧн,— висьталіс Юшков да матыстчис 
восьса ӧшинь дорӧ, кысянь тыдаліс гыясӧн лайкъялысь, 
едждӧдны заводитӧм нянь.

— Передӧвӧй наукаӧн вооружитчӧм сӧветскӧй морт 
вӧчӧ чудесаяс. Ті асьныд мӧвпыштлӧй: миян дедъяс эз 
лысьтлыны мӧвпыштлыны природакӧд вермасьӧм йы­
лысь. А ӧні ми не сӧмын вермасям, но и наступайтам сы 
вылӧ. А коді тайӧн занимайтчӧ? Гашкӧ, кутшӧмкӧ 
мойдкывса герой? Оз. Самӧй прӧстӧй йӧз! Прӧстӧй сӧ­
ветскӧй морт дружитчис наукакӧд, гумлалӧ сэсь тӧдӧм­
лунъяс да техника отсӧгӧн кужӧмӧн применяйтӧ сійӧс 
уджын. Мӧдногӧн кӧ, прӧстӧй морт лоӧ учёнӧйӧн.

Михаил бергӧдчис Агнюшалань да Васялань, кодъяс 
ӧзъян синъясӧн видзӧдісны сы вылӧ.

— Но мый, друзья? Тіян водзын восьса туй буду- 
щӧйӧ. Мунӧй тайӧ туйтіыс смела, тышкасьӧй асланыд 
шуда да югыд олӧм вӧсна.

Первой книгалӧн пом.




